
На сите свои читатели, членови на 
Дипломатскиот клуб, колеги дипломати во земјава 

и во странство, како и на сите претставници 
на Дипломатскиот кор во Република Северна 
Македонија, Редакцијата на „Дипломатски 

летопис“ им ги честита претстојните Божиќни 
празници и Новата 2020 година!

„Педесет години македонска дипломатија“

Македонската  дипломатија годинава одбележува пет 
децении од своето постоење, период нераскинливо 

поврзан со развојот на македонската држава 
и нејзината самостојност. Поттикнати од 

значењето на овој јубилеј, на 11 декември 2019 година, 
Дипломатскиот клуб - Скопје и Министерството за 

надворешени работи на Република Северна Македонија,  
организираат одржување  еднодневна експертско-

научна конференција со наслов „Педесет години 
македонска дипломатија“.

Целта на одржувањето на оваа конференција е преку 
отворена дебата да се осветлат некои најзначајни 

моменти од работата, развојот и историјата 
на  македонската дипломатија и на нејзината  

дипломатска служба во периодот од 1969 година до 
2019 година. Но исто така, на конференцијата да 
се разгледаат и проанализираат и некои актуели 

состојби во македонската дипломатија, како и да се 
посочат современите перспективи на можниот иден 
развој и унапредувањето  на  оваа  значајна  државна 

структура во земјата.

Средба со претседателот на Република Северна
Македонија Стево Пендаровски

Претседателот на Република Северна Македонија Стево Пендаровски на 
24 септември 2019 година прими делегација на здружението на активни или 
поранешни дипломати „Дипломатски клуб“ од Скопје. Тој ги запозна членовите 
на Клубот со актуелните надворешно-политички активности и со очекуваниот 
развој во процесот на интегрирањето на земјата во НАТО и во ЕУ.

Членовите на Клубот го информираа претседателот Пендаровски за 
постигањата на здружението во текот на својата десетгодишна активност и за 
етаблирање на дипломатијата како една од најзначајните алки на државната 
структура. Притоа беше истакнато дека од непомало значење се и напорите 
на Клубот за создавање на фонд за минатите и актуелните преземања на 
дипломатите од нашата земја и за обука на младите дипломати со пренесување 
на знаењето од искусните кадри во македонската дипломатија како професија 
во која постојано се учи.

На средбата беа разменети и мислења за севкупните политички состојби во 
државата поврзани со односите на Северна Македонија со земјите во регионот 
и пошироко, во реализација на стратешките цели на надворешната политика 
во контекст на интегрирањето на државата во евроатланските структури. 

Можеше да се констатира дека за остварување на надворешно-
политичкитецели на државата треба да се делува преку средби со странски 
државници за време на билатерални посети во земјата и во странство и средби 
на маргините на светски собири. За договарање на вакви билатерални средби 
голема улога треба да одиграат нашите амбасадори кои ја претставуваат 
земјата во странство. 

Членовите на Дипломатскиот клуб Скопје, по повод заклучокот на Европскиот 
совет да го одложи одредувањето датум за започнување преговори на Република 
Северна Македонија за влез во Унијата, го  изразуваат нивното незадоволство, но 
истовремено и протест против донесената одлука.

Со оваа политичка одлука на нашите граѓани и на државата им е нанесена 
тешка неправда, по нивната тридецениска плебисцитарна определба за влез во 
ЕУ и тешките реформи и компромиси за адаптација на македонското општество 
и исполнување на критериумите за почеток на преговори за таква интеграција. 
Исклучително позитивните оценки за тие наши напори на огромното мнозинство 
на членките на Европскиот Совет, а особено заедничкото писмо на европската 
четворка Лајен, Туск, Јункер и Сасоли, е потврда дека блокадата од една земја 
членка е сам по себе политички и дипломатски парадокс и нејзина изолација од 
страна на мнозинството во тој Совет.

Без сомненение така донесената одлука на Европскиот совет може да има 
и серија дестабилизирачки последици по развојот, безбедноста и мирот во 
Македонија и регионот. Заради некои внатре-политички калкулации во една членка 
на ЕУ, сметаме дека со оваа одлука се придонесува за настапување на ретроградни 
процеси на југоистокот на европски континент и наместо просперитет и отворање 
перспективи да дојде до загрозување на стабилноста во директното опкружување 
на Европската унија.

Членовите на Дипломатскиот клуб на сите субјекти во државата кои беа и се 
ангажирани за  постигнување на поставените стратегиски цели на Македонија 
– полноправна членка на Европската унија и на НАТО, им ја изразуваат својата 
колегијална поддршка и уверување дека и во овие тешки моменти сите треба да 
вложиме уште поголема енергија, знаење и работа за постигнување на тие цели. 
Нашата дипломатија се калеше и се кали во вакви премрежиња и тридецениските 
постигања се доказ дека поставените цели се рационално и визионерски утврдени. 
Нема враќање од тој пат!

Затоа колеги и сите субјекти ангажирани за постигнување на тие цели, примете 
ја нашата благодарност и поддршка за изградба на Македонија како стабилен, 
развиен и цивилизиран член на европското семејство!

Скопје, 19 октомври 2019   Дипломатски клуб - Скопје

ПО ПОВОД ОДЛУКАТА НА ЕВРОПСКИОТ СОВЕТ ЗА 
ПОЧЕТОК НА ПРЕГОВОРИТЕ СО 
РЕПУБЛИКА СЕВЕРНА МАКЕДОНИЈА

ЕВРО - АТЛАНТСКИ ИНТЕГРАЦИИ / АКТУЕЛНОСТИ И ИНИЦИЈАТИВИ

Европскиот парламент,
– имајќи ги предвид заклучоците на Европскиот совет од 28 јуни 2018 година, 

кои ги потврдија заклучоците за проширувањето и процесот на стабилизација и 
асоцијација донесени од Советот на 26 јуни 2018 година, поставувајќи јасен пат 
кон отворање на пристапните преговори во јуни 2019 година,

– имајќи ги предвид заклучоците на Советот од 18 јуни 2019 година, во кои тој 
одлучи да се наврати, најдоцна до октомври 2019 година, на прашањето на 
препораките на Комисијата за отворање на пристапни преговори со Северна 
Македонија и Албанија,

– имајќи ги предвид заклучоците на Европскиот совет од 17 и 18 октомври 2019 
година, во кои тој одлучи да се наврати на прашањето за проширувањето пред 
самитот ЕУ- Западен Балкан во Загреб, во мај 2020 година,

– имајќи ја предвид комуникацијата на Комисијата од 29 мај 2019 година за 
политиката на проширување на ЕУ (COM (2019) 0260), придружена од работните 
документи на службата на Комисијата со наслов „Извештај за Албанија 2019“ 
(SWD (2019) 0215) и „Извештај за Северна Македонија 2019“ (SWD (2019) 0218),

– имајќи ги предвид претходните резолуции за Албанија и Поранешната 
Југословенска Република Македонија, особено оние од 15 февруари 2017 и 29 
ноември 2018 година во врска со извештаите на Комисијата за Албанија за 
2016 и 2018 година и оние од 14 јуни 2017 и 29 ноември 2018 година во врска 
со извештаите на Комисијата за Поранешната Југословенска Република 
Македонија/Северна Македонија за 2016 и 2018 година,

– имајќи ја предвид комуникацијата на Комисијата од 6 февруари 2018 година со 
наслов „Веродостојна перспектива за проширување и засилен ЕУ-ангажман на 
Западен Балкан“ (COM (2018) 0065),

– имајќи го предвид приемот на Албанија во НАТО во 2009 година и фактот дека 
Северна Македонија во моментот е на пат да стане 30-та членка на НАТО,

– имајќи ја предвид Декларација од Самитот на ЕУ-Западен Балкан во Софија од 
17 мај 2018 година, како и Софиската агенда на приоритети,

– имајќи го предвид заедничкото писмо од 3 октомври 2019 година од страна на 
претседателите Туск, Сасоли и Јункер и новоизбраниот претседател Фон дер 
Лејен за отворање на пристапни разговори со Северна Македонија и Албанија,

– имајќи ја предвид комуникацијата на Комисијата од 16 октомври 2013 година, со 
наслов „Стратегија за проширување и главни предизвици 2013-2014“ (COM (2013) 
0700),

РЕЗОЛУЦИЈА НА ЕВРОПСКИОТ ПАРЛАМЕНТ ОД 
24 ОКТОМВРИ 2019 ЗА ЗАПОЧНУВАЊЕ ПРИСТАПНИ 

ПРЕГОВОРИ СО РЕПУБЛИКА СЕВЕРНА МАКЕДОНИЈА 
И РЕПУБЛИКА АЛБАНИЈА

– имајќи ги предвид заклучоците на Претседателството на Солунскиот Европски 
совет од 19 и 20 јуни 2003 година, во врска со можноста за зачленување на 
земјите од Западен Балкан во Европската унија,

– имајќи го предвид Берлинскиот процес, започнат на 28 август 2014 година,
– имајќи ја предвид Конечната спогодба за решавање на разликите опишани во 

резолуциите 817 (1993) и 845 (1993) на Советот за безбедност на ОН, раскинувањето 
на Привремената спогодба од 1995 година и воспоставувањето на стратешко 
партнерство меѓу Грција и Поранешната Југословенска Република Македонија 
на 17 јуни 2018 година, позната и како Преспански договор,

– имајќи ја предвид одлуката на Европскиот совет од 16 декември 2005 година да 
ѝ даде на Северна Македонија статус на кандидат за членство во ЕУ и одлуката 
на Европскиот совет од 26-27 јуни 2014 година за доделување статус на земја 
кандидат за Албанија,

– имајќи ги предвид Спогодбите за стабилизација и асоцијација (ССА) меѓу 
Европските заедници и нивните земји-членки и двете засегнати земји, Албанија 
и Северна Македонија,

– имајќи го предвид политичкиот договор (т.н. „Пржински договор“), постигнат 
помеѓу четирите најголеми политички партии во Скопје на 2 јуни и 15 јули 2015 
година и договорот меѓу четирите партии за негово спроведување од 20 јули и 31 
август 2016 година,

– имајќи го предвид правилото 132 (2) и (4) од својот Деловник,

A. со оглед на тоа што во 2003 година, Европскиот совет во Солун ја истакна својата 
поддршка за идната интеграција на земјите од Западен Балкан во европските 
структури и изјави дека нивното конечно членство во Унијата е голем приоритет 
за ЕУ и дека Балканот ќе биде составен дел на обединета Европа;

B.со оглед на тоа што на Самитот ЕУ-Западен Балкан од 17 мај 2017 година, ЕУ ја 
потврди својата недвосмислена поддршка за можноста за членство на Западен 
Балкан во ЕУ;

C. со оглед на тоа што можноста за членство во ЕУ беше основен поттик за реформи 
во земјите од Западен Балкан; со оглед на тоа што процесот на проширување 
одигра клучна улога во стабилизирањето на Западен Балкан, кој се смета за 
регион од стратешко значење за ЕУ;

D. со оглед на тоа што постои политички консензус и широка јавна поддршка за 
процесот на пристапување во ЕУ и во Северна Македонија и во Албанија;

E. со оглед на тоа што регионалната соработка и добрососедските односи се од 
суштинско значење за напредокот на земјите на нивниот пат кон пристапување 
во ЕУ;

F. со оглед на тоа што секоја земја-кандидат се оценува индивидуално по 
сопствените заслуги, а брзината и квалитетот на реформите се она што треба да 
ја одреди временската рамка за пристапување и темпото на преговорите;

G. со оглед на тоа што Албанија аплицираше за членство во ЕУ во 2009 година и 
доби статус на земја-кандидат во 2014 година; со оглед на тоа што во 2016 година 
Комисијата препорача да се започнат пристапни преговори со Албанија; со оглед 
на тоа што Северна Македонија аплицираше за членство во 2004 година и стана 
земја кандидат во 2005 година; со оглед на тоа што Комисијата, од 2009 година, 
постојано препорачува да се отворат формални преговори за пристапување со 
Северна Македонија;

H. со оглед на тоа што ова е трет пат, по Европските совети во јуни 2018 и 2019 
година, Европскиот совет да ја покаже својата неспособност да донесе позитивна 
одлука за проширување; со оглед на тоа што Европскиот совет заклучи дека ќе 
се наврати на прашањето за проширување пред самитот ЕУ-Западен Балкан во 
Загреб во мај 2020 година;

I. со оглед на тоа што Северна Македонија под своето поранешно име, во август 
2017 година го потпиша т.н. „Договор за пријателство“ со Бугарија, кој стави крај 
на билатералните контроверзии и ги зближи двете држави преку партнерство 
ориентирано кон ЕУ, а потоа следуваше Преспанскиот договор со Грција;

J.  со оглед на тоа што е постигнат добар напредок во реформите во судството во 
Албанија, со цел зголемување на независноста, одговорноста, професионалноста 
и ефикасноста на судските институции во земјата и подобрување на довербата 
на луѓето во судските тела; со оглед на тоа што реформите треба да се сметаат за 
најсеопфатни напори во оваа област споредено, исто така, со тоа што сите други 
земји во регионот ќе треба да го постигнат на патот кон членството во ЕУ;

K. со оглед на тоа што во Северна Македонија беа распишани предвремени 
избори како одговор на одложувањето на одлуката за започнување преговори 
со земјата;

1. Изразува длабоко разочарување од неуспехот на ЕУ да се согласи за отворање 
на пристапни преговори со Северна Македонија и Албанија заради блокирање 
од страна на Франција, Данска и Холандија, затоа што обете држави направија 
значителни напори и ги исполнија барањата на ЕУ за започнување пристапни 
преговори;

2. Ја поздравува Северна Македонија за историското и задоволително решавање на 
тешките, отворени билатерални прашања и унапредувањето на добрососедските 
односи, особено преку Преспанскиот договор со Грција и Договорот за 
пријателство, добрососедство и соработка со Бугарија; го повикува Советот 
да ги земе предвид позитивните пораки на овие договори и контраефектите 
од својата одлука врз политичката стабилност, регионалната соработка и 
мирниот соживот, и дополнително ја пофалува Република Северна Македонија 
за нејзиниот придонес кон мирот на Балканот и за давањето блескав пример 
за тоа како да се најдат мирни решенија за долготрајни спорови; повикува на 
продолжување на Жан Моне дијалозите со Собранието на Северна Македонија 
како клучен инструмент за поддршка;

3. Го поздравува фактот што Албанија ја покажа својата одлучност да напредува 
во ЕУ-реформската агенда и даде опипливи и одржливи резултати, а исто така 
ги поздравува судските реформи спроведени од Албанија; целосно ја поддржува 
препораката на Комисијата за Албанија во признавањето на овие охрабрувачки 
реформски напори; смета дека брзото отворање на скрининг процесот и 
пристапните разговори ќе го одржат и зголемат моментумот на реформите; 
смета дека отворањето на преговорите ќе претставува моќен катализатор за 
спроведување на реформите и консолидација на демократските институции и ќе 
придонесе за зајакнување на надзорот од ЕУ, отчетноста и целосното почитување 
на правата на малцинствата и во Албанија и во Северна Македонија;

4. Нагласува дека таквата не-одлука е стратешка грешка и има штетен ефект врз 
кредибилитетот на ЕУ, со оглед на тоа што интеграцијата на подобните земји 
ѝ помага на ЕУ да ја одржи својата меѓународна улога и да ги заштити своите 
интереси, а истовремено напредокот на патот кон пристапувањето во ЕУ има 
трансформативен ефект и врз самите земји-кандидати; покрај тоа, наведува дека 
политиката на проширување на ЕУ е најефективниот инструмент за надворешна 
политика на Унијата и дека неговото понатамошно разглобување може да доведе 
до зголемено нестабилна ситуација во непосредното соседство на ЕУ;

5. Забележува дека евентуалната реформа на процесот на проширување не 
треба да ги спречува оние земји кои веќе ги исполниле барањата за почеток на 
пристапните преговори и, исто така, забележува дека земјите-кандидати треба 
да бидат оценети врз основа на сопствените заслуги, врз основа на објективни 
критериуми, не на обѕирите кон домашните политички агенди во одделни 
земји-членки, а тоа се брзината и квалитетот на реформите што ја одредуваат 
временската рамка за пристапување;

6. Потсетува на обновениот консензус за проширување, одобрен од Европскиот 
совет во декември 2006 година и последователно одобрен во заклучоците на 
Европскиот совет од јуни 2016 година;

7. Нагласува дека неуспехот на ЕУ да ги започне пристапните преговори 
резултираше со свикување на предвремени избори во Северна Македонија, што 
резултира со губење на кредибилитетот на оние што направиле компромиси; 
смета дека ова испраќа негативна порака за можните земји-кандидати во однос 
на добрососедските односи; забележува со загриженост дека ова може да 
им овозможи на други странски чинители, чија активност може да не биде во 
согласност со вредностите и интересите на ЕУ, поодблизу да се ангажираат со 
Северна Македонија и Албанија;

8. Ги поздравува заклучоците од лидерската средба на Северна Македонија на 
20 октомври 2019 година, со кои се потврдува посветеноста на земјата кон 
европскиот пристапен процес и се истакнува дека нема алтернатива за Северна 
Македонија;

9. Нагласува дека оваа одлука испраќа сигнал за предупредување до другите 
земји-кандидати и потенцијалните земји-кандидати во Западен Балкан и создава 

празен простор за други влијанија и дека може да го забави или дури и целосно 
да го запре спроведувањето на проевропските реформи во другите земји кои се 
во процесот на зачленување;

10. Потсетува дека младите во регионот имаат големи очекувања во однос на 
пристапувањето во ЕУ и смета дека иднина без јасна перспектива може да доведе 
до миграција од регионот;

11. Жали што оваа одлука ги поткопува напорите направени од страна на Европскиот 
парламент во процесот на проширување и Стратегијата за Западен Балкан;

12. Жали што земјите-членки не можеле да донесат едногласна одлука за 
започнување на преговори; ги повикува земјите-членки да покажат одговорност 
кон Албанија и Северна Македонија и да донесат едногласна позитивна одлука за 
започнување преговори на нивниот следен состанок, притоа имајќи ги предвид 
последиците од недејствување;

13. Смета дека новоизбраната Комисија треба веднаш целосно да ја испита 
политиката за проширување, притоа земајќи ги предвид ефектите од 
неодамнешната одлука на Советот и истовремено истакнувајќи ги предностите 
на проширувањето, како за земјите кандидати, така и за земјите-членки; покрај 
тоа, верува дека Комисијата треба соодветно да ја преиспита и да ја измени 
својата Стратегија за Западен Балкан од февруари 2018 година;

14. Повторува дека, согласно член 49 од ДЕУ (Договор за Европската унија), секоја 
држава во Европа може да аплицира да стане членка на Европската унија, 
под услов да се придржува кон Копенхашките критериуми и принципите на 
демократијата, да ги почитува основните слободи и човековите права и правата 
на малцинствата и да го поддржува владеењето на правото;

15. Го повикува Парламентот да ги засили своите активности за поддршка на 
демократијата (Жан Моне дијалозите и градење на капацитетите) во регионот, 
со цел да осигура дека парламентите ја играат целата своја улога на двигатели 
на демократската реформа и дека испорачуваат за европските аспирации на 
граѓаните на регионот;

16. Го повикува парламентот, во овој поглед, и како одговор на ќор-сокакот во 
Европскиот совет, да свика регионален парламентарен дијалог со раководствата 
на парламентите на Западен Балкан, со цел да се развие стратегија за улогата 
на парламентите во движењето на ЕУ-реформската агенда  и испорачувањето 
на конкретни мерки кои ги исполнуваат европските аспирации на луѓето од 
регионот;

17. Го упатува својот Претседател да ја проследи оваа резолуција до Потпретседателот 
на Комисијата/Високиот претставник на Унијата за надворешни работи и 
безбедносна политика, Советот, Комисијата, владите и парламентите на земјите-
членки на ЕУ, владите и парламентите на Северна Македонија и Албанија и сите 
други земји кои се во процесот на зачленување.

(Преземено од страницата на Собранието на Република Северна Македонија)

По изборите за Европскиот парламент во мај 2019, 
во Брисел, во текот на летото, европските лидери 
водеа долги дискусии за пополнување на врвните 
позиции на институциите на Европската унија, 
особено за таа на Европската комисија. После 50 
часа напорни преговори лидерите се усогласија за 
кандидат, кој во кампањата пред европските избори 
не се натпреваруваше како водечки (шпиц-кандидат) 
кандидат кој би ја  предводел извршната власт на 
ЕУ. Европскиот совет ја номинираше поранешната 
германска министерка за одбрана Урсула фон дер 
Лејен. Таа е првата жена претседател на Комисијата 
воопшто и прв Германец на оваа позиција по повеќе 
од 50 година. Урсула фон дер Лејен всушност не 

беше ничиј избор за прв човек на Европската комисија. Таа не се ни кандидираше 
за време на изборите во мај, туку дојде како решение, само затоа што лидерите 
не можеа да се договорат за друга алтернатива. Европскиот парламент не само 
што не беше среќен со изборот на Европскиот совет, кој со предлогот го „урна“ 
принципот “шпиц-кандидат“, туку не беше ни многу убеден кога пред него стигна 
номинацијата. Затоа при тајното гласање ја поддржа кандидатурата на Фон дер 
Лејен со мнозинство од само 383 европратеници, поточно девет над минимално 
потребните, но под прагот од  400 гласови што би ѝ овозможиле стабилно мнозинство 
за обезбедување на нејзините политики во Парламентот во текот на наредните пет 
години. Оттука, се верува дека авторитетот на новата претседателка на ЕК „ќе виси 
во воздух“. Зошто номинирањето на Фон дер Лејен предизвика бура и како тоа ќе се 
одрази врз идните односи меѓу Европскиот парламент и Европскиот совет? 

Развојот на механизмите за избор на претседател на ЕК

Механизмите за назначување претседател на Европската комисија и на 
европските комесари, како и улогата на Европскиот парламент во процесот на 
нивниот избор, значително се менуваат со текот на времето. Според Римскиот 
договор од 1957 година, комесарите се назначуваа, а Претседателот на Комисијата 
се избираше меѓу нив, по заеднички договор на државите членки. Првично, 

ЕВРОПСКИОТ ПАРЛАМЕНТ И ЕВРОПСКИОТ СОВЕТ 
– БОРБА ЗА МОЌ ИЛИ ЗА БАЛАНС НА ИНТЕРЕСИТЕ?

Билјана СТЕФАНОВСКА СЕКОВСКА, Помошник
директор за човечки ресурси и едукација во МНР

Европскиот парламент немаше никаква улога во процесот. Но, Договорот од 
Мастрихт (1992), за прв пат побара Парламентот да биде консултиран од државите 
членки, пред тие да го номинираат кандидатот кој ќе биде назначен за претседател 
на Комисијата. Со Договорот од Мастрихт, Парламентот се здоби и со моќ да 
ја одобри (и, според тоа, и да ја отфрли) Комисијата како тело, пред таа да ја 
преземе функцијата. Според Договорот од Амстердам (1997), не само Комисијата 
како целина, туку и кандидатот за претседател номиниран од државите членки 
требаше да биде одобрен од Парламентот. Моќта да се номинира Претседателот 
на Комисијата, сепак остана во рацете на владите кои ги вршеа назначувањата со 
консензус на државите членки. Со Договорот од Ница (2001) консензусот се замени 
со квалификувано мнозинство, со што се отстрани можноста за национално вето 
на кандидатурата. Во праксата, меѓутоа, барањето за консензус остана.

Првичните прилично скромни овластувања не го спречуваа Парламентот  да оди 
секогаш „чекор понапред“ од договорите и да бара и други овластувања уште во 
раната фаза на назначувањето шеф на извршната власт на ЕУ. На пример, поттикнат 
од првите директни европски избори (1979), Парламентот одржа симболично 
гласање за кандидатот за претседател на Комисијата, уште во 1981 година. Тој 
разви практика наредните претседатели да ја презентираат својата програма 
пред Парламентот, а подоцна воведе парламентарни расправи за назначените 
комесари (1994). Со  Лисабонскиот договор (2007) релевантните одредби претрпеа 
дополнителни промени, зајакнувајќи ја натамошната врска меѓу Парламентот 
и шефот на извршната власт на ЕУ. Меѓу другото, се бараше Парламентот да го 
избира Претседателот на Комисијата. Договорот од Лисабон всушност воспостави 
формална и експлицитна поврзаност на европските избори со Претседателот на 
Комисијата, со барање Европскиот совет да предложи кандидат за претседател на 
Комисијата „имајќи ги предвид изборите за Европскиот парламент“ и „откако ќе 
одржи соодветни консултации со него“, а предложениот кандидат ќе биде избран 
во Европскиот парламент со мнозинство гласови од членовите (376 од 751, или 353 
од 705 според пресметката „пост-Брегзит“). Експлицитната врска меѓу европските 
избори и изборот на претседател на Комисијата отвори врата за, како што многумина 
ја нарекоа, „креативна“ или експанзивна интерпретација на договорот од страна 
на ЕП преку разработување на поодамнешната идеја на Парламентот за „водечки 
кандидати“ на политичките партии кои учествуваат на европските избори – процес 
кој стана познат како “шпиц-кандидат процес“. 

Процесот „шпиц-кандидат“, или водечки кандидат, е неформален аранжман 
што за прв пат беше искористен во 2014 година за избор на претседателот на 
Европската комисија. Секоја политичка групација во Европскиот парламент избра 
главен кандидат или кандидати, пред изборите за Европскиот парламент во 2014 
година, што поразбираше дека најголемата политичка групација ќе има мандат 
да ја предводи Комисијата. Како резултат на тоа, Жан Клод  Јункер беше избран 
за претседател на Комисијата бидејќи тој беше водечки кандидат на централно-
десничарската групација на Европската народна партија (ЕПП), која освои најмногу 

европратенички места. Целта на системот беше да се зголеми транспарентноста на 
процесот за избор на претседател, за кој претходно ќе одлучи Европскиот совет, 
пред да побара одобрение од Европскиот парламент. 

  Процесот на водечки кандидати имаше свои поддржувачи и критичари, 
меѓу кои и личности од политичката и академската сфера. Аргументите во прилог на 
процесот се сведуваа на желбата за зајакнување на демократијата во ЕУ, вклучително 
и справување со перцепираната растечка дистанца меѓу ЕУ и нејзините граѓани, со 
оглед на трендот на постојано опаѓање на излезноста на изборите за ЕП, како и 
поттикнување легитимност на Комисијата и на ЕУ како целина. Се очекуваше овој 
процес да придонесе  европските избори повеќе да наликуваат на националните, 
а гласачите да можат директно да влијаат во тоа кој ќе ја предводи Европската 
комисија. Мобилизацијата на гласачите требаше да се постигне со персонализација 
на кампањата преку “водечки фигури“. Сè на сè, Европскиот парламент имаше 
цел да создаде „оригинален натпревар за врвна извршна служба“ и со тоа да се 
трансформира самата природа на европските избори. Тој, исто така, се обидуваше 
повторно да го наметне своето влијание во однос на Европскиот совет. Одзивот на 
изборите за ЕП во 2019, кој покажа  највисока излезеност на гласачите во последните 
20 години, му даваше дополнителен аргумент на Парламентот за успешноста на 
начинот на мобилизацијата. Учеството беше зголемено за 10 поени во споредба со 
претходните избори, со очекување за повторно зголемувње на наредните избори 
во 2024. Одзивот кај младите (18-24г.) беше дуплиран во однос на тој на изборите 
во 2014. Тоа покажува зголемен интерес на гласачите за иднината на Европа и за 
одговорноста, транспарентноста и функционирањето на европските институции. 

Критичарите на процесот, освен за декларираните цели на транспарентност, 
одговорност и легитимност, во него видоа „зграбување моќ“ од страна на Европскиот 
парламент на штета на Европскиот совет, која го менува институционалниот 
баланс на начини што не се предвидени со договорите. Тие посочуваа на ризиците 
од лишување на шефовите на држави или влади од привилегиите да го предложат 
шефот на Комисијата, како и на опасностите од натамошно политизирање на 
Комисијата, што може да ја загрози нејзината улога како „чесен брокер“, извор на 
независна експертиза и непристрасен „чувар на договорите“.

Враќање кон старите практики

Процесот остана оспорен меѓу институциите на ЕУ и во пресрет на европските 
избори во 2019. Комисијата и Парламентот постојано изразуваа поддршка. ЕП во 
својата резолуција од 7 февруари 2018 година истакна: „Европскиот совет доколку 
не се придржува кон процесот на водечки кандидати, би ризикувал да поднесе за 
одобрување пред Парламентот кандидат за претседател на Комисијата кој нема да 
има доволно парламентарно мнозинство“. Силна поддршка за процесот изрази и 
претседателот Жан Клод Јункер во годишните обраќања за „Состојбата на Унијата“ 
во 2017 и 2018 година. 

Некои земји членки (ОК, Холандија, Шведска), од друга страна, уште во 2014 
изразија неподготвеност, скептицизам или целосно спротивставување на процесот. 
Европскиот совет разговараше за оваа тема на високо ниво во 2018, при што 
претседателот на Советот, Доналд Туск, истакна дека Европскиот совет „не може 
да се лиши од своите прерогативи без промена на Договорот“. Дел од лидерите 
во текот на дебатите за иднината на Европа во 2018 го  поддржуваа процесот 
(Ирска, Хрватска), а други (Франција, Луксембург) го условуваа со воведување 
транснационални листи, идеја што ЕП веднаш ја отфрли. 

По европските избори во 2019, се чинеше дека водечкиот кандидат на 
најголемата група во Парламентот - Европската народна партија, Манфред Вебер, 
ќе биде најверојатен избор за претседател на ЕК. Но, иако поддржан од германската 
канцеларка Ангела Меркел, по консултациите меѓу лидерите на ЕУ и различните 
европски партиски групи, Вебер не беше номиниран. Самиот тој сметаше дека 
шефовите на држави и влади на Европската унија треба да го предложат како 
наследник на Жан Клод Јункер, поаѓајќи од тоа дека оваа позиција треба да се даде 
на успешниот шпиц-кандидат на најсилната политичка групација.

Но противниците на неговиот избор, предводени од францускиот претседател 
Емануел Макрон (кој ја отфрла целата идеја за шпиц-кандидат), се повикуваа на две 
причини: прво, Лисабонскиот договор не е доволно јасен во поглед на номинацијата 
од страна на Европскиот совет, предвидувајќи само “земање предвид на исходот од 
изборите за Европскиот парламент“ и второ, дека претседател на Комисијата треба 
да биде некој со извршно искуство кој знае да управува. Манфред Вебер го немаше 
тоа искуство. Такво искуство имаше Жан Клод Јункер, водечкиот кандидат на ЕПП 
на изборите од 2014, кој имаше 18 годишно искуство со водење влада кога беше 
номиниран за претседател на ЕК. Самиот Јункер, пак, по изборот на Урсула фон дер 
Лејен, со жалење констатираше дека процесот што довел до нејзината номинација 
бил несакано заминување од практиката на водечки кандидат, така што тој бил 
“првиот и последен шпиц-кандидат“.

Комисијата на Урсула фон дер Лејен

Европскиот парламентот беше незадоволен од предлогот на лидерите Фон дер 
Лејен да биде избрана за претседател на Комисијата, а не лидерот на најголемата 
партија во парламентот. Номинацијата особено беше доживеана како несакано 
изненадување за групата социјалисти и демократи, па дури и за некои во централно-
десничарската Европска народна партија на која таа е член. Но, спротивставувањето 
меѓу социјалистите се смета дека се намалило по нејзиниот 30-минутен говор 
пред европратениците во кој таа вети серија лево-ориентирани мерки. Меѓу нив 
се заложбата за целосна родова еднаквост меѓу 27-те комесари (Обединетото 
Кралство нема намера да испрати комесар во Брисел), целосно бесплатно здравство 
и пристап до образование за децата, воведување минимална плата низ целата ЕУ и 
воспоставување фонд за поддршка на благосостојбата во случај на економска криза. 

При составувањето на Комисијата, новиот претседател се соочи со истиот 
проблем како и нејзиниот претходник Жан Клод Јункер: секоја земја членка 
испраќа комесар во Брисел, но нема можност за 27 посебни суштински портфолија. 
Така, Фон дер Лејен само малку ја измени структурата на Јункер и се фокусираше 
на реструктуирање на различните надлежности на комесарите за да можат да 
одговорат на шесте приоритети за креирање на политиките на Комисијата, 
посочени во нејзиниот говор пред Европскиот парламент во јули 2019 година: 

- Европски договор за зелена зона; 
- Економија што работи за луѓето; 
- Европа погодна за дигиталното доба; 
- Заштита на нашиот европски начин на живот; 
- Посилна Европа во светот и 
- Нов обид за јакнење на европската демократија. 
Распределбата на одговорностите помеѓу тимот комесари тесно ги одразува 

овие приоритети.
Така, новиот Колеџ ќе има три „нивоа“ комесари: тројца извршни потпретседатели 

и Висок претставник на Унијата за надворешна и безбедносна политика, кој по 
службена должност е потпретседател и е поддржан од Европската надворешна 
служба. Шпанскиот министер за надворешни работи Јосип Борел ќе ја замени 
Фредерика Могерини, поранешниот италијански министер за надворешни работи, 
којашто е Висок претставник од 2014 година. Секој извршен потпретседател ќе 
има двојна функција - ќе биде одговорен за еден од трите основни приоритети и 
истовремено ќе има „стандардно“ портфолио на комесар, поддржан од генералните 
дирекции (ГД) на Комисијата:  

- Холанѓанецот Франс Тимерман (левичарски социјалист) ќе биде одговорен 
за „Европскиот зелен договор“;

- Маргарет Вестагер од Данска, (центристички либерал)  за „Европа погодна 
за дигиталното доба“; 

- Летонецот Валдис Домбровскис (централно-десничарски демохристијан), 
за „Економија што работи за луѓето“. 

Се очекуваше Комисијата, како и претходната, да има само двајца извршни 
потпретседатели (Тимерман и Вестагер, кои водеа кампања како „шпиц-кандидати“ 
на европските избори), но Фон дер Лејен го промовираше Домбровски како трет 
извршен потпретседател, со што обезбеди нејзиниот врвен тим да вклучува 
претставник од „новите“ држави членки, но и дополнително место за нејзината 
политичка групација, ЕПП. 

Покрај тројцата извршни потпретседатели, Комисијата на Фон дер Лејен ќе има и 
четворица потпретседатели, група во пракса поделена на две - двајца потпретседатели 
ќе имаат улога на „тематски“ комесари, а другите двајца ќе се фокусираат на 
институционалната реформа. Останатите 18 комесари, ќе имаат посебни портфолија 
и одговорност за еден или повеќе генерални директори на Комисијата.

Кога Фон дер Лејен го претстави својот тим пред Парламентот, истакна дека 
сака да обезбеди баланс во новиот состав на Комисијата. Првиот беше родовиот 
баланс, остварен со назначувањето 13 жени и 14 мажи комесари. Вториот баланс 
се однесуваше на припадноста на комесарите на европските политички партии, 
чија поддршка ќе ѝ треба на Комисијата во Парламентот при донесување на 
законите. Така, не само што тројцата извршни потпретседатели доаѓаат од 
различни политички групации во ЕП, туку балансот се однесува и на припадноста 
на вкупниот број комесари на политичките групации: Социјалисти и демократи - 10, 
Европска народна партија – 9, Обнова на Европа – 6, Зелените – 1 и Конзервативците 
– 1. Третиот баланс е географски, при што се застапени комесари од северна, јужна, 
западна и централно-источна Европа. 

Новопредложениот тим на Комисијата на Урсула фон дер Лејен требаше да 
започне со работа на први ноември годинава, на истиот датум кога Велика Британија 
требаше конечно да ја напушти Унијата. Наместо тоа, настапи неизвесност. 
Почетокот на работата на Комисијата се одложи, барем до почетокот на декември. 
И Брегзит повторно е одложен, официјално до крајот на јануари. Неизвесноста за 
Комисијата почна откако Европскиот парламент (Комисијата за правни прашања) 
по сослушувањата во текот на октомври о.г. отфрли три кандидати за комесари. 
Можноста за неприфаќање на некој од кандидатите за комесари е ново овластување 
за Парламентот, кое за прв пат почна да се применува по промената на правилото 
во 2016 година. Најпрвин беа отфрлени кандидатите за комесар на Унгарија (Ласло 
Тросчани) и Романија (Рована Плумб), а потоа и францускиот кандидат Силви 
Гулард, долгогодишен европратеник. Причините за сите тројца беа исти - судир на 
интереси. Но, многумина потегот на Парламентот да не ги изгласа кандидатите за 
комесари го сметаат  за „вежба на моќ“, а одбивањето и на кандидатот на Макрон 
и од причина што тој го „урнал“ процесот водечкиот кандидат на изборите во мај 
да стане претседател на Европската комисија. Француската европратеничка Тиери 
Маријани за Еуроњуз изјавила: „Ова е првпат француски кандидат да биде одбиен и 
ова е прв пат да се одбие кандидат од земја оснивач на ЕУ. Мислам дека навистина 
е навреда за Макрон. Тоа значи дека ова е победа за Парламентот...“. 

Сослушувањата во ЕП на новите кандидати на Унгарија (Оливер Верлели – 
соседска политика и проширување), Романија (Адина-Иоана Валеан – транспорт) и 
Франција (Тиери Бретон - внатрешен пазар) е предвидено да се одржат на 14 ноември 
о.г. Претходно, за 12 ноември во Комисијата за правни прашања на ЕП е најавено 
испитување на финансиските изјави на кандидатите, а пленарното гласање, кога 
треба да биде избрана целокупната Комисија е закажано за 27 ноември. Пред 
гласањето, избраниот претседател на Комисијата, Урсула фон дер Лејен, треба да 
го претстави целиот Колеџ на комесари, како и својата програма, а нејзината изјава 
ќе биде проследена со дебата.

Перспективите на релацијата Европски парламент – Европски совет

Како заклучок би можела да послужи анализата на Мануел Гат во „Меѓународна 
политика и општество“ од 31 октомври о.г., со наслов „Европскиот парламент против 
Макрон“ и поднаслов „Кавгата на Макрон со Европскиот парламент е само симптом 
на поголема игра на моќ за иднината на Европа“. Осврнувајќи се на начинот на кој 
Урсула фон дер Лејен беше избрана за претседател на ЕК и, со тоа, запрен процесот 
на “шпиц-кандидат“, авторот констатира дека за прв пат од директните избори 
во 1979 година во ЕП се случило нешто што наликува на „коалициони разговори“: 
„демохристијаните,  социјалдемократите, либералите и зелените водеа интензивни 
разговори за можна заедничка програма за работа. Ваквата меѓу-фракциска 
дискусија не се случила досега“. Сепак, продолжува анализата, тие разговори не 
беа доволни за да се изберат Манфред Вебер или Франс Тимерман за претседател 
на Комисијата. И покрај тоа, прекинот со принципот на избор на „шпиц-кандидат“ 
за претседател на Комисијата, не го остави Европскиот парламент како слаба 
институција со многу повредени ега, туку како „збир на самоуверени фракции 
кои ја препознаваат сопствената сила кога ќе се здружат“. Тоа зборува за здрава 
демократија. ЕП е опишан како тело кое секогаш бара консензус и, генерално, 
наоѓа договор во интерес на Европа. Истовремено, се цитираат европратеници, 
вклучително и француски, кои сè повеќе го напаѓаат Европскиот совет како 
институција и укажуваат на неговата „очигледна дисфункционалност“.

Вистинската причина, според авторот, за зголемената антипатија на 
европратениците кон Макрон „кој започна како проевропски Месија“, се должи 
на дијаметрално спротивставените погледи за институционалната рамка. „Без 
разлика дали станува збор за буџетот на Еврозоната, за проширувањето на ЕУ или 
за процесот шпиц-кандидат, Макрон смета дека Советот - а не ЕП – е надлежен за 
сè. Затоа, тој е преокупиран со концентрирање моќ и компетенции во Советот“. 
Потсетувајќи на долготрајните и тешки напори на европратениците за поголемо 
влијание и авторитет во одлучувањето, анализата прогнозира дека во наредните 
пет години ќе се прават поголеми напори за изнаоѓање правилен сооднос на двете 
тежишта: меѓувладино спогодување наспрема парламентаризмот. Како клучно 
го поставува отвореното прашање, што го става во сржта на институционалните 
конфликти што ќе се продлабочуваат: како ќе се одрази растечката политизација 
врз ЕП во конкуренција со Советот? 

Како придонес во оваа дебата се споменува неодамнешниот рекорден број 
гласачи на европските избори којшто „дефинитивно ја зголеми довербата на 
Европскиот парламент“, со проценка дека ниту „госп. Зелен договор“, како што го 
нарекува Франс Тимерман, ниту „чуварот на конкуренцијата“, Маргарет Вестагер, 
нема да бидат клучните комесари во новиот Колеџ на Урсула фон дер Лејен, туку 
тоа би можело да биде Марос Сефковиц, „нејзината десна рака за институционални 
односи“.

Авторот заклучува дека потенцијалот за конфликт меѓу Европскиот совет и 
Европскиот парламент расте и потребен е голем такт од страна на двете европски 
институции. „Европскиот парламент е веќе сигурен дека има силна улога. Таков 
е и Макрон. Во таа смисла, ништо не може да се промени. Во Брисел и Стразбур 
дува нов, посуров ветер. Затоа, крајно време е да се проветрат меѓувладините 
коридори на Советот и да се дозволи една или две претседателски заблуди да бидат 
разнесени“ од ветерот.

Дали ветерот ќе биде доволно „суров“ за да одвее и некои замисли од коридорите 
на Советот во однос на проширувањето на Унијата или за да внесе дополнителен 
чист воздух од тие на Парламентот? Тешко е да се знае во овој момент, но од 
промптната реакција на Европскиот парламент веднаш по неуспехот на Европскиот 
совет да се договори за отворање пристапни преговори за членство на Северна 
Македонија и Албанија во Европската унија на Самитот на 17 и 18 октомври о.г. и 
длабоката разочараност изразена во Резолуцијата, усвоена со големо мнозинство 
гласови (412), може да се насети  правецот во кој Парламентот ќе го насочува 
ветерот. Дополнително, посетата на претседателот на Парламентот, Сасоли на 
Северна Македонија, кратко по усвојувањето на Резолуцијата е уште еден сигнал 
за решеноста на ЕП да врши зајакнат притисок и да обезбедува поголемо влијание 
врз одлуките на Европскиот совет. Европскиот совет ја има моќта да носи конечни 
одлуки, но моќта на Европскиот парламент низ годините е зајакната и голема е 
веројатноста дека тој ќе продолжи со барање начини за, како што често нагласува, 
демократизација на европските институции. ЕП како институција е зајакнат 
како резултат на рекордниот одзив на гласачите на последните европски избори 
и е со нов парламентарен состав со, досега, најголем број млади и амбициозни 
новоизбрани европратеници, кои веројатно ќе настојуваат да остават свој печат врз 
меѓуинституционалните односи во Европската унија. 

Една од нив е младата словенечка европратеничка Ирена Јовева, која за време 
на расправата во Европскиот парламент, по изгласувањето на Резолуцијата за 
Северна Македонија и Албанија, на 24 октомври, објаснувајќи ги причините за 
гласањето, изјави: “...гласав за Резолуцијата бидејќи, главно заради една држава 
членка, кредибилитетот на целата Унија е на дното. Не можам да ја прифатам 
француската позиција. Не затоа што мојата земја Словенија и Македонија некогаш 
беа дел од заедничка земја. И, исто така, не затоа што мајка ми беше Македонка, 
туку затоа што сум разочарана како индивидуа, како обичен човек, кој знае како е 
да се ветува нешто со години, и некој прави сè што е побарано од него да направи и 
на крајот останува ништо... Секако, потребни се реформи во Унијата, сите го знаеме 
тоа, но дали почетокот на пристапните преговори ќе биде закана за реформите или 
за Унијата како таква?“

Изминуваат 90 години од обидот на двајца еминентни европски политичари 
да ги залечат раните од Првата светска војна и да понудат перспектива на мир и 
соработка на европскиот континент. Бидејќи ги доживеале страотиите на војната, 
францускиот министер за надворешни работи Аристид Бриан (Aristide Briand), 
инаку претходно повеќекратен претседател на француската влада, и министерот 
за надворешни работи на Германија Густав Штреземан (Gustav Stresemann) упорно 
работеле да ги постават основите за француско-германско помирување и соработка. 

Бриан е една од најмаркантните политички личности на Франција во тој 
период, а Штреземан бил оценуван како највлијателен министер во владите на 
Вајмарската Република. Обајцата веќе стекнале почитување како клучни фигури за 
постигнувањето на Договорот од Локарно во 1925 година. Со овој Договор, чијшто 
примерок е изложен во влезната аула на палатата на Обединетите нации во Женева, 
е реализиран проектот со кој се гарантираат границите на поразената Германија. 
Седум европски држави застанале зад тој документ сакајќи да обезбедат стабилност 
на континентот. Сѐ уште звучи актуелно изјавата од Бриан по церемонијата на 
потпишувањето: „Доколку Договорот од Локарно не соодветствува на новиот дух 
на времето, доколку тој не означи почеток на еден период на доверба и соработка, 
тој нема да го постигне големиот резултат што го очекуваме. По Локарно се издига 
една нова Европа“.

За тие свои усилби Бриан и Стреземан во 1926 година ја добиле Нобеловата 
награда за мир. Овој чин претставувал пошироко признание на двајцата политичари 
за нивниот заеднички потфат. 

Охрабрени од меѓународниот одзив за нивното залагање, се зафатиле со 
уште една поамбициозна цел. Имено, си ја поставиле задачата да им предложат 
на европските држави постигнување мировен аранжман со пoголем досег. Со 
политичкото решение што го разработувале, сметале дека би биле, ако не сосема 
отстранети, секако сузбиени или потиснати причините заради кои европските 
држави влегоа во Големата војна. Тоа е период кога милиони луѓе во најголемите 
европски држави се обидувале среде повоениот хаос да се вратат во нормален 
живот. Во нивната визија за една поинаква Европа се обликувала идејата за сосема 
поинаква мултинационална конструкција, која на европско тло би ги надраснала 
придобивките што ги постигнало Друштвото на народите. 

Друштвото е основано со Мировниот договор од Версај во 1919 година по 
иницијатива на американскиот претседател Вудро Вилсон како прв чекор 
за уредување на повоената сoстојба. За негово седиште е одбрана Женева. 

ЗА ЕДЕН ЗАБОРАВЕН ОБИД ЗА 
СОЗДАВАЊЕ ЕВРОПСКА УНИЈА

ДИМИТАР БЕЛЧЕВ

Прокламирана цел на Друштвото била да се договори процесот на разоружување 
во Европа за да се обезбеди колективна безбедност на континентот, да се 
спречуваат конфликтите преку преговори и да се создадат основи за непречена 
трговија. Во тој период Друштвото броело 43 држави членки, од нив 27 биле 
од Европа. Битен елемент на меѓународната активност на Друштвото, но и за 
разбирање на политичкиот амбиент, е дека Соединатите Американски Држави, 
иако биле иницијатори за неговото формирање, не биле негови членки. Не е член 
нити Советскиот Сојуз. Сепак, овие две држави одржувале постојани политички 
комуникации со Друштвото.

Континентот сѐ уште се опоравувал од катастрофалните последици од Првата 
светска војна. Со распаѓањето на големата Австро-унгарска монархија во Европа 
биле создадени редица нови политички субјекти од Балтикот до Јадран. Новите 
држави ги правеле првите чекори во градењето сопствена државна администрација. 
Невработеноста насекаде била исклучително висока, a изостанале и финансиските 
поддршки за демобилизираните војници. Насекаде  пренапрегнатите државни 
буџети не можеле да обезбедат покривање на издатоците, а инфлацијата ги 
обезвреднувала заработувачките. На меѓународен план се појавуваат првите 
ривалитети и сојузништва меѓу нив, со или без поддршка од клучните европски 
држави. За илустрација, во 1920 година Кралството СХС, Романија и Чехословачка 
ја формираат малата Антанта со  цел да обезбедат взаемна поддршка наспроти 
опасноста соседните држави да се обидат да ги загрозат новите гранични линии 
исцртани преку територијата на исчезнатата Австро-унгарија. Во неколку држави 
социјалистичката идеја го заземала своето место на политичката сцена преку 
избори или со револуции.

Во такви околности во септември 1929 година во Друштвото на народите Аристид 
Бриан ја претставил иницијативата што ја разработил заедно со Густав Штреземан 
и со тоа поттикнал дебата за идната организација на Европа. 

Клучната идеја на овие политичари била да се постигне потесна соработка меѓу 
европските држави во рамките на Друштвото на народите. Предлогот на Бриан и 
Штреземан предвидувал создавање Европска федеративна унија со свои постојани 
институции. По начелното едногласно прифаќање на идејата во текот на Десеттата 
седница на Собранието на Друштвото, кога била „разгледана со симпатии“ како 
што стои во официјалното известување од 9 септември 1929 година, Франција била 
задолжена да изготви „Меморандум за организација на принципи за Европска 
федеративна унија“ (Memorandum sur l’organization d’un régime d’Union fédérale 
européenne), Целта била овој Меморандум да се достави до владите на државите 
членки и да поттикне консултации на оваа тема. Понатаму во известувањето се 
прецизира дека, по добивањето на одговорите од владите, Франција треба да 
подготви извештај со кој ќе ги сумира  позициите на членките и ќе го поднесе на 
наредната седница пред Собранието.  

Некои историчари посочуваат два настана кои секако влијаеле на атмосферата 
во која се изготвувал Меморандумот, а и подоцна кога се одвивал процесот на 

разработка на реакциите на поканетите држави и подготовката на извештајот. 
Неговиот колега Штреземан ненадејно починал само месец дена подоцна, во 
октомври 1929, со што Бриан го загубил клучниот партнер во овој потфат. Кон 
крајот на истиот месец, на Црниот вторник 29 октомври, се случил падот на 
клучните берзи во светските финансиски центри, со што започнала „Големата 
депресија“ на светско ниво. Стопанската активност во најразвиените држави во 
само неколку седмици драстично опаднала, а колапсот на посиромашните бил уште 
посуров. Невработеноста наеднаш пораснала што довело до социјални немири и 
општествени превирања. Се појавиле нови радикални и популистички политички 
програми и играчи, кои на разочараните граѓани им нуделе радикални пресврти и 
„брзи решенија“. Како последица, општествената енергија била насочувана не само 
против сопствените политички елити, туку и против „загрозата што доаѓала од зад 
границите“.

Во такви меѓународни околности француското Министерство за надворешни 
работи го подготвило текстот на Меморандумот и во мај 1930 година го предало 
на другите држави-членки на Друштвото на народите за добивање нивна позиција. 
Меморандумот се состои од вовед и четири поглавја. Во комплетното досие за 
Меморандумот, што се чува во Дипломатскиот архив на Франција, се содржани и 
пристигнатите одговори од сите 26 поканети држави.

Меморандумот во воведот ги поставува клучните точки врз кои треба да почива 
проектот за Унија. Се поаѓа од колективната одговорност за справување со опасностите 
што го загрозуваат европскиот мир. Притоа се посочени не само можните политички, 
туку и стопански и социјални закани. Се укажува дека европската економија не е 
координирана и дека ѝ недостасува кохезија во здружувањето на материјалните 
и моралните сили (стр.9). Паралелата со Европската заедница за јаглен и челик, 
создадена речиси три децении подоцна, се наметнува самата по себе. А токму во 
ова парцијализирање на ресурсите Меморандумот ја согледувал најсериозната 
пречка за создавање и за ефикасност на сите политички и правосудни институции 

врз кои треба да се темели една миротворна организација. Оваа дисперзија исто така 
ги ограничувала можностите за проширување на стопанските пазари, обидите за 
зголемување на индустриското производство и уредувањето на пазарот на работна 
сила, што е посочено како извор на политичката и социјалната несигурност. Како 
илустрација за стопанската раситнетост Меморандумот бележи постоење на над 
20.000 километри царински граници помеѓу државите потписнички на Договорот од 
Локарно (стр.10). На Друштвото на народите му се закануваат, според документот, 
„сериозни пречки доколку оваа територијална расцепканост не се компензира 
што е можно побрзо, со градење врски на солидарност коишто ќе им овозможат на 
европските држави да станат свесни за европската географска целост “ и натаму, „во 
Друштвото на народите да постигнат една од оние регионални спогодби, коишто се 
формално превидени во Пактот за основање на Друштвото“.

Во текстот се нагласува тежнението целата политичка акција да се води внатре 
во Друштвото на народите. На тој начин пред воневропските членки би бил понуден 
еден дополнителен елемент за развој на Друштвото од кој тие би имале само полза. 
Унијата би претставувала инструмент на Друштвото со прерогативи ограничени на 
европските држави, со можности за подиректно и поитно ангажирање на европски 
план, имајќи ги предвид, како што се наведува, „нивните етнички афинитети и 
нивната цивилизациска заедница“ (стр.10). На тој начин географската блискост би 
овозможила да се постигнат такви заеднички решенија кои не би биле наметнувани 
на останатите членки. Исто така идната федерална поврзаност на европските држави 
би имала дополнителнo полезна улога во Друштвото да создава погодна атмосфера 
за мирољубиво разрешување на евентуални спорни ситуации, како и за олеснувања 
во постапките за извршување на одлуките на Друштвото. 

Европската координација би требала да се одвива во целосна пријателска доверба 
и соработка, за да се препознае интересот за поголема хомогеност во Европа. Таа би 
опфаќала и модерни правила за меѓународната економија со кои би се настојувало да 
се постигне неопходна стабилност за развивање на взаемната трговска размена.  Се 
укажува дека целта е „уредување на една поедноставена Европа“ (Europe simplifiée, 
стр.11) во ситуација кога е таа под постојана загроза од судири. 

Уште еден појдовен став во Меморандумот упатува на правење споредба со 
тековниве околности во кои се остварува европската кохезија. Експлицитно се  
предлага новата европска конструкција да не прибегнува кон некаква царинска 
унија со која би ги укинала внатрешните царински бариери за да изгради такви, 
уште построги, на границите на Унијата. Според предлагачот тоа би претставувало 
воспоставување инструмент за борба против државите што би биле надвор од 
неа. Притоа укажува дека таквата концепција би била „парцијален зафат“ и е 
некомпатибилна со принципите на Друштвото на народите чијашто основна цел е 
постигнување универзални вредности.

Паѓа во очи што уште во првите ставови на Меморандумот не е нагласен соодносот 
на суверените права на државите-членки на Унијата наспрема прерогативите на 
нејзините планирани институции. Тој е поместен сосема на крајот на текстот, 
а содржи експлицитна одредба дека „во ниеден случај и во никаков степен, 

воспоставувањето федерална поврзаност меѓу европските влади нема да ги засега 
суверените права на државите-членки“ (стр.12) и продолжува дека: „Спогодувањето 
помеѓу европските држави треба да се остварува само преку апсолутен суверенитет 
и целосна политичка независност“. Понатаму се вели дека би било невозможно да 
се замисли политичка доминација во една организација која своеволно се развива 
под закрила на Друштвото на народите, чиишто два базични принципа се сувереност 
на членките и еднаквост на правата. Токму задржувајќи го суверенитетот, сугерира 
предлагачот, секоја членка на Унијата ќе се афирмира преку својата соработка во овој 
колективен потфат, во рамки на принципите на федеративната Унија, принципи кои 
ќе ги почитуваат посебните традиции и карактеристики на секој народ. 

По опсежното начелно излагање, коешто го предадовме овде во изводи и во кое 
се разработени елементите кои би претставувале основа за идната федеративна 
унија и за нејзините прерогативи, во четири тематски оддела се претставени неколку 
дополнителни сугестии. 

Се наведува дека спогодба од овој предложен вид со нејзините претензии, колку 
и да се најскромни, би ги афирмирала принципите на унија на европскиот дух и би 
била целосно посветена на воспоставената солидарност меѓу европските држави. 
Нејзината форма да биде едноставна, но едновремено и да ја покажува основната цел 
на таквото здружување, а тоа е ангажирање во колективниот потфат за создавање 
миротворна организација на Европа. За таа цел владите би одржувале периодични 
или вонредни состаноци за да се разгледуваат заеднички сите прашања за кои е 
заинтересирана заедницата на европските народи. Европска конференција или 
друг постојан орган би биле овластени да ја градат активната врска на солидарност 
меѓу европските држави и да го претставуваат правниот субјективитет на Унијата, 
но секако во рамките на одредбите од член 21 од Пактот за воспоставување на 
Друштвото на народите.

Понатаму,  разработката на внатрешната организација на идната „Конференција 
на Унијата“ и претседавањето со неа би следеле како продолжение на дискусијата 
по извештајот што ќе го понуди Франција. Се сугерира претседавањето да биде 
ротирачко со мандат од една година (Оддел II, стр 14). Иста постапка се предлага и 
за „Постојаниот европски комитет“, кој би бил извршен орган на Конференцијата, со 
тоа што би бил составен од претставници од неколку, а не од сите држави. Дури на 
стр.15 од документот се навестува и можноста, во случај да се третира прашање од 
поширок интерес, Комитетот да може да покани претставник на европска држава, 
но и неевропска, која не е членка на Друштвото на народите, да помогне или да 
учествува со „консултативен глас“ 

За оперативна поддршка на претседавачите со Конференцијата и со Комитетот 
се сугерира, во подоцнежна фаза да се воспостави секретаријат, а во почетокот 
државата претседавач со Конференцијата  да ја обавува оваа услуга. За место на 
активностите на овие тела се предлага Женева.  

Одделот III се осврнува на потребата уште во почетната фаза да се определат 
основните директиви со кои би се одредила општата коцепција за работата 
на Комитетот. Иницијаторите предлагаат секој чекор кон стопанска унија да 

биде строго подреден на прашањето на безбедноста.Таксативно се набележува 
дека поинаков пристап најслабите држави би ги подложил, без гаранции и без 
компензации, на политичка инфериорност којашто би произвела  индустриска 
доминација на посилно организираните држави.Треба да се разработат клучните 
насоки на економската политика во кои секоја држава ќе ја уредува сопствената 
царинска политика. Се додава дека само со унапредување на политичката ситуација, 
којашто гради доверба помеѓу народите, има оправдување да се бара од државите 
„стопанско жртвување“ за да се постигне повисоката цел, а тоа е трајна и тесна мирна 
поврзаност меѓу европските народи (стр.16). „Секоја влада во рамките на овие начела 
би ја градела својата царинска политика, насочена кон рационална организација на 
европското производство, а размената би била преку прогресивна либерализација и 
поедноставување на постапките за движење на стоките, на капиталот и на луѓето“. 
Постои само една единствена задршка, а таа се однесува на потребите за национална 
одбрана на секоја држава“ (стр. 17).

Последниот IV oддел ги посочува можните заеднички потфати на европско ниво 
на повеќе полиња. Бидејќи Друштвото на народите веќе усвоило Економска програма 
на својата Стопанска конференција, се предлага следење на политиката на картелите 
и на намалувањето на царините. Се сугерира координација на проектите за градење 
европски автопати и каналска мрежа, договори помеѓу државните железници 
и пошти, потоа на планот на социјалното и трудово право, хигиената и научната 
соработка. Не е изоставена ни интер-парламентарната соработка. Изнесена е заложба 
за взаемни контакти и размена на гледишта за да се подготви политичката подлога 
за реализација на Европската унија и да се подобри „меѓународната атмосфера во 
Европа за взаемно разбирање на интересите и чувствата на народите“ (стр. 19).

Меморандумот завршува со покана до европските влади да ги формулираат своите 
мислења за понудените точки со подвлекување дека „никогаш не бил посоодветен и 
поургентен моментот за почнување конструктивен зафат за Европа... Уредувањето на 
основните проблеми, материјални и морални, произлезени од последната војна, ќе ја 
ослободи наскоро новата Европа од оној товар што тежи врз нејзината психологија, 
но и економијата“ (стр.20).

Со оглед на тогашната стопанска депресија во која западнал светот, не само Европа, 
за одбележување е податокот дека владите не доцнеле со своите позиции. Одговорот 
на Владата на Шпанија е веќе со датум 25 јуни 1930, a во текот на јули пристигнувале 
одговорите од другите држави. Последен е оној од Владата на Швајцарија од 4 август.

Содржината на одговорите би била тема на еден друг преглед. Историјата 
забележала дека идејата на францускиот политичар Аристид Бриан за Европска 
федеративна унија не била оживотворена ниту во зачеток. Тој починал во 1932 
година и не го доживеал жестокиот национализам и агресивноста на фашистичкиот 
поредок. A најмногу стравувал токму од таа политичка и општествена клима. 

Европа морала да доживее уште една катастрофа, со уништени милиони животи 
и неизмерни културни и материјални вредности, за да се наврати одново на идејата 
за соработка и да изгради  нова, поинаква европска градба, соодветна на времето во 
кое е формирана. 

Стратешките насоки на Северна Македонија се 
цврсто поставени и определени, благодарение на 
широкиот политички и општествен консензус. 

Првенствен, централен приоритет е економијата, 
растот на продуктивното вработување и подигнувањето 
на животниот стандард на граѓаните. За ова секако 
е потребна одржлива политичка стабилност, но 
во модерен интегриран свет кој се карактеризира 
со меѓуповрзаност и меѓусебна зависност. Oвој 
првенствен приоритет е нужно поврзан и со големите 
приоритетни стратегиски агенди во надворешната 
политика – членство во НАТО и во ЕУ, како и силна 

регионална соработка; со задача трите агенди да се одржат во баланс
Трансатлантизмот, олицетворен преку членството во НАТО и почеток 

на пристапни преговори со ЕУ како алатка за европска трансформација на 
македонското општество ќе продолжат да имаат доминантна улога во остварувањето 
на нашите стратегиски приоритети во наредните години. Тоа се потврди на 
неодамнешната средба одржана кај претседателот Пендаровски меѓу политичките 
лидери на државата, по октомврискиот Совет на ЕУ (2019) кога изостана поканата 
за почеток на пристапни преговори за членство на Република Северна Македонија 
во Европската унија.

Безбедноста е подлога за развој, па благодарение на членството во НАТО, кое 
е веќе реалност, се очекува подобрување на економските параметри на нашата 
држава. Земјата има потенцијал да биде уште поатрактивен простор за странски 
директни инвестиции заради безбедносните гаранции кои нашиот пазар ќе му ги 
нуди на капиталот и заради предвидливоста на економскиот и правен модел. НАТО 
за нас претставува стратешко отворање во геополитичка и геостратегиска смисла, 
но и можност да се капитализира на економски план внатре во државата.  

Северна Македонија формално ќе стане 30-ти сојузник во Алијансата штом сите 
земји членки, вклучувајќи ја и нашата држава, ќе ја комплетираат националната 
законодавна процедура за ратификација на Пристапниот протокол за членство 
на Република Северна Македонија во Северноатлантската алијанса. Од сегашна 
перспектива, влегуваме во алијанса на вредности и перманентна коалиција на 
демократии, со сите политички, економски, воени и дипломатски придобивки 

НОВА ГЕОСТРАТЕГИСКА И ГЕОПОЛИТИЧКА РЕАЛНОСТ
(Членство на Република Северна Македонија во НАТО и 
почеток на пристапни преговори)

Перун Јоргакиевски:
Соработник во Дипломатскиот клуб

кои се подразбираат. Нашата земја за прв пат и институционално се интегрира во 
западен систем на вредности. Овој факт е огромна пресвртница чии придобивки 
многу повеќе ќе ги уживаат генерациите што доаѓаат по нас.   

Членството во Алијансата, преку контролните механизми на НАТО, осигурува 
зацврстување на квалитетот на индивидуалните воени способности на секоја 
земја членка, ги зајакнува демократските капацитети на државите и ја зацврстува 
нивната улога како извозници на стабилност. Нашата држава ќе се интегрира во 
најуспешната и најмоќна политичко-воена алијанса во светот и ќе добие место на 
сојузничката маса со еднакво право на глас и можност директно да влијаеме врз 
обликувањето на политиките на НАТО. 

Членството испорачува ефективна одбрана, а единствено земјите членки 
на Алијансата ги уживаат придобивките од принципот на колективна одбрана. 
Трансформацијата на вооружените сили ќе резултира со постигнување на високо 
ниво на интероперабилност со земјите членки на НАТО. Северна Македонија ќе 
може да смета на 29 сојузници, посветени да ја заштитат и одбранат од евентуална 
агресија, а ултимативна гаранција претставува членот 5 од Вашингтонскиот 
договор. Преку градење на сојузништвото во рамките на Алијансата, ќе бидеме 
сведоци на зголемена интеракција со земјите членки и НАТО  земји партнери врз 
билатерална основа, што претставува комплементарен фактор во исполнување на 
поставените стратешки приоритети. 

НАТО е алијанса која веќе седум децении демонстрира отпорност и способност 
да се адаптира на различни безбедносни предизвици - од периодот на Студената 
војна, преку падот на Берлинскиот ѕид и ширењето на демократијата во пост-
комунистичките земји на Исток, па до денешните современи предизвици кои 
особено добија на значење по случувањата во Грузија 2008 и Крим 2014, а како одраз 
на новата геополитичка реалност. Силината на НАТО се состои и во тоа што успева 
да менаџира внатрешни несогласувања без притоа да се ослабне централната 
одговорност на Алијансата - заедничка одбрана и заштита. Примери за надминати 
разлики од историска перспектива се кризата во Суецкиот канал во 1956 година, 
одлуката на Франција во 1966 година да ја напушти командната структура на НАТО 
или почетокот на војната во Ирак во 2003 година. Внатрешните несогласувања во 
актуелноста се плод на различни политички погледи за прашања како: правична 
распределба на финансискиот товар, климатски промени, трговски прашања и 
тарифи или Иранскиот нуклеарен договор.

Во напорите за одвраќање на ризици и менаџирање на кризи расте важноста 
на мултилатералните механизми. Оттука, регионалната соработка има 
додадена вредност. Од особено значење е да се понуди ефикасен регионален 
мултинационален придонес при разгледувањето на светските безбедносни 
предизвици кои се наметнуваат, а преку промовирање на интегриран стратешки 
пристап. Природата и димензијата на предизвиците со кои се соочуваме денес 
ја надминуваат националната сфера и наметнуваат потреба од транснационална 
соработка, а за што ни сведочи примерот со големата миграциска криза во 2015/2016 

година. Независно дали земјите од регионот се стремат кон НАТО или ЕУ, колку 
повидлив и поефикасен е заедничкиот регионален настап на меѓународно поле, 
толку се поголеми придобивките за индивидуалните очекувања од пристапувањето 
во овие две организации.     

Во глобализиран свет, над можностите на која било одделна земја е да застане 
пред предизвиците самостојно, без оглед дали е заштита на мирот и безбедноста, 
борбата против тероризмот, миграциските бранови или пак климатските промени. 
Членството на Северна Македонија во НАТО, само по себе, нема значајно да влијае 
врз промена на безбедносните ризици што се дефинирани во нашите стратегиски 
одбранбени документи, со кои и во моментот се соочуваме. Но во согласност со 
принципот на солидарност, што е темел на колективната безбедност на Алијансата, 
нашите предизвици и ризици ќе станат грижа и на останатите 29 сојузници, како и 
обратно - нивните стануваат и наши. Тоа соодветно ќе се одрази врз потребата да 
имаме изградени национални позиции за прашања што до сега не биле предмет на 
доволен интерес, како и одговорно да се однесуваме од позиција на земја членка. 

Тргнувајќи од географската реалност, како дел од Јужното крило на НАТО, 
подиректно ќе бидеме изложени на безбедносните ризици и предизвици што 
доаѓаат од тој правец - тероризам, миграција, враќање на странски терористички 
борци, радикализам, екстремизам и тн. Хибридните закани се посебна категорија 
и тие се неизбежен предизвик за сите во наредниот период. НАТО е предворје на 
ЕУ со оглед дека е клучен фактор што ги забрзува евро-интегративните процеси. Од 
аспект на реформските области, има конвергирани елементи кои се поистоветуваат 
со успешното водење на двата процеси - правосудство, владеење на право, заштита 
на човекови права, безбедносен сектор, одбранбен сектор, подобрување на 
меѓуетничките односи, добрососедски односи, итн. Позитивните постигнување 
во овие области ја зајакнуваат подготвеноста на нашата држава за почеток на 
пристапни преговори за членство во ЕУ. 

За жал, препреките и натаму го комплицираат македонскиот пат кон ЕУ 
интеграција, но овој пат тоа не е толку резултат на внатрешна стагнација или 
отсуство на реформи, туку на потребата ЕУ да се консолидира од внатре и да 
изнајде консензус за тоа како ќе продолжи понатаму со политиката на отворени 
врати. Во меѓувреме, нам ни преостанува да продолжиме да демонстрираме 
одлучност во одбрана на вредностите во кои веруваме, а најзначајните ни се врзани 
со членството во ЕУ. Како последица на неодамнешниот Совет на ЕУ, неуспешен 
за нас, исправени сме пред сериозен предизвик да спречиме да свене европската 
перспектива во нашето општество и да се намали граѓанската поддршка како 
резултат на фрустрација и скептицизам. Поволно е тоа што можеме и натаму 
да сметаме на поддршка од мнозинството земји членки на ЕУ и од европските 
институции кои се залагаат за одржување на европската перспектива во регионот. 

Конечно, треба и да научиме да градиме, култивираме култура на стратешко 
размислување и соодветно да ги антиципираме промените во безбедносната 
околина. Членството во НАТО е можност за ново поставување во надворешната 
политика. Секоја земја има свои околности и карактеристики, па во такви услови 
ќе треба да ги валоризираме позитивните специфики кои се одраз на нашата 
внатрешна и надворешна и регионална поставеност и нив соодветно да ги 
промовираме во меѓународни рамки.             

/Излагањето, во име на Дипломатскиот клуб – Скопје е поднесено на Научната 
конференција „Периодот пред нас – време на безбедносни предизвици и неопходни 
чекори“ организирана од Асоцијацијата за здруженија од безбедноста, одбраната и 
меѓународните односи на 24.10.2019 година во Домот на АРМ во Скопје/

Статус на ратификација на Пристапниот протокол на 
Република Северна Македонија во НАТО во Националните
парламенти на земјите членки на Алијансата

Држава Статус на ратификација 
Грција Ратификуван на 08.02.2019
Словенија Ратификуван на 12.02.2019
Албанија Ратификуван на 14.02.2019 
Бугарија Ратификуван на 20.02.2019 
Хрватска Ратификуван на 01.03.2019 
Црна Гора Ратификуван на 01.03.2019
Романија Ратификуван на 13.03.2019
Литванија Ратификуван на 14.03.2019
Данска Ратификуван на 26.03.2019
Словачка Ратификуван на 04.04.2019
Полска Ратификуван на 11.04.2019
Белгија Ратификуван на 25.04.2019 
Португалија Ратификуван на 15.05.2019 
Латвија Ратификуван на 16.05.2019
Норвешка Ратификуван на 05.06.2019 
Германија Ратификуван на 06.06.2019
Канада Ратификуван на 09.06.2019 
Естонија Ратификуван на 12.06.2019
Унгарија Ратификуван на 25.06.2019
Луксембург Ратификуван на 02.07.2019 
Турција Ратификуван на 11.07.2019
Чешка Ратификуван на 08.10.2019
Обединето Кралство Ратификуван на 16.10.2019
Италија Ратификуван на 16.10.2019
Исланд Ратификуван на 16.10.2019
Холандија Ратификуван на 12.11.2019
Франција Ратификуван на 21.11.2019
Соединети Американски Држави Ратификуван на 26.11.2019

АРМИЈАТА НА РЕПУБЛИКА СЕВЕРНА МАКЕДОНИЈА, 
ДОМАЌИН НА НАЈГОЛЕМАТА МУЛТИНАЦИОНАЛНА ВЕЖБА 

„ОДЛУЧЕН УДАР“ 2019

Вежбата „Одлучен удар“ овозможи оружените сили на повеќе земји, членки на 
НАТО алијансата да споделат знаења и способности во насока на зголемување на 
довербата и заемното разбирање, со што ќе се зголеми и успехот на евентуалните 
идни заеднички учества во операции. Вежбата беше организирана и предводена 
од тим за планирање на нашата армија, поддржан со планери од оружените сили 
на Соединетите Американски Држави и четири НАТО држави од Европа (Бугарија, 
Црна Гора, Албанија и Литванија). Станува збор за масивна вежбовна активност 
(комбинирана здружена вежба), настан кој инволвира околу 2700 припадници 
на оружените сили од пет земји-членки на НАТО и нашата држава како држава - 
поканета за членство во Алијансата и е досега најголема вежба која се реализирала 
во нашата земја. Во текот на подготовката и реализацијата на вежбата „Одлучен 
удар“ учествуваа припадници од скоро сите формациски состави на армијата, 
во функција на борбена и реална логистичка поддршка. Оваа вежба опфати и 
капацитети од Министерството за внатрешни работи, Министерството за транспорт 
и врски и редица други надлежни институции од нашата држава.  

Овие податоци го истакнуваат значењето на вежбата „Одлучен удар“ во 
сèопфатен национален контекст.Целта на вежбата беше синхронизација на 
расположливите сили и капацитети и потврда на тактиките, техниките и процедурите 
за координирани и комбинирани операции, здружени и комбинирани операции во 
урбана средина во различни временски услови и во исто време да го зголеми нивото 
на интероперативност и интеграција како помеѓу конвенционалните, така и помеѓу 
силите за специјални операции на партнерските земји, потврдувајќи го нивото на 
борбена готовност и ставајќи ја на тест способноста на логистичката поддршка за 
интензивна одржливост на операции со висок интензитет. 

На отворањето на вежбата на полигонот „Криволак” заменикот министер 
за одбрана Беким Максути порача дека оваа, досега најголема вежба која ја 
организира нашата армија, се случува во вистинско време во кое нашата држава е 
исклучително горда на постигнатото и дека Алијансата добива искрен и посветен 
сојузник. „Ние сме сојузник кој цврсто верува во вредностите на Алијансата и кој 
знае да се бори за демократијата, слободата, еднаквоста, владеењето на правото. 
Сојузник кој знае како е да се почитуваат тие вредности и знае дека живеењето 
и практицирањето на тие вредности е основата за развој на едно современо, 
демократско, европско општество“, рече Максути. Тој  им порача на војниците-
учесници на вежбата да бидат максимално посветени, отворени едни кон други, 
зашто тие се сојузници, дел од иста Алијанса. За полигонот „Криволак” тој истакна 
дека е полигон кој ги нуди сите услови за реално извежбување. В.Д. амбасадорката 

на САД, Микаела Швајцер Блум се заблагодари и ѝ честита на Армијата за 
организацијата на вежбата. „Вежбите како ‘Одлучен удар’ играат важна улога во 
зајакнувањето на нашата заедничка безбедност. Тие овозможуваат нашите армии 
да можат да комуницираат и да изведуваат заеднички операции. Тие ги поврзуваат 
нашите војници, градејќи меѓусебно разбирање и лични врски што траат и нас не 
прават посилни“, истакна Швајцер Блум. Командантот на Здружената оперативна 
команда, генералот Павле Арсоски им оддаде признание на сите офицери вклучени 
во подготовката и организацијата на вежбата. За „Одлучен удар“ истакна дека ќе 
претставува најдобар доказ за подготвеноста и интероперабилноста на нашата 
Армија со сојузниците. Директорот на вежбата, потполковникот Игор Манасовски 
информираше дека планирачкиот процес за развој на вежбата траел 16 месеци, а 
вклучени биле 80 офицери и подофицери од шесте земји-учеснички.  

На 8 јуни во рамките на вежбата „Одлучен удар“ на полигонот Криволак, 
се реализираше тактичка вежба со боево гаѓање и артилериско боево гаѓање. 
Началникот на Бирото на националната гарда на САД, генералот Џозеф Ленгиел 
кој ги посети учесниците на вежбата, истакна дека е импресиониран и дека 
оваа вежба ќе ги зголеми можностите за развој на колективната подготвеност и 
интероперабилноста. За нашата земја рече дека е постојан партнер на Соединетите 
Американски Држави и дека како земја која е посветена на заедничката безбедност 
ќе биде и силен сојузник во НАТО. Генералот Ленгиел, во однос на полигонот 
„Криволак” посочи дека станува збор за одличен капацитет кој дава огромни 
можности за извежбување, од аспект на теренот, неговата големина и можностите 
за боево гаѓање. Потполковникот Игор Манасовски, директор на вежбата, истакна 
дека оваа вежба и сите активности се резултат на процес што бил планиран година 
и половина заедно со партнерите на нашата армија од националните гарди на 
Пенсилванија и Колорадо од САД и со вооружените сили на Бугарија, Албанија. 
Литванија и Црна Гора. „Вежбата во основа треба да обезбеди зголемување на нивото 
на интероперативност и интеракција на сите учесници и на крајот да овозможи 
оспособеност на сите епементи за да можат да функционираат заеднички во некоја 
идна заедничка операција со нашите партнери”, рече потполковникот Манасовски. 
Тој информираше дека во вежбата се вклучени над 2.700 војници со повеќе од 400 
моторни возила, како и воздухоплови од нашата армија и од САД.

Реализирани активности

Во рамки на вежбата „Одлучен удар“ беа реализирани повеќе активности. На 
6 јуни имаше утринско гостување на националната телевизија на припадници од 
АРМ и вооружени сили на САД, каде што преку разговор јавноста имаше можност 
да се запознае одблиску со активностите кои се одвиваат на најголемата вежба 
реализирана досега во нашата земја. Во согласност со планот на вежбата, а во 
рамките на програмата за цивилно-воена соработка беше реализирана донација 
на книги на англиски јазик од страна на вооружените сили на САД во основното 

училиште „Страшо Пинџур“ и основните училишта во селата Криволак и Пепелиште.
Исто така, медицинските тимови од националната гарда на Пенсилванија 

и Средната пешадиска баталјонска група (СПБГ) од нашата армија реализираа 
заедничко извежбување и размена на искуства од доменот на прва помош, 
третирање на ранети и евакуација на повредени со хеликоптер „Ми-17“. Потоа 
втората пешадиска чета од (СПБГ) спроведе активност „Ескортирање на конвој“. 
Според сценариото на вежбата, во текот на движењето на конвојот од возила едно 
од нив наиде на импровизирана експлозивна направа (ИЕН) и заседа, при што две 
лица беа повредени и беше извршена нивна евакуација со хеликоптер „Ми- 17“. 
Реализирани беа и повеќе други планирани активности во согласност со листата на 
инциденти и настани во реоните на село Мушанци и Кршковица и на стрелиштето 
„Џидимирци“.       

На „Денот за високи гости“ можеа да се видат воздухоплови на Армијата и 
воздухопловот Б-52 на оружените сили на САД. Претседателот на нашата земја 
и врховен командат на армијата Стево Пендаровски, премиерот Зоран Заев, 
министерката за одбрана Радмила Шекеринска и в.д. амбасадорката на САД 
Микaела Швајцер-Блум беа импресионирани од прикажаното сојузништво, 
високата подготвеност, капацитетите на војниците од земјите – учеснички и 
капацитетите на Криволак.

Отворен ден на „Криволак“

Во Отворените денови за граѓаните беше организирано претставување на 
воената опрема во Гевгелија, Свети Николе, Кавадарци, Радовиш, Струмица, Битола 
и во Гостивар. 

Магазинот „Штит“ објави информации и за редица други меѓународни вежбовни 
активности во рамките на соработката на нашата Армија со НАТО: Летен кампус 
2019 во Криволак со учество на единици од 11 партнерски и пријателски земји, како 
и во Хрватска, Албанија и Бугарија.

/Благодариме на редакцијата на „Штит“, магазин на Министерството за одбрана, 
за љубезната согласност да преземеме во скратена верзија делови од објавените 
репортажи во број 117 од јули 2019 година /

ПРЕТСЕДАТЕЛОТ НА ЕВРОПСКИОТ ПАРЛАМЕНТ 
ДАВИД МАРИА САСОЛИ ВО СКОПЈЕ

ПОСЕТИ   И   ИЗЈАВИ  

Република Северна Македонија беше првата земја што претседателот на 
Европскиот парламент Давид Мариа Сасоли официјално ја посети по неговиот 
неодамнешен избор на новата функција. По средбата со својот домаќин, претседателот 
на Собранието Талат Џафери, тој даде неколку изјави со кои се обиде да фрли повеќе 
светлина на атмосферата во Брисел по познатата одлуката на Европскиот совет од 17 
октомври годинава. Во една од тие изјави тој, меѓу другото, рече:

„За време на последниот совет на ЕУ имаше приговори од три влади на 
држави-членки и нивните предлози влијаеја врз конечното донесување на 
одлуката. Во суштина на седницата не се слушна „не“. Немаше негирање на 
прашањето за започнување на преговори и добивање на датум. Но имаше 
еден вид на условување. Се постави условот и прашањето дека треба да се 
стори нешто повеќе. Се работи само за  стравување дека овој процес може и 
да запре.   

Верувам дека некои од тие условувања, кои беа искажани, треба да 
се разгледаат, да се разберат. Исто така верувам дека приговорите кои 
беа покренати од трите земји може да бидат надминати. Мислам дека 
во овој момент извесни влади се во фаза на предомислување, односно 
ги разгледуваат сопствените одлуки што ги донеле. Но, да нагласам, не 
слушнавме  изрично „не“. Имаше одлагање на одлуката, но не и нејзино 
одбивање“   

„Ние знаеме дека прашањето ќе биде покренато пред Европскиот совет 
во мај. Следат Самитот во Загреб и низа средби, така што ние остануваме 
посветени на овој процес. Како и сите, и јас се надевам дека тој ќе се заврши 
на просперитетен и позитивен начин“.    

„Сакам да повторам дека земјите, кои искажаа воздржаност и резерва 
во однос на одлуката, сега се во фаза на проценка и разгледување на таа 
нивна одлука. Ова е момент што влева голем оптимизам и доверба. Не се 
работи за историска грешка, туку за историско одложување. Со поддршка од 
новата Европска комисија за започнување на пристапните преговори, добро 
е темелно да се разгледа ситуацијата и да се продолжи по заедничкиот пат“, 
заклучи претседателот на Европскиот парламент Давид Мариа Сасоли во 
својата изјава во Скопје“ .

ДРЖАВНИОТ СЕКРЕТАР НА САД МАЈК ПОМПЕО ВО ОХРИД

Државниот секретар на САД Мајк Помпео допатува на 4 октомври 2019 година 
во Охрид на средби со највисокото државно раководство. Во текот на посетата тој 
се сретна и разговараше со претседателот на Републиката Стево Пендаровски и со 
претседателот на Владата Зоран Заев, кој беше придружуван од потпретседателот 
Бујар Османи и министерот за надворешни работи Никола Димитров. 

Македонските медиуми известуваа за текот на посетата, за официјалните средби 
и за придружната програма. Изјавата на државниот секретар М.Помпео беше 
пренесена во живо на телевиските канали. 

Пренесуваме изводи од неговото излагање:

“Ги поздравуваме чекорите што ги презема вашата Влада во борбата 
со корупцијата и охрабруваме да има поголема одговорност за сите кои ја 
злоупотребиле јавната доверба. Борбата против корупцијата е од клучна 
важност за вашето членство во ЕУ и НАТО, и уште поважно, тоа е вистинската 
работа што треба да ја направите за демократијата и за вашиот народ”.

 “Силна демократија значи да одговори на грижите на јавноста и да 
преземе уште мерки да се одбрани од злонамерни влијанија. Срцата и 
умовите на граѓаните на Северна Македонија треба да ја водат државата 
напред, а не руските компјутерски ботови и тролови на социјалните медиуми. 
Би сакал да ве предупредам и за ризиците од инвестициите на Кина во 
полето на чувствителните технологии и нивната стратегија на подмитување 
при обезбедувањето на зделките во инфраструктурата. Сакаме Северна 
Македонија да успее, а не да се бори со корупција или со долгови”.

Високиот гостин исто така најави дека Соединетите Америкнски Држави оваа 
есен ќе го ратификуваат протоколот за членство на Македонија во НАТО.

Во згуснатата програма на посетата сепак бил обезбеден простор високиот гостин 
да ја посети црквата „Света Богородица Перивлепта“ и да ја разгледа Охридската 
галерија на икони. За одбележување е дека неодамнешните заштитни зафати на 
црквата беа финансирани со помош на САД, од амбасадорскиот фонд на Амбасадата 
во Скопје и од програмите на УСАИД, а веќе е најавен нов грант за поправки во 
манастирот „Света Богородица Милостива“ во село Вељуса.

ЗА РЕГИОНАЛНАТА СОРАБОТКА

Во годините пред драматичната промена на геополитичката карта на Југо-
источна Европа во последната деценија на XX век, регионалната соработка 
веќе беше идентификувана како потреба овој регион да се придвижува 
кон Европската економска заедница. „Квадрилатералата“, основана од 
четири држави: Италија, Австрија, Унгарија и поранешната СФРЈ постепено 
се ширеше и ги опфаќаше новоформираните држави, за да прерасне во 
„Централно-европска иницијатива“ (CEI). Политичкиот развој ги отслика 
интересите на пошироката меѓународна заедница, со што низ различни 
форми на заедничко дејствување се создаде мозаик на форми за регионална 
соработка. Некаде влијанието на надворешните фактори беше поизразито, 
а пак некаде сопствените интереси на државите од регионот избиваа во прв 
план. 

Од тие причини профилот за формите за взаемна соработка се 
менуваше во текот на времето, па во изминатите две децении се појавија 
„Иницијативата за соработка во Југо-источна Европа“ (SECI) во 1996, следена 
од „Пактот за стабилност во Југо-источна Европа“ во 1999. Како израз на 
потребите што самите држави од регионот ќе ги формулираат и ќе ги 
поставуваат пред меѓународната заедница во 2000 се воспостави „Процесот 
за соработка во Југо-источна Европа“ (SEECP). Во 2006 „Договорот за 
слободна трговија во Централна Европа (CEFTA) опфати неколку држави 
од регионот. Оваа интеракција на бројни актери доведе до потребата да 
се структурираат формите на соработка и во 2008 се воспостави „Совет за 
регионална соработка“ (RCC), „сопственост и воден од државите од Југо-
источна Европа, со цел да ги јакне мирот, демократијата и стопанството“. 
Се рашири низ регионот мрежата на специјализирани канцеларии кои 
покриваат широка лепеза теми, почнувајќи од стопанската соработка сè 
до чувствителните прашања на безбедноста и воената соработка. И нашата 
држава стана домаќин на некои од нив. Наши експерти во изминатите 
години беа избрани да раководат со пунктовите сместени во други држави, 
па се ограничуваме да посочиме само некои од нив: Центарот за јакнење 
на правото во ЈИЕ (SELEC) во Романија,  Центарот за безбедносна соработка 
(RACVIAC) во Хрватска, Транспортната опсерваторија во ЈИЕ (SEETO) во 
Србија ..., оти не е можно во еден кус преглед да се прикаже оваа мрежа.

Во овој број пред читателите се претставуваат канцелариите лоцирани во 
Скопје, со воведен текст од Советот за регионална соработка.

За идните истражувачи ќе биде привлечна тема да фрлат повеќе светлина 
на вмрежувањата и преклопувањата на бројни конкретни активности во 
специфичните области на соработка, нивната генеза и постигнувања во 
градењето на регионот како интегрален сегмент во европското обединување. 

Напредокот е видлив, но останува уште работа која треба да се сработи
 поенергетично 
Општата амбициозна цел 

на регионалната Стратегија 
2020 да се возобноват 800.000 
работни места изгубени 
заради глобалната економска 
криза во 2008 година и да 
се создадат дополнителни 
200.000 нови можеби нема 
да биде постигната. Сепак, 
Стратегијата која стапи на 
сила во 2014 година ја постави 
насоката за обнова на 
регионот и доведе до неколку 
забележителни постигнувања 
кои се сведоштво на успехот. 
Владите за прв пат изградија 
регионално структуриран и 
систематичен пристап, којшто имаше позитивен ефект на „прелевање“ врз развојот на 
Повеќегодишниот акциски план за регионалната економска област (ПАП РЕО).

СТРАТЕГИЈА ЗА РАБОТНИ МЕСТА И ПРОСПЕРИТЕТ ВО 
ЈУГОИСТОЧНА ЕВРОПА 2020: ДАЛИ СМЕ ВЕЌЕ ТАМУ? 

СОВЕТ ЗА РЕГИОНАЛНА СОРАБОТКА, САРАЕВО
Маја ПИЊО-ТАЛЕВСКА, виш аналитичар на политики во Советот

По барање на владите од регионот и со поддршка на Европската комисија во 2011, 
Советот за регионална соработка (СРС) заедно со државите, регионалните тела и 
соодветните иницијативи ја изготви Стратегијата за Југоисточна Европа 2020, 

којашто владите ја усвоија во 2013

Постигнувања – дали регионот успеа?
Веќе во шестата година од спроведувањето, Стратегијата 2020 покажа различно ниво 

на примена и нерамномерен напредок.1 Во однос на единаесетте главни цели, регионот 
може да се пофали со целосно постигнување на неколку од нив, постигнувајќи со тоа 
забележителни резултати:

- Во трговскиот баланс регионот ја надмина целта проектирана за крајот на декадата;
- Речиси половина милион високо-квалификувани работници од 2010 до 2018 година 

се придружија на работната сила на регионот, со што е надмината целта во столбот 
„Паметен раст“. 

  Понатаму, редица цели, вклучувајќи ги и оние со особена важност за Стратегијата, се 
на добар пат да бидат постигнати. На пример, целта „Вработување“ покажува тренд што 
најмногу охрабрува, оти вработувањето порасна за 620.000 работни места во однос на 2010 
година, односно се постигнува бројката од 710.000 места за групата на работоспособни 
лица постари од 15 години. Ова претставува значаен показател дека регионот е на праг 
да ја постигне оваа цел проектирана за 2020 година. 

Регионот постигна импресивен пораст на странските директни инвестиции од 3,6 мрд. 
евра во 2010 година на 6,6 мрд.евра кон крајот на 2018 година, што значи дека е на ниво од 
81% од целта, која за 2020 година е проектирана на 7,3 мрд.евра. Некои од националните 
економии веќе ги надминаа сопствените проекции, па доколку забележениот позитивен 
тренд во последните неколку години продолжи, регионот во целина може да очекува да 
ја постигне целта до 2020 година.

Напредокот е видлив, но останува уште работа која треба да се 
сработи поенергетично 
Сепак сите цели и активности предвидени во Стратегијата нема да бидат постигнати 

или применети, бидејќи редица динамички политички и економски фактори влијаеја врз 
спроведувањето на Стратегијата. Најсликовит пример е главната цел број 1 од Стратегијата 
која го мери БДП по глава на жител во однос на ЕУ, кој во 2018 година изнесува само 35,8% 
од просекот во ЕУ.           

Неколку области сè уште треба дополнително да се зајакнат и на нив да се работи 
со многу поголема енергија, како што се: подигнување на интра-регионалната трговија, 
подобрување на пазарот на трудот, инвестициското и деловното опкружување, 
воспоставување на ефективни и ефикасни здравствени системи, создавање на регион без 
климатски промени, развој на човечкиот капитал, зајакнување на положбата на жените, 
владеење на правото и квалитетна државна управа, дигитализација на стопанството и 
бизнисот и позасилено прифаќање на иновациите, истражувањата и развојот за да се 
поттикне  конкурентноста, што пак ќе доведе до засилена интеграција со светските и 
регионалните пазари.   

И покрај сите предизвици сè уште постои силен концензус дека Стратегијата и 
нејзините цели остануваат значајна алатка за искажување на политичката волја на 
регионот да работи заедно и да ја зајакнува отчетноста, бидејќи ја подигна свеста и 
ги зајакна дискусиите за политиките на регионално и национално ниво. Стратегијата 

1Годишниот извештај на ЈИЕ 2020 за постигнувањата од 2019 година е на: https://www.rcc.int/docs/479/south-east-

europe-2020-2019-annual-report-on-implementation-rn)

овозможи уникатна стратешка рамка за координација на придонесот на клучните 
регионални организации како што се Регионалната иницијатива за анти-корупција, 
Регионалната канцеларија за соработка на прашањата поврзани со младите, Мрежата 
на асоцијации на локални власти на Југоисточна Европа (НАЛАС), Регионална школа за 
јавна администрација (РЕСПА), секретаријатите на Енергетската заедница и на ЦЕФТА 
и други, во редица сектори на Стратегијата и поттикна засилен процес на следење и 
координација на национално и регионално ниво. Таа го врати долгоочекуваниот податок 
за вработеноста и трговската размена, иако регионалните збирни резултати се главно под 
влијание на растежот на само дел од економиите, што пак покажува нееднаков напредок 
во регионот во целина.

Ефектот на „прелевање“ и потребата за унапредување на регионалната соработка
Изменетите околности во коишто се одвиваше спроведувањето на Стратегијата 2020 

доведоа до воведување некои нови регионални приоритети што имаат влијание врз 
севкупните резултати, како што беше усвојувањето на Повеќегодишниот акциски план за 
регионалната економска област (ПАП РЕО) во 2017 година.

Овие промени, со кои се дополни Стратегијата 2020, ја проширија регионалната 
соработка во сите сектори и на тој начин создадоа „мрежа на врски и можности, и во 
регионот и со Европската унија, значајна за взаемно приближување на граѓаните и 
стопанствата, како и за зајакнување на регионалната стабилност, економскиот напредок 
и културниот и општествен развој“, како што е наведено во Декларацијата од Софија.

Соработката на регионот во спроведувањето на ПАП РЕO ги охрабри сите економии 
да работат заедно за зајакнување на конкурентноста во однос на странските пазари. Таа 
соработка се огледа во: воспоставување услови за мобилност на квалификуваната работна 
сила помеѓу економиите во регионот, правење обиди за задоволување на потребите 
на пазарот на трудот, обезбедување услови за регионот да прерасне во   атрактивна 
дестинација за странски инвеститори, натамошно спроведување на договорот ЦЕФТА, 

како и продлабочување на 
соработката во спроведувањето 
на „дигиталната агенда“.

Сето ова доведе до видливи 
резултати, како што беше 
потпишувањето на Регионалната 
спогодба за роаминг2, со што 
се отвори патот за натамошно 

Во текот на Вториот дигитален 
самит во Белград на 4 април 2019 
беше потпишана Регионалната 
спогодба за роаминг за Западен 
Балкан

2Регионалната спогодба за роаминг за Западен Балкан е на: https://www.rcc.int/docs/476/regional-roam-
ing-agreement-for-the-western-balkans)

намалување на тарифите за роаминг во целиот регион почнувајќи од јули 2019 година, со 
крајна цел – нивно укинување во 2021 година. Беше прифатена Регионалната реформска 
агенда за инвестициите со што за прв пат се постави механизам за развивање заеднички  
пристап со цел постигнување подобри можности на глобалните пазари. Заживеа интра-
регионалната трговска размена, а со Дополнителниот протокол 5 кон ЦЕФТА се воведоа 
дигитализирани процедури за полесно, поефтино одвивање на трговските зделки без 
печатени документи. Се постигна соработка на стопанските комори од регионот преку 
Форумот на инвестициски комори на Западен Балкан (ФИК), како и засилена соработка 
помеѓу ЦЕФТА и Форумот, а со цел да се изложи подготвувањето на националните 
регулативи на потребите и предизвиците што ги бара бизнис заедницата. 

Дополнително, ефектот на „прелевање“ е видлив и со потпишувањето на Договорот 
за Транспортна заедница, воспоставувањето на нејзиниот Секретаријат, спроведувањето 
на Иницијативата за Ромите 2020 и прифаќањето на Декларацијата на партнерите од 
Западен Балкан за интеграција на Ромите во процесот за проширување на ЕУ кои заедно 
со многу други области, кои покажаа напредок во нивното спроведување, се исто така 
показател за унапредена регионална соработка и за потребата за нејзино понатамошно 
зајакнување. 

Сепак овие две години по потпишувањето на РЕО покажаа дека сè уште има разлики 
во постигнатото, доцнења во прифаќањето на либерализацијата на трговијата и услугите, 
во преговорите за функционални механизми за разрешување на трговските спорови, како 
и за мобилноста на стручните работници. Економската преобразба на регионот наложува 
засилен развој на општествениот и човечкиот потенцијал за да се постигне порамномерна 
општествена трансформација усогласена со Европската повелба за социјални права. 
РЕО треба да се прилагоди на политичката реалност за да постигне унапредување на 
сите „слободи“ т.е. слободно движење на стоки, услуги, капитал и луѓе, додека смело 
го решава прашањето на безвизниот режим за патување низ регионот преку искрени и 
смели регионални активности.

Патот понатаму
СРС како координатор на Стратегијата ги вгради реформските агенди во регионот во 

структурирани процеси на високо политичко ниво, за да се воспостават задолжителни 
мултилатерални инструменти со кои ќе се спроведува примената на реформите. СРС е 
препознаен како клучна регионална „чадор-организација“ којашто обезбедува ефикасна 
регионална соработка со вклучување на сите, со силен и јасен мандат и доволна 
секторска експертиза и ресурси, способна да им помогне на економиите да се справат со 
предизвиците коишто сами не можат да ги совладаат. Стратегијата ЈИЕ 2020 овозможи 
СРС да направи решавачки чекор напред кон понасочен, подобро интегриран пристап за 
постигнување на резултати, за градење на зајакнато партнерство со други регионални 
организации и актери, а околу стратешките точки кои се клучни за взаемно искористување 
на ресурсите на секој од нив пооделно. 

Следејќи ги приоритетните агенди на регионот и заедничката цел - пристапувањето 
во ЕУ, Советот за регионална соработка заедно со економиите од регионот и стратешките 
партнери пристапува кон развивање на нова долгорочна стратегија. Идната стратегија ќе 
се стреми кон продолжување на напорите за надминување на слабостите и  истакнување 

и поддржување на предностите кои ги нуди регионот преку зајакнување на регионална 
соработка во клучни области. ЈИЕ 2020 завршува идната година, но регионот и владите 
веќе дискутираат за долгорочна визија за справување со предизвиците како што се 
дигитализацијата, демографијата, климатските промени, иновациите и други. Идната 
стратегија ќе се заснова врз внатрешните фактори на развојот со цел да се постигне 
напредок во конвергенцијата кон Целите за одржлив развој на Обединетите нации и 
целите што се определени од ЕУ и нејзината агенда за периодот по 2020 година.

Со други зборови, почнувајќи од 2014 година Стратегијата бележи целосен напредок 
на стабилен раст, со позитивен тренд кој се очекува да продолжи до крајот на нејзиното 
спроведување. Стратегијата постави цели за 2020, а завршниот извештај би бил изготвен 
во 2021 година, кога официјално ќе бидат претставени конечните резултати. Научените 
лекции од спроведувањето на Стратегијата ќе бидат основа за новата стратешка рамка за 
периодот по 2020 година, во согласност со Агендата на Обединетите нации за развојните 
цели до 2030, како што е набележено во Декларацијата на Процесот за соработка во ЈИЕ 
од 9 јули 2019 година.

https://www.rcc.int

МРЕЖА НА ЗДРУЖЕНИЈА НА ЛОКАЛНИ ВЛАСТИ ОД
 ЈУГОИСТОЧНА ЕВРОПА

Регионалната соработка е во основата 
на мрежата составена од здруженија 
на локалните власти од шест држави 
од Западен Балкан  и од  Југоисточна 
Европа како географски регион.

Во следниот текст ќе бидат дадени 
(1) Основни податоци  за НАЛАС, (2) 
Преглед на механизмите за зајакнување 
на здруженијата на локални власти (ЗЛВ) 
во регионот, (3) Наодите од регионалната 
анкета и (4) Активностите поврзани со ЕУ.

Основни податоци за НАЛАС /Придонес кон мирот, стабилноста и растот во 
регионот

НАЛАС е основан на 27 мај 2004 година под патронат на Пактот за стабилност 
за Југоисточна Европа и на Конгресот на локални и регионални власти на Советот 
на Европа, кога на пленарната седница на конгресот во Стразбур  беа  потпишани 
статутите на НАЛАС. 

Задачите што ѝ се дадени на мрежата беа доста јасни и наведуваа дека НАЛАС:
- ќе продолжи со процесот на демократизација во Југоисточна Европа во 

согласност со принципите на Европската повелба за локална самоуправа;
- ќе развива партнерства помеѓу здруженијата на локални власти во ЈИЕ за 

да промовира стабилност и сигурност, а со тоа да го помогне процесот на 
европската интеграција и на проширување на Европската унија во земјите во 
регионот;

 - ќе развива иницијативи во име на своите членки во поглед на зајакнувањето на 
здруженијата на локалните власти во Југоисточна Европа, станувајќи застапник 
на потребите на локалните власти пред централните власти и обезбедувајќи 
ефективни услуги за локалните власти во ЈИЕ.

Денес НАЛАС обединува 14 национални или регионални здруженија на локални 
власти кои претставуваат повеќе од 8000 локални власти директно избрани 
од околу 80 милиони луѓе. Мрежата стана застапник пред централните власти 
и меѓународните организации во регионот и во Европа заради остварување на 
заедничките интереси на локалните власти во ЈИЕ.

Стратешките цели на НАЛАС за периодот 2018-2022 година ја отсликуваат 
мисијата за активна поддршка на развојот на силна локална самоуправа во ЈИЕ. 
НАЛАС е посветен на:

- зајакнување на капацитетот на локалните власти во регионот за поттикнување на 
одржливите заедници врз основа на мудар и иновативен раст преку квалитетни 
услуги и отворање работни места;

 - поттикнување на децентрализирана соработка заради придонесување кон 
стабилни, безбедни, инклузивни и отпорни заедници и кон регионалната 
кохезија;

 - осигурување дека потребите на здруженијата на локалните власти и на 
локалните власти се задоволени преку воедначено знаење и политики базирани 
на докази и влијание преку стратешки регионални и национални партнерства и 
конечно, но не и помалку важно;

 - продолжување на активностите  заради обезбедување одржливост на мрежата.
Секретаријатот на НАЛАС, кој се наоѓа во Скопје, има основна улога во 

осигурувањето дека се остварува мисијата преку координирање на активностите 
во рамките на секоја од петте стратешки цели, заедно со неговите членки. 
Секретаријатот им ги нуди на ЗЛВ потребните решенија и структури за застапување, 
комуникација, продуцирање и споделување знаења, како и за управување со 
проекти. Исто така го олеснува пристапот до средства за мрежата и за нејзините 
членки.

Механизми за зајакнување на здруженијата на локалните власти во регионот
а) Системот на НАЛАС за управување со знаења
Центарот за знаења на НАЛАС е главна платформа на знаења од област на 

локалните власти во ЈИЕ. Преку обединување на здруженијата на локалните власти, 
на општинските избрани функционери и на експерти на различни теми, мрежата 
има единствена можност да генерира знаења од голема вредност за локалните 
власти во ЈИЕ. НАЛАС ја стимулира размената на информации и искуства помеѓу 
нејзините членки. Од особена важност се знаењата извлечени од прекугранична 
анализа, споредби и најдобри практики. 

Центарот за знаења на НАЛАС користи повеќе софистицирани алатки и 
механизми за управување со знаењата како што се онлајн платформите (интернет 
страници, интранет, е-академија, заедници на практика), услугите (брз одговор, 
програми во сенка, рецензирање), комуникациски алатки (билтен, социјални 
медиуми), како и мрежа на експерти по теми (тимови) и мрежа на асистенти за 
управување со знаења во секоја членка на ЗЛВ. Постојаните тимови на НАЛАС уште 
повеќе го зајакнуваат овој потенцијал и го пренесуваат регионалното знаење во 
релевантните професионални полиња, ги бележат и ги мапираат трендовите и ги 
елаборираат истражувањата, извештаите и препораките на политиките во својата 
област.

б) Специјализирани теми поврзани со работните групи/ тимовите 
Тимовите се работни групи/аналитички тимови составени од експерти за 

локални власти назначени од здруженијата членки во релевантното поле. Тие 
даваат специјализиран професионален придонес за Системот на НАЛАС за 
управување со знаења. 

Следните шест тима тематски ги претставуваат услугите што ги даваат 
локалните власти на своите граѓани: 1. Урбано управување; 2. Управување со 
цврстиот отпад и со водите; 3. Енергетска ефикасност; 4. Одржлив туризам;  5. 

Фискална децентрализација; 6. Развој 
на здруженијата.

в) Повеќесекторски
 советодавен конзилиум
Тимовите за конкретните сектори/

теми се дополнети со формирање 
повеќесекторски советодавен 
конзилиум кој ги обединува 
најпроминентните членови на 
тимовите со надворешни практичари 
и експерти од академската заедница, 
од истражувачките институции и 
од националните и меѓународните 
партнерски организации. 
Советодавниот конзилиум обезбеди 

повеќесекторски поглед и вреден експертски придонес за востановувањето 
на Регионалната опсерваторија за децентрализација. Индексот на РДО за 
одржливо локално управување е сеопфатна алатка со која се следи напредокот на 
децентрализацијата и на локалното управување во Југоисточна Европа и обезбедува 
регионални споредби. Негова  цел е бележење на разновидните показатели на 
децентрализацијата и на локалното управување и визуелизирање на напредокот на 
едноставен начин, помагајќи им на креаторите на политиките, како и на донаторите 
да утврдат области што бараат понатамошни напори и поддршка. 

Наоди на регионалната анкета и прекугранични анализи
Цел на активностите на регионалната анкета на НАЛАС е  прибирање релевантни 

информации што служат како податоци базирани на докази заради изготвување 
препораки за политиките на ЗЛВ  во нивните преговори и консултации со органите 
на централната власт. Тие служат како референца за предлозите поврзани со 
процесот на проширување на ЕУ и за нејзините политики преку извештаите за 
позициите на НАЛАС.

Најугледниот од нив е таканаречениот Извештај за фискалните показатели за 
Југоисточна Европа. На почетокот од 2019 година е издадено седмото издание на 
овој Извештај (со основа од 2006 година) потврдувајќи ја тенденцијата забележана 

во претходните години: (1) Во просек, во ЈИЕ, приходите на локалните власти 
сочинуваат 5,99 проценти од БДП, речиси  половина од оние во ЕУ; (2) Намалување 
на автономијата на локалните финансии и (3) Зголемено ниво на контрола и 
мешање од повисоките нивоа на власта во локалните приоритети и прашања. 
Овие наоди се потврдени со внатрешниот извештај за РДО на НАЛАС со податоци 
што покажуваат дека локалните власти генерално имаат недоволно финансиски 
ресурси да се справат со нивните предизвици за испорачување квалитетни јавни 
услуги. Очигледно, недоволните или несоодветните аранжмани за локалното 
финансирање имплицираат помалку можности за подобрување на локалните услуги 
и за промовирање на одржлив локален социоекономски развој и отпорни и паметни 
градови, гратчиња и општини... и фактички, како што покажуваат резултатите од 
студијата, напредокот во овие области е доста ограничен.

Целта на неодамнешната анкета на НАЛАС за „Потенцијалниот придонес 
на локалните власти во ЈИЕ во Регионалната економска област“ беше да се 
поддржат напорите за зајакнување на улогата на локалните власти во ефективното 
спроведување на Регионалната економска област (ПАП РЕО). Како генерален заклучок 
може да се забележи  општ недостаток на интерес кај локалните власти за концептот 
на ПАП РЕО. Истовремено, резултатите од анкетата презентираа прикази на случаи 
за локален економски развој од Албанија, Босна и Херцеговина, Србија и Австрија 
кои беа дадени како анекси на анкетата и кои особено ја претставуваат улогата на 
локалните власти во привлекувањето инвестиции и во охрабрувањето на бизнисите 
да растат регионално. Тие исто така ја покажуваат важноста на децентрализацијата 
и на фискалната автономија и на зголемувањето на сопствените  потенцијали за 
економски развој.

Наодите на анкетата на НАЛАС се дистрибуирани од НАЛАС на последните 
„Денови на проширувањето“ во Брисел и во рамки на „Познањ 2019“, собир во рамките 
на полското претседателство со Берлинскиот процес. Тие го покажаа придонесот на 
локалните власти и вклучувањето во ПАП РЕО за да се осигури ефективно и успешно 
спроведување на регионалната соработка во рамките на економската област.

Активности поврзани со ЕУ
Активностите на НАЛАС за да се слушне и препознае  гласот на здруженијата на 

локалните власти и на нивните членки, локалните власти во Југоисточна Европа  на 
ниво на ЕУ се поврзани со процесот на интеграција во ЕУ и неговите политики. Овде 

НАЛАС работи кон инклузивна партнерска соработка како чинител за стабилност 
и за раст, за да промовира демократски реформи, добро владеење, владеење на 
правото и одржлив развој на локално ниво во Западен Балкан заедно со Генералниот 
директорат на Европската комисија ДГ НЕАР. 

Последниве години, НАЛАС еволуираше во консултативен субјект на Комисијата 
за граѓанство, владеење, институционални и надворешни работи (CIVEX) на 
Комитетот на региони (КР) со активно учество на „Деновите на проширувањето“, 
како на ниво на заедничките консултативни комисии, така и на Работната група за 
Западен Балкан. Претседателите на НАЛАС, вклучувајќи го и  претседателот во овој 
период, градоначалникот на Скопје Петре Шилегов, постојано се покануваат да им 
се обратат на учесниците на пленарната седница за да ги споделат своите искуства 
од практиката и релевантните препораки во однос на процесот на проширување, 
нивните политики и алатки. Позициите на НАЛАС за „Стратегијата и пакетот за 
проширување за Западен Балкан“ се земени предвид во официјалните мислења 
изнесени од Комитетот на региони и НАЛАС е изречно споменат и се здоби со  
зголеменото внимание и поддршка како важен чинител во регионот.

Советот за регионална соработка (СРС) е важен партнер и стратешки сојузник на 
НАЛАС во здружувањето на напорите за промовирање на регионалната соработка во 
Западен Балкан. НАЛАС дејствува делува како координатор на сегментот „Владеење 
за раст“ за столбот  „Ефективни јавни услуги“ во рамките на Стратегијата ЈИЕ2020 и 
обезбедува следење на ниво на ЈИЕ на напредокот на Стратегијата ЈИЕ2020 поврзан 
со овој столб. Од 2013 година НАЛАС стана член на Извршниот одбор на Советот за 
регионална соработка (СРС) задолжен за следење на спроведувањето на Стратегијата. 
Во однос на спроведувањето на Регионалната економска област од страна на СРС, 
НАЛАС се смета за стратешки партнер во целосното искористување на потенцијалот 
на локалните власти. Тоа е особено релевантно во областа на дигитализацијата.

Голем исчекор кон признавањето на НАЛАС на регионално ниво е поканата од 
полското претседателство на Берлинскиот процес, заедно со полското Министерство 
за инвестиции и економски развој и со Здружението на полските градови (ЗПГ) 
да биде коорганизатор на седницата на 6 јуни во рамки на Форумот на градови и 
региони во Жежов, Полска. Форумот беше придружен  настан на Самитот за Западен 
Балкан во Познањ 2019. Овде, намерите на НАЛАС да отвори простор за локалните 
власти во рамки на Берлинскиот процес имаа голем напредок имајќи ја предвид 
препораката локалните власти да се втемелат во процесот како полски влог во 
Берлинскиот процес. Како директен резултат на Форумот на региони и градови, 
НАЛАС беше  поканет да учествува на Форумот на аналитички тимови „Западен 
Балкан и Берлинскиот процес: Тековни достигнувања, цели за иднината“ на 3 јули во 
Познањ и на Форумот на граѓанското општество на 4 јули. Искуствата на НАЛАС од 
Познањ 2019 се споделени со македонската влада и НАЛАС се става на располагање 
активно да учествува во подготовките за продолжувањето на Берлинскиот процес 
во рамките на наредното билатерално претседателство на Северна Македонија и 
Бугарија 2020.

www.nalas.eu

SOUTH EASTERN EUROPE 
REGIONAL RURAL DEVELOPMENT 

STANDING WORKING GROUP SKOPJE
Boban ILIC, Secretary General

Постојаната работна група за регионален рурален развој (СВГ) во Југоисточна 
Европа служи како структура за регионална соработка, која промовира одржливо 
земјоделство и рурален развој. Како меѓувладина организација СВГ обезбедува 
потребна помош за подобрување на регионалните и националните капацитети 
за рурален развој и одржливо управување со природните ресурси во насока на 
развивање на руралните области и одржување на економскиот раст во државите на 
Западен Балкан. 

СВГ како платформа за вмрежување и регионална соработка беше основана за 
време на Форумот за земјоделска политика („Можности за соработка во руралниот 
развој во Југоисточна Европа“) што се одржа во Македонија и Србија во јуни 2005 
година. СВГ дејствува според заклучоците на Форумот за земјоделска политика 
во Лајпциг и усвоената Агенда од 2004 година. Таа е резултат на заедничка желба 
да се формира организација за одржлив рурален развој во Југоисточна Европа. 
Како организација, СВГ е неполитичко тело, кое дејствува во дух на пријателство 
и добрососедство, зајакнувајќи го меѓусебното почитување и доверба, дијалог и 
соработка помеѓу институциите членки. Во неа членуваат институции од Албанија, 
Босна и Херцеговина, Косово, Северна Македонија, Србија и Црна Гора.

СВГ како регионална чадор-мрежа комбинира хоризонтална и вертикална 
интеграција на сите чинители во секторите земјоделство и рурален развој, 
балансирајќи го квалитетот на животната средина, социјалната кохезија и 
економската конкурентност, обединувајќи ги сите засегнати страни да се осврнат на 
потребата од креирање на политики, но и нивна имплементација, употреба и следење 
на резултатите на терен. Преку своите регионални структури и иницијативи SWG 
промовира конкурентен, одржлив, разновиден и прилагодлив сектор за земјоделство 
и рурален развој, кој постигнува високи еколошки стандарди и директно и индиректно 
придонесува за руралната економска разновидност.

Со оглед на тоа што политичкиот дијалог има добиено на значење како 
фундаментална вредност во развојната соработка и ЕУ интеграциите, СВГ препозна 
и создаде инструменти во регионот на Југоисточна Европа за спроведување на 
идните политики на ЕУ за земјоделство и рурален развој. СВГ веќе подолго од една 
деценија организира дискусии за регионални политики на годишно ниво, преку 
воспоставените платформи како што се Форумот за земјоделска политика (АПФ) 
и Годишниот состанок на министрите на Југоисточна Европа. Препознатливите 
платформи за регионален дијалог им даваат можност на креаторите на политики, 

КОН ЗАЈАКНАТА СОРАБОТКА НА ГРАНИЧНИТЕ 
РУРАЛНИ ПОДРАЧЈА

водечките експерти, приватниот сектор, локалните самоуправи и граѓанските 
организации да дискутираат и да ги идентификуваат можностите и предизвиците 
за заедничко и ефективно спроведување на политиките на рурален развој во 
процесот на приближување на државите кандидати и потенцијални кандидати од 
Југоисточна Европа кон ЕУ. Овие механизми служат за подобрување на активностите 
на вмрежување и зајакнување на регионалната соработка. Овозможуваат политички 
дијалог, размена на информации, споделување на знаењe и најдобри практики, како 
и создавање силни и ефективни партнерства за остварување заеднички интереси и 
надминување предизвици.

СВГ е активно вклучена во спроведувањето на Стратегијата на Југоисточна 
Европа 2020, во рамките на Столбот за животна средина. Регионалната програма 
2017-2019 година, која го носи името „Одржливо управување со природни ресурси 
за поддршка на зелениот растеж“ и е развиена од регионалните координатори за 
животна средина на Регионалниот центар за животна средина (REC), Глобалното 
партнерство за вода (GWP MED) и SWG RRD, веќе е во процес на имплементација. 
Регионалните координатори на овој Столб формираа регионално работно тело за 
животна средина преку структурите на Советот за регионална соработка во Сараево, 
кое служи како координативно тело за спроведување на мерките кои произлегуваат 
од Стратегијата и Програмата. Во рамките на програмата на Германската техничка 
соработка (ГИЗ) за економска диверзификација е направена синхронизација заради 
полесно постигнување и спроведување во сите шест држави од Југоисточна Европа 
на оние целни мерки што се определени со Стратегијата за Југоисточна Европа 2020 
за одржливо управување со природните ресурси. 

Во тесна соработка со различни партнерски организации, СВГ развива студии, 
технички проценки, препораки за политики и анализи во врска со процесот на 
реформи и пристап кон ЕУ. Овие иницијативи се направени преку координација 
на воспоставените Регионални експертски советодавни работни групи (REAWG). 
Со оглед на сличностите на државите и потребата за регионален пристап, тие 
придонесуваат за зајакнување на процесот на креирање на политиките засновани 
на докази на национално ниво. Целта е да се поддржи донесување на квалитетни 
и координирани одлуки при креирање на политики. Некои од најновите студии 
за политики базирани на докази се фокусираат на агробиодиверзитетот, агро-
еколошките мерки, иницијативата LEADER за развој на руралната економија, 
руралниот туризам и синџирите на вредности, развојот на пазарот на земјиште и 
пристапот на мали фарми до земјиште. 

На локално прекугранично ниво СВГ работи преку Area Based Development 
Programme (ABD). Тоа е еден иновативен пристап кој овозможува достигнување на 
одржлив економски раст преку фокусирање на дефинирани географски области 
во прекуграничните региони со заеднички, комплексни развојни проблеми. ABD 
се смета за ефективен пристап за овозможување на соодветен раст во руралните 
области кои слабеат. Интервенцијата ги поттикнува локалните заедници да 
развиваат интегрирани пристапи оддолу-нагоре, за да одговорат на територијалните 

и локалните предизвици кои бараат структурни промени. Овој пристап ги поддржува 
оспособувањето на заедницата и стимулирањето на иновациите, претприемништвото 
и капацитетот за промена, за да можат да го зачувуваат, развијат и откријат својот 
неискористен потенцијал, поточно свите еколошки и културни ресурси. За да се 
овозможи подобра примена на терен и координација со локалното население, СВГ има 
формирано регионални канцеларии и единици за управување со проекти. Единицата 
за управување со проектот дејствува како координативно тело за членовите на групите 
на вклучените страни во секој од регионите. Во моментов СВГ има шест регионални 
канцеларии во земјите на Западен Балкан. Во секој прекуграничен регион е основана 
група на заинтересирани страни , која се состои од претставници на локалната власт 
и бизнис секторот (приватни актери и деловни организации, земјоделски стопанства, 
задруги) и граѓански организации.

Во рамките на ABD пристапот се веќе преземени хоризонтални активности за 
да се создаде регионален идентитет и брендирање на овие региони, вклучувајќи 
идентификување и регистрирање на сите релевантни деловни оператори во нив. 
Напори за брендирање, исто така, се зајакнаа преку поддршка на активностите 
“Луѓе со луѓе” (People-2-People). Тие се одлична алатка за вежбање на партнерства и 
соработка меѓу засегнатите страни. Во голема мерка придонесуваат за зајакнување, 
вмрежување, соработка и промоција на културното, традиционалното и природното 
наследство, како и економските и еколошките потенцијали, на руралните 
прекугранични региони. Резултат на овој напор е зголеменото чувство на заеднички 
идентитет и вмрежување во прекуграничните области.

Алатките на СВГ за поддршка на руралниот развој покажаа огромен 
успех. Со години поддржувавме рурални иницијативи и активности што 
придонесуваат за локалната и регионалната заедница, економскиот 
просперитет и сочувување на наследството. На пример, со години СВГ е 
горд поддржувач на „Ден на гравот“ во Теарце според пристапот “Луѓе за 
луѓе”. Овој настан обединува учесници од различно потекло, етнички групи, 
социјален статус, култури и др. Главната цел е да се промовираат различни 
културни вредности преку традиционална храна, традиционално танцување, 
презентирање на природните убавини во регионот, локални земјоделски 
производи и др. Покрај вообичаените активности како приготвување на 
гравче, правење алва и костени, имаше и културно-уметнички дел каде 
културно-уметничките здруженија (албански, македонски и турски) имаа 
свои настапи. Граѓаните од трите земји од прекуграничниот регион “Шара” 
имаа можност да го вкусат и уживаат во традиционално зготвениот грав од 
регионот.

Досега се спроведени три шеми за грантови во целните погранични 
региони. Шемите за грантови главно ги следат правилата за поддршка што 
се спроведуваат во рамките на Европскиот земјоделски фонд за рурален 
развој (EAFRD) и Инструментот за претпристапна помош - Компонента за 
земјоделство и рурален развој (IPARD).

Главна цел на Програмата е да ја зголеми конкурентноста на малите и 
средни производители преку обезбедување на мали грантови за обновување 
на производствени капацитети и набавка на опрема за создавање нови 
иновативни производи или за подобрување на постоечките. Првата шема за 
грантови беше финансирана од Европската унија, наменета за подобрување 
на конкурентноста на овие производители. Втората шема за грантови беше 
спроведена во тесна соработка со ГИЗ насочена кон ефикасна употреба 
и управување со природните ресурси. Повикот за грантови што е во тек е 
за поддршка на развојот на „кратки добавувачки синџири“ за квалитетни 
прехранбени производи и рурални туристички услуги. Развојот би се 
остварувал, преку воспоставување партнерства, фокусирање на иновации 
и подобрување на квалитетот на локалните производи и услуги. Посебно 
внимание се става на одржливата употреба на природните ресурси, животна 
средина и учеството на млади и жени.

Пристапот и начинот на работа на СВГ се од мултидимензионален 
карактер и користат стратегии кои истовремено го подобруваат знаењето, 
ја намалуваат сиромаштијата и обезбедуваат социо-економски и еколошки 
баланс.

seerural.org

SOUTH EAST EUROPE HEALTH NETWORK (SEEHN) , 
Dr Mira DASIC, Secretariat Director

Здравствената мрежа на Југоисточна Европа (ЗМЈИЕ) 
е меѓувладина организација за регионална соработка 
во областа на здравството, здравствените системи и 
јавното здравство. ЗМЈИЕ сплотува земји, организации 
и експерти од целиот регион на Југоисточна Европа со 
цел да се подобри  јавното здравје и да се промовира 
мир и соработка во овој дел на Европа. Земјите-членки 
на ЗМЈИЕ се Република Албанија, Босна и Херцеговина, 
Република Бугарија, Државата Израел, Република Северна 
Македонија, Република Молдавија, Романија, Република 
Србија и Црна Гора.

Во речиси две децении во регионот на Југоисточна 
Европа Здравствената мрежа на југоисточна Европа е неприкосновен двигател на 
развојот на здравството во областа на ментално здравје, заразни болести, безбедност 
на крвта, контрола на тутун, информациони системи, здравје на мајките и доенчињата, 
услуги на јавното здравје и здравствениот систем. 

Почетоци на ЗМЈИЕ датираат од 2001 година, кога во рамките на Пактот за 
стабилност за Југоисточна Европа во Иницијативата за социјална кохезија е додадена 
компонентата здравство. Со тоа беа создадени предуслови за формирање здравствена 
мрежа на ЈИЕ преку поврзување на земјите од Југоисточна Европа за да се решаваат 
заедничките здравствени приоритети.

Свесни за фактот дека здравството е составна детерминанта на социјалната 
кохезија и претставува важен предуслов за социо-економски развој, државите од ЈИЕ 
ја потврдија својата подготвеност и определба за взаемна соработка, со цел размена на 
информации, знаења, искуства и заедничко дејствување во областа на унапредување 
на здравството, со потпишување на Повелбата од Дубровник (2 септември 2001).

Од 2001 до 2009 година Светската здравствена организација (СЗО) - Регионална 
канцеларија за Европа заедно со Советот на Европа и Банката за развој на Советот 
на Европа, како партнери оснoвачи на ЗМЈИЕ, даваа професионална и техничка 
поддршка на Мрежата и на нејзините здравствени проекти. Од 1 јануари 2010 година, 
ЗМЈИЕ станува регионална сопственост во согласност со Договорот за разбирање 
на иднината на Здравствената мрежа во рамките на процесот на ЈИЕ, регионална 
соработка во Југоисточна Европа од 2008 година и понатаму, којшто е првиот правен 
документ на Мрежата. Тој ја поставува правната рамка за основање Секретаријат на 
Мрежата кој ќе дава административна и техничка поддршка на разните органи и тела 
на ЗМЈИЕ.  

ЗДРАВСТВЕНА МРЕЖА НА ЈУГОИСТОЧНА ЕВРОПА
-РЕГИОНАЛНА АЛИЈАНСА ЗА ЈАВНО ЗДРАВСТВО

SOUTH-EASTERN EUROPE
HEALTH NETWORK

ЗМЈИЕ ја има следната организациска поставеност:
- Претседателство - претставено од Министерството за здравство на земјата-

членка, кое ротира по азбучен ред. Во рамки на Претседателството ЗМЈИЕ одржува 
редовен тематски Пленарен состанок со националните здравствени координатори, 
истакнати експерти за јавно здравје, како и претставници на партнерите. На 
состаноците се дискутира за здравствени приоритети на регионално ниво и можноста 
за нивно решавање.

- Извршен одбор - се состои од претставници на земјите-членки, од земјите партнери 
и од претставници на меѓународните организации партнери на Мрежата. 

- Регионални здравствени развојни центри (РЗРЦ) -  кои се одговорни за 
спроведување на техничките активности на  ЗМЈИЕ.  Нивни домаќини се 
земјите-членки:  Албанија - за надзор и контрола на заразните болести, Босна 
и Херцеговина - ментално здравје, Бугарија - за антимикробна резистенција, 
Северна Македонија - јавно здравје, Молдавија - човечки ресурси во здравството, 
Романија - за безбедноста на крвта и сексуално и репродуктивно здравје, Србија 
- за акредитација и континуирано подобрување на квалитетот на здравствената 
заштита и Црна Гора - за незаразните болести.

- Министерски форум - кој се организира на секои четири до пет години кога се 
дискутира и се постигнува согласност меѓу земјите членки на Мрежата и нејзините 
партнери за приоритетите и областите на соработка и дејствување во наредниот 
период, преточени во Повелба која се потпишува од страна на министрите 
за здравство, како и претставниците на партнерските институции. До сега се 
потпишани четири такви повелби: Дубровник, Скопје, Бања Лука и последната во 
Кишињев од 2017 година.  

- Секретаријат - Земјите-членки на ЗМЈИЕ одлучија Скопје да биде домаќин на 
Секретаријатот. Воспоставен е во 2012 година, а со свое оперативно функционирање 
започна во 2016 година. Тој обезбедува административна поддршка на ЗМЈИЕ, 
во согласност со одредбите од Договорот на земјите членки за аранжманите на 
земјата домаќин за седиштето на Секретаријатот на ЗМЈИЕ.
Во март 2017  Секретаријатот на ЗМЈИЕ го добива првиот директор, д-р Мира 

Јовановски Дашиќ  од Црна Гора и со тоа се комплетира процесот на неговото 
зајакнување.

Принципите на соработка во рамки на ЗМЈИЕ се:
- регионална сопственост,
- партнерство, 
- транспарентност и отчетност, 
- комплементарност, континуитет и одржливост
- подеднаква и активна вклученост на сите земји членки
- подеднаква распределба на активностите и ресурсите
- децентрализација на активностите и ресурсите
- ефикасност
 
Мисијата на ЗМЈИЕ во изминатите 18 години постепено еволуираше од 

обезбедување мир и економска соработка кон зголемен фокус за намалување на 
диспаритетите и нееднаквоста во здравството во ЈИЕ.



55

Дипломатски летопис

Мисија на ЗМЈИЕ Промовирање одржлив развој на земјите членки 
преку подобра и поинтензивна соработка, интеграција, градење на 
институционалните и организациски капацитети и координација во 
јавното здравство на регионално ниво со крајна цел подобрување на 
здравјето на населението. Ова подразбира и поддршка на реформите 
на националните здравствени системи, кои несомнено придонесуваат 
кон економскиот и социјалниот развој на земјите-членки. 

За остварување на своите цели, ЗМЈИЕ го негува и применува сеопфатниот 
пристап за интегрирање на здравството во сите политики, базиран на максимална 
меѓусекторска соработка во рамки на секоја држава, од една страна и унапредување 
на процесот на блиска регионална соработка, координација, интеграција и 
хармонизација на политиката за здравство и благосостојба, од друга страна.

Работата на ЗМЈИЕ е комплементарна со активностите и целите на СЗО 
-Регионалната канцеларија за Европа, којашто е партнер основач на Мрежата, како и 
со другите релевантни соработници во областа на унапредување на јавното здравје.

Во овој контекст да споменеме дел од последните активности на ЗМЈИЕ:
- Во соработка и со поддршка од СЗО за европскиот регион е изработена 

Субрегионална стратегија за соработка 2018-2023 со акциски план за спроведување 
на Повелбата од Кишињев, која беше потпишана во јули 2018 во Тел Авив, 
Израел. Активностите предвидени во оваа Стратегија придонесуват во процесот 
за усогласување на глобалните и регионалните стратегии и политики, како на 
национално ниво,  така и во регионот;

- Исто така со СЗО - Регионалната канцеларија за Европа работиме на јакнење 
на капацитетите на земјите-членки во делот на спроведување на подобри и 
поефикасни политики на имунизација во регионот;

- Со Република Словенија, како земја партнер на Мрежата, соработката е 
операционализирана преку организирање на тематски експертски состаноци 
каде се дискутира со претставници од регионот на ЈИЕ и се донесуваат одлуки и 
акциски планови за одредени актуелни прашања од јавното здравје.

- Во тек е изработка на Регионална студија за системите на примарна здравствена 
заштита во земјите на ЈИЕ, во партнерство со СЗО -Регионалната канцеларија за 
Европа.

- Преку инструментот на Европската комисија TAIEX се спроведуваат низа 
работилници за земјите членки на Мрежата со цел јакнење на техничките 
капацитети во разни области, зајакнување на информациони системи за 
евиденција и класификација на повреди во сообраќајни незгоди, сестринство, 
ментално здравје, сексуално и репродуктивно здравје, скрининг на колоректален 
канцер итн.

- Секретаријатот започна со креирање на база на здравствени експерти од регионот 
на ЈИЕ која ќе биде достапна на земјите-членки; 

- Континуирано се спроведуваат и други активности со останатите партнери 
на Мрежата, со кои се јакнат способностите на земјите-членки за креирање и 
спроведување на разни политики на јавно здравје за да одговорат на современите 
предизвици.

- ЗМЈИЕ соработува и со својот партнер, Советот за регионална соработка 
(Regional Cooperation Council), со кој во 2009 година е потпишан Меморандум за 
соработка. Сите активности кои се спроведуваат на политичко и техничко ниво 
претставуваат продолжување на напорите на земјите членки на ЗМЈИЕ за активен 
придонес кон остварувањето на целите на европската политика за здравство 
(Health 2020), Стратегијата на земјите од ЈИЕ 2020 (SEE 2020) и Развојните 
цели за одржливост 2030 на ОН (UN SDG 2030).  Имено, ЗМЈИЕ дава значаен 
придонес кон остварувањето на целите во Приоритет здравство (М димензија) 
во рамки на SEE 2020: 1) поддршка на националните напори за подобрување на 
работењето и перформансите на здравствениот систем на сите нивоа на грижа; 
2) подигнување на свеста за важноста и придонесот на здравствените политики 
кон социо-економскиот развој во областите како што се трговија, мобилност на 
пазарот на труд, инвестиции, пристап до образование итн.; 3) хармонизација 
на прекуграничната легислатива во здравството; 4) зајакнување на соработката 
помеѓу димензијата Здравство и останатите димензии/приоритети во рамки на 
SEE 2020.  Во овој контекст, тековна активност на ЗМЈИЕ е одржувањето серија 
политички и технички состаноци за мапирање на можностите и механизмите за 
заедничка/прекугранична набавка на вакцини за земјите на ЈИЕ.

Зошто ни е потребна оваа регионална соработка:
- ЗМЈИЕ е единствената регионална иницијатива со која земјите од регионот 

се обединуваат околу решавање на прашања поврзани со јавното здравје и 
ефикасноста на здравствените системи; 

- ЗМЈИЕ претставува важен  регионален ресурс со кумулирана база на знаења и 
експертиза;

- ЗМЈИЕ претставува платформа за мобилизирање на ресурси и фондови и развој на 
регионални проекти;

- ЗМЈИЕ во “еден глас“ ги застапува интересите на земјите-членки во преговорите 
за документи од меѓународно значење, со што секоја индивидуална земја добива 
поголема сила и гласност на глобалната здравствена сцена;

- ЗМЈИЕ служи како дополнителен канал за соработка и има воспоставено врски со 
европските и светските организации.

www.seehn.org

MARRI (MIGRATION, ASYLUM AND REFUGEE RETURN INITIATIVE) 
REGIONAL CENTRE, Sashko KOCEV, Director 

Иницијатива за миграции, азил и 
бегалци (МАРРИ)

Оваа Иницијатива беше воспоставена 
во 2004 година од Процесот за 
соработка во Југоисточна Европа во 
рамките на Пактот за стабилност. Во тој 
момент Иницијативата вклучуваше пет 
држави: Албанија, Босна и Херцеговина, 
Македонија, Србија и Црна Гора и Хрватска.

МАРРИ е единствен регионален механизам со основен мандат да му помогне на 
регионот во управувањето со миграциите. Денес тој е сопственост на шест учеснички: 
Албанија, Северна Македонија, Босна и Херцеговина, Србија, Црна Гора и Косово1, 
кои ја водат Иницијативата со почитување на принципот „вклученост на сите“ (во 
понатамошниот текст: МАРРИ-учеснички).

Највисок управен орган на МАРРИ е Регионалниот форум на министрите за 
внатрешни работи и за безбедност од МАРРИ-учесничките. Форумот се состанува 
најмалку еднаш годишно.

Претседавањето со Иницијативата се менува годинишно по принцип на ротација. 
Косово го презеде претседавањето на 14 јуни 2019 година од Босна и Херцеговина. 
Регионалниот центар на МАРРИ (МАРРИ РЦ) дејствува за остварување на Програмата 
за годишни активности, којашто е определена во согласност со стратешките и 
оперативните приоритети на претседавачот и со Стратегијата на МАРРИ 2018 – 2020 
година.

Министрите и претседавачот се поддржани од Регионалниот комитет кој го 
сочинуваат високи претставници од Министерствата за надворешни работи од 
МАРРИ-учесничките. Комитетот се состанува најмалку два пати годишно.

Визијата и мисијата на МАРРИ се содржани во Стратегијата2 на МАРРИ 2018-2020 
година. 

РЕГИОНАЛНАТА СОРАБОТКА ВО 
УПРАВУВАЊЕТО СО МИГРАЦИИТЕ

1Овој израз не прејудицира никаква позиција за стаусот и е во согласност со Резолуцијата на Советот 
за безбедност 1244 и на Мислењето на Меѓународниот суд на правдата за декларацијата на Косово за 
независност
2Стратегијата е достапна на: http://marri-rc.org.mk/wp-content/uploads/2018/01/MARRI-
Strategy-2018-2020.pdf/

Успешно управување со миграцијата во МАРРИ-учесничките и оттука 
поддшка на регионот при интеграцијата во ЕУ.

МАРРИ е релевантен центар за поддршка на процесот со управување на 
миграциите во регионот на Западен Балкан.
Зајакнатото управување со миграциите придонесува во процесот на 
придружување на МАРРИ-учесничките кон ЕУ и во примената на политиките 
за миграции на Обединетите нации.

  Почнувајќи од 2015 година, МАРРИ поминува низ процес на реформи, со главна 
цел да ги усогласи сите активности со потребите на МАРРИ-учесничките, со нивната 
заедничка европска перспектива и со предизвиците со кои се соочува светот во 
управувањето со миграциите.

- МАРРИ има поставено пет тематски и две организациони цели:

1.Понатамошно зајакнување на Интегрираното гранично управување. 
Границите помеѓу МАРРИ-учесничките, како и границите помеѓу нив и државите 
членки на ЕУ се управуваат делотворно и ефикасно врз основа на соработката 
помеѓу надлежните чинители на обете страни на границите.
2.Постапките за азил се спроведуваат делотворно и ефикасно, како во однос 
на регионот, така и во однос на прописите на ЕУ. МАРРИ-учесничките се 
пооспособени да се справуваат со мигрантите и барателите на азил на начин што 
е во согласност со законите за човекови права, процесирање на нивните барања 
и поддршка на интеграцијата на оние лица што уживаат меѓународна заштита, 
на хармонизиран и конзистенстен начин во целиот регион и во согласност со 
прописите на ЕУ.
3.Зајакната заштита на ранливите групи на мигранти и борба против трговијата 
со луѓе. Гарантирање на правата на жртвите на трговија со луѓе и заштитата на 
мигрантите.
4.Унапредена е легалната миграција внатре во регионот со фокус на трудова/
циркуларна миграција и со максимизирање на влијанието на миграцијата врз 
развојот. Засилено соработуваат МАРРИ-учесничките за да ја охрабрат регуларната 
миграција во регионот, вклучувајќи развивање стратегии за привлекување на 
дијаспората во нивните татковини. 
5.Зајакната меѓународна и европска поддршка која придонесува кон 
зголемени капацитети за пристапување во ЕУ. Засилените меѓународни врски 
овозможуваат подобро функционирање на МАРРИ во обезбедување поддршка 
на МАРРИ-учесничките во процесот на пристапување кон ЕУ, особено во однос 
на Поглавјето 24 „Правда, слобода и безбедност“, како и во зголемување на 
донаторската поддршка за МАРРИ.
6.МАРРИ ужива зголемена и континуирана поддршка од МАРРИ-учесничките.
7.Зајакнување на организацискиот развој и оперативниот капацитет на МАРРИ 
придонесува кон подобро управување со миграциите.

- МАРРИ Регионален центар (МАРРИ РЦ)
МАРРИ РЦ е извршен секретаријат на МАРРИ и средишна точка за консулатции, 

дијалог, тренинг и други активности договорени меѓу МАРРИ-учесничките. 
Директорот на РЦ има мандат од три години и доаѓа од администрацијата на една 
од нив.

- Мандат на МАРРИ 
МАРРИ функционира во рамки на четири мрежи:
• Мрежа за гранично управување
• Мрежа за соработка во областа на реадмисија
• Мрежа на Координаторите за превенција на трговијата со луѓе
• Мрежа на Раководителите на службите за азил

Интегрирано управување со внатрешната безбедност (IISG)
МАРРИ се смета себе си за дел од Столбот III на IISG.
IISG е нов пристап во градењето на способноста за управување во внатрешната 

безбедност и претставува реформа воведена во септември 2017 година во регионот 
на Западен Балкан.

Структурата од три столба е координирана од механизмот за поддршка од 
Женевскиот центар за демократска контрола на воените сили (DCAF) со канцеларија 
во Љубљана.

Столб 1: Иницијативата за спречување тероризам во Западен Балкан е напор, 
поддржан од ЕУ, да одговори на појавата на феноменот на тероризам, насилен 
екстремизам и радикализација на Западот

Столб 2: Иницијативата за спречување сериозни криминали во Западен Балкан е 
вториот столб на IISG во Западен Балкан

Столб 3: Иницијативата за гранична безбедност во Западен Балкан е третиот 
столб на IISG; претставува напор да се одговори на заканите за неповредливост на 
границите во регионот на Западен Балкан

МАРРИ произлегува од Процесот за соработка во Југоисточна Европа.
МАРРИ исто така дејствува под „чадорот“ на Советот за регионална соработка.

СПРОВЕДЕНИ ПРОЕКТНИ АКТИВНОСТИ
- Поддршка на одржлива соработка на граничните полиции во Југоисточна 

Европа (BORDAIRPOL II)
Проектот BORDAIRPOL II му овозможи на МАРРИ РЦ да ги интензивира 

своите стратешки активности, особено во однос на засилување на соработката со 
ФРОНТЕКС, воспоставување неформални контакти со ИНТЕРПОЛ, како и соработка 
со Конвенцијата за полициска соработка во Југоисточна Европа, одржување на 
заеднички состаноци на мрежите на МАРРИ со цел да се разгледа подетално 
работата на овие четири мрежи: Мрежа за гранично управување, Мрежа за азил, 
Мрежа за реадмисија и Мрежа за превенција на трговијата со луѓе, вклучувајќи ги не 



60

Број 8, 2019

само шесте МАРРИ-учеснички, туку и нивните колеги од државите што учествуваа 
во проектот Бугарија, Молдавија и Романија, со повеќе од 50  експерти од Западен 
Балкан.

Промоцијата на Прирачникот Вега: Деца на аеродромите, објавена од ФРОНТЕКС, 
беше главната тема на Осмиот заеднички тренинг од проектот BORDAIRPOL II. На 
овој тренинг присуствуваа командири и службеници од граничната полиција на 
меѓународните аеродроми на МАРРИ-учесничките, како и од Бугарија, Молдавија 
и Романија. Прирачникот е производ на долги години соработка меѓу ФРОНТЕКС, 
граничните служби, невладините агенции и меѓународните организации како што се 
Високиот комесаријат за бегалци на ОН и Меѓународната организација за миграции. 
Прирачникот содржи препораки како да се пронајдат децата потенцијални жртви 
на трговијата со луѓе, како да им се помогне, а содржи и насоки и добри примери од 
оваа област.

- Регионалната платформа за преведување од далечина на МАРРИ беше 
иницирана од МАРРИ РЦ за дополнување на сопствените капацитети на МАРРИ-
учесничките за преведување на ретки јазици. Платформата беше развиена од 
Меѓународната организација за миграции како трајно преведувачко решение и е 
составен дел на редовните услуги на МАРРИ. Оваа платформа овозможува далечинско 
преведување на интервјуата на барателите на азил, што според обврските мора да ги 
спроведат надлежните служби за азил. 

За овозможување на ефикасна размена на податоци за миграциите во регионот, 
МАРРИ и ИОМ развија Регионална платформа за размена на не-лични податоци за 
миграциите во Западен Балкан (WB - MIDEX). Таа се потпира на проверени шаблони 
за податоци за миграциите во регионот, кои ги отсликуваат шаблоните што ги користат 
државите членки на ЕУ при доставување на статистики за миграции кон Еуростат. 
Оваа дигитална платформа ќе им овозможи на шесте МАРРИ-учеснички лесно да 
ги разменуваат податоците за миграциите во облик компатибилен на Регулативата 
на ЕУ 862/2007 за статистика во областа на миграциите и меѓународната заштита од 
11 јули 2007. Беа одржани неколку состаноци на претставниците на Министерствата 
за внатрешни работи и за безбедност, со присуство на статистичките агенции. Се 
очекува Платформата за биде во функција во втората половина на 2020 година..

Соработката на МАРРИ со ИОМ и Европската канцеларија за поддршка за азил 
(ЕАСО) продолжува во втората фаза на ИПА 2 регионалниот проект „Регионална 
поддршка за управување со миграциите насочена кон заштита на правата на мигрантите 
во Западен Балкан и Турција“. Покрај соработка со ИОМ во овој проект, соработката на 
МАРРИ со ЕАСО се темели на следните активности:

- Поддршка на МАРРИ РЦ и администрациите на МАРРИ-учесничките за 
подготовка на информации за земјите на потекло:

- Поддршка на МАРРИ РЦ за да стане Регионална центар за тренинг за азил, и
- Поддршка на службите за азил на МАРРИ-учесничките за достигнување на 

стандардите на ЕУ. 
-  МАРРИ спроведува два проекта со Германската агенција за меѓународна 

соработка (GIZ):
1. Јакнење на управувањето со регионалната миграција – каде на шест 

работилници (по една во секоја учесничка во МАРРИ) присуствуваа различни засегнати 
страни: владин и невладин сектор, меѓународни и регионални организации, како 
и академска фела. Се дискутираше за можните заеднички активности во областа на 
јакнење на регионалниот дијалог и соработка за миграциите. Во рамките на овој проект 
произлегоа две идеи за конкретни производи:

- База на податоци за регионални експерти (База на податоци на регионални 
експерти кои работат во областа на азил, гранично управување, борба против 
криумчарење и трговија со луѓе, трудова миграција, реадмисија, кои доаѓаат од владин 
и невладин сектор, меѓународни и регионални организации, како и од научните 
институции од регионот на МАРРИ).

- МАРРИ публикација за миграциите – прирачник за практичари
2. „Спречување и борба против трговија со луѓе во Западен Балкан“ МАРРИ 

е стратешки партнер на овој проект. Цел на проектот е превенција на трговијата со 
луѓе и подобрување на ситуацијата на (потенцијалните) жртви на трговијата со луѓе, 
подобрување на пристапот до службите за поддршка и нивниот квалитет, како и 
зајакнување на координацијата меѓу националните механизми за упатување. 

- МАРРИ започнува со активности во областа на легалната миграција во регионот 
(трудова/циркуларна миграција). Во согласност со Стратегијата на МАРРИ 2018 – 2020, 
РЦ оствари состаноци со претставници од Министерствата за труд и социјална политика 
и со ИОМ за да се стави нагласка на трудовата миграција, вклучувајќи ја циркуларната 
миграција, спречување на одливот на кадри и вклучување на дијаспората.

- Берлински процес. МАРРИ е активно вклучен во Берлинскиот процес. Овој 
Процес е дипломатска иницијатива поврзна со идното проширување на Европската 
унија. На Самитот во Познањ во 2019 година, лидерите и министрите го разгледаа 
постигнатиот напредок во соработката помеѓу Западен Балкан и ЕУ за заедничките 
безбедносни предизвици, вклучувајќи ја борбата против тероризмот, радикализацијата, 
компјутерските напади, хибридните закани, организираниот криминал и трговијата со 
огнено оружје. 

marri-rc.org.mk



62

Број 8, 2019

 Принципите на  меѓународното хуманитарно право 
беа една од важните преокупации на Друштвото на 
народите (Женева 1920 гоодина), бидејќи човештвото 
ги доживеа катастрофалните хуманитарни последици 
од Првата светска војна (1914-1918 година). Се наметна 
потребата од утврдување и примена на норми коишто би 
биле глобално прифатени. Тоа на уште поизразит начин се 
наметна по завршувањето на Втората светска војна (1939-
1945 година). Со цел да ја продолжи започнатата работа на 
Дрштвото на народите, четврт век подоцна во рамките на 
новоформираната  Организација на обединетите нации 
(1945 година) е создадена Меѓународната организација 

за прашања на бегалците, која потоа  беше преименувана во Висок комесаријат на 
ОН за бегалци (United Nations High Commissioner for Refugees/UNHCR). Непосредна 
задача на оваа институција е да „обезбедува меѓународна заштита  и решавање на  
проблемите на бегалците“ од  многуте војни кои во минатиот век се случуваа во 
светот . Другите нејзини обврски  во таа насока произлегуваат и од Конвенцијата  
за статусот на бегалците од 1951 година и од Протоколот  во 1967 година, документи 
прифатени од околу 150 земји во светот.     

Овие два клучни документа на ООН го определуваат терминот „бегалец“ и го 
детерминираат  правниот статус на бегалците во целиот свет. Во разни региони во 
светот се преземаат и други конкретни и специфични локални мерки за решавање 
на проблемите на бегалците, какви што се Конвенцијата на Организацијата 
на африканското единство од 1969 година, или Картагенската Декларација  за 
прашањата на бегалците донесена во 1984 година. 

Високиот комесар на ООН за прашања на бегалците го избира Генералното 
собрание на ООН, кое ја разработува и стратегијата на дејствување на Управата. 
Постои и Извршен комитет на Комесаријатот кој се грижи за нејзина конкретна 
реализација.   

Голем број кризни политички и други жаришта сè почесто избувнуваат на сите 
континенти на земјината топка, проследени со вистински војни. Тие се причината 
за масовни миграции и преселби на цели народи, дури и од еден на друг континент. 
Вакви етнички и национални катастрофи посредно загрозуваат, на  безбедносен, 
економски и социјален план,  други  земји кои немаат директна одговорност за 
настанатата ситуација. Во последно време на воените бегалци им се приклучуваат 
и се поголемиот број недолжни жртви на меѓународниот тероризам. На тој начин, 

БЕГАЛСКИТЕ КРИЗИ И ПОЧИТУВАЊЕТО  НА 
МЕЃУНАРОДНОТО  ХУМАНИТАРНО ПРАВО

Драган ЈАЊАТОВ

од ден на ден сме сведоци на постојано и сè помасовно кршење на човековите права 
и на утврдените постојни норми на меѓународното хуманитарно право во целиот 
свет. Загрижува фактот што најновите искуства со бегалскиот егзодус од Блискиот 
Исток и Средна Азија, кој трае веќе неколку години, покажуваат дека принципите и 
правилата на меѓународното хуманитарно право сè почесто не го почитуваат нити 
властите нити субјектите во земјите кои декларативно се залагаат за почитување и 
примена на хуманитарното право. На тоа не се имуни и некои големи, економско-
технолошки  и социјално етаблирани, земји во Европа и во светот, дури и земји 
членки на Советот за безбедност на ООН. Се добива впечаток, кој за жал не е лажен, 
дека никогаш на „берзата на хуманоста“ човечкиот живот немал пониска цена, а 
човечката индиферентност кон овој проблем е поизразита.      

Затоа, во мај 2016 година во Истанбул, во организација на ООН и по иницијатива 
на нејзиниот генерален секретар Бан Ки-мун, по 60 години постоење на оваа светска 
организација, се одржа првиот светски Хуманитарен самит со учество на најголем 
број највисоки лидери на земјите од сите континенти во светот. Идејата на Бан Ки-
мун за одржување една таква светска средба, на која ќе се разгледаат сите аспекти 
на овој глобален проблем, иако задоцнета, тогаш беше  поздравена и прифатена. 
Денес можеме да забележиме дека, за жал, мал дел од договорените заклучоци во 
Истанбул за овие изминати три години беа реализирани во секојдневната животна 
практика. Да се спроведеше и реализираше макар и мал дел од тоа во стварноста, 
ќе беше од голема полза и за денешниот „хомо сапиенс“.

По тој повод, користејќи ја богатата евиденција за често кршење на основните 
принципи на меѓународното хуманитарно право во војните и катастрофите во 
минатото, а особено денес во светот, ќе се обидеме да потсетиме на некои значајни 
сегменти од почетоците на примената и важењето на  хуманитарното право во 
современите општества. Како што вели еден од основачите на овој вид правни 
науки кон крајот на 19 век, Гијом Анри Дифур: „Колку мака и солзи чини славата 
стекната на бојното поле?“. А се започнува во 1862 година, со објавувањето на 
книгата „Сеќавањето на Солферино“ на еден од пионерите-основоположници на 
меѓународното хуманитарно право Анри Динан. Тој ја организираше, заедно со 
генералот Дифур, историската „Дипломатска конференција“ во Женева во 1864 
година под покровителство на швајцарската влада. Образложението на потребата за 
организирање на една ваква  конференција, на која тогаш учествуваа претставници 
на само 16 европски земји, меѓу другото гласи: „Да се искористи оваа можност и 
да се оформат некои меѓународни принципи, потврдени со една конвенција, кои 
по нивното ратификување, можат да претставуваат основа на европските држави 
за пружање помош на ранетите во војните“. Како резултат на оваа конференција 
произлезе и историската Женевска конвенција „за подобрување на положбата на 
ранетите на оружените сили учесници во војна.. Главни одлики на овој многу често 
спомнуван меѓународен документ се: 

- Изготвување пишани правила со универзално значење со кои се штитат 
жртвите на војните;

- Нејзината мултилатерлна природа - отворена за сите држави;,

- Обрска за пружање помош без дискриминација на ранетите и болните 
припадници на секоја од оружените сили учеснички во војната;

- Означување и почитување на медицинскиот персонал, на транспортните 
средства и на другата медицинска опрема со знакот на Црвениот крст на бел фон.

Така со оваа конвенција од 1864 година се поставени темелите и на современото 
меѓународно хуманитарно право и основата на Организацијата на Црвениот крст.

Денес, според Центарот за меѓународно хуманитарно право и меѓународни 
организации,  меѓународното хуманитарно право е важен дел на меѓународното 
јавно право и ги содржи правилата кои за време на оружени судири настојуваат 
да ги заштитат лицата кои не учествуваат или престанале да учествуваат во 
непријателствата, како и да ги ограничат средствата и методите на војувањето. За 
тоа постојат низа меѓународни договори или обичајни правила директно насочени 
кон решавање на сите хуманитарни прашања кои произлегуваат од оружените 
судири, без оглед на тоа дали имаат меѓународен или внатрешен локален карактер. 
Од исклучиво хуманитарни причини тие правила ги ограничуваат правата на 
завојуваните страни да користат методи и средства за војување според нивни 
слободен избор, а ги штитат животите и имотот на лицата кои се опфатени или би 
можеле да бидат опфетени во воени судири. 

Нашата држава точно пред две децении беше исправена пред исклучително 
сериозен предизвик, во интервал од само неколку дена, да прими на својата 
територија и да згрижи стотици илјади лица. Тие бегаа стихијно од жариштата на 
воените операции на Косово и Метохија и единствениот тесен граничен премин 
беше претворен во своевидна калварија. Пошироката политичката и воено-
безбедносната рамка во којашто се одвиваше овој егзодус даваше дополнителна 
тежина на проблемот. Соочени со тој ненадеен наплив, не само институциите 
на нашата држава, туку и искусните меѓународни организации специјализирани 
за ваков обем на хуманитарна катастрофа, немаа разработени оперативни 
планови за дејствување. И покрај бројните посети на високи политички личности, 
административниот механизам на меѓународните организации ја следеша 
својата процедурална матрица. Големите светски медиуми побрзаа да известат 
за страдањата на бегалците, со акцент на етничките белези на страдалниците, 
но откога се воспоставија системски мерки за прифат, евиденција, сместување и 
згрижување на неколку локации во непосредна близина на границата, медиумскиот 
интерес опадна и нивната судбина веќе не беше на насловните страници. Изостана 
потоа и некаков вид меѓународно признание за извонредните напори на нашата 
држава да го издржи тој притисок, без да ја поремети својата внатрешна стабилност 
и стопански систем. 

Меѓународното хуманитарно право, познато и како Воено право, се дели на 
две гранки: Женевско и Хашко право. Нивната примена и употреба има повеќе 
историско, отколку суштинско значење. Тоа значи дека денес, како и во минатото 
инструменти и методи за примена на меѓународното хуманитарно право постојат, 
но проблемите се јавуваат со нивното непочитување или нивна опструкција. 
Нашето искуство покажува дека во меѓународните документи од оваа сфера има 
потреба од дополнување со оние елементи кои ќе предвидат промптна реакција.

Во 2019 година се навршуваат 100 
години од раѓањето на истакнатиот   
македонски општественик, писател и 
дипломат Владо Малески, кој  се вбројува 
во редот на втемелувачите на современата 
македонска литература, уште во периодот 
пред кодификацијата на македонскиот 
литературен јазик. Школуван во различни 
јазични средини, на албански и на српски 
јазик, Малески  мошне рано ги осознал 
болката и маката што не можел да се 
образува и изразува на својот мајчин јазик, 
наспроти околностите што токму градот 
од кој потекнува - Струга е средиштето од 

каде што од искона се чувало и негувало македонското јазично богатство. Крсте 
Мисирков во почетокот на 20-от век го идентификувал тој говор како „темел на 
македонскиот јазик“. И тоа не е случајно, бидејќи токму струшките браќа Димитар и 
Константин Миладинови неколку децении порано се беа зафатиле со благородното 
дело да ги собираат националните богатства и особеностите на јазикот од тој крај, 
штедро изразени во народното творештво и фолклор.     

И кога македонскиот народ, со своето учество на страната на антифашистичката 
коалиција во Втората светска војна успеа да се избори за својата национална 
слобода и држава, се избори и за признавање на македонскиот  јазик, еден од 
првенците во таа борба беше токму Владо Малески. Тој е роден на 5 септември 
1919 година во Струга во печалбарско семејство. Татко му,  фурнаџија по занает,  
имал своја фурна во Скадар и кога Владо стасал  за на училиште, татко му го довел 
кај себе во Скадар каде што до 1930 година учи на албански јазик. Гимназиското 
образование го продолжил во Битола, но овој пат на српски јазик. Во записите на 
неговите современици од овој период има прецизни описи на методите на власта да 
не дозволи нити во зачеток формирање на македонска интелигенција, а пак преку 
световното и религиозното образование да се наметне асимилиција и однародување. 
Тие си припомнуваат дека младешките излети и дружења редовно биле „оживувани 
со чудесните песни на Владо Малески, што самиот си ги придружувал на гитара“. 
За него, тие што го познавале од блиску, велат дека бил извонредно инспиративна 
личност, пребогата со човечка ведрина. Во средношколската група напредни 
младинци, што ја раководел Борка Талески, подоцна народен херој, тој посветено 

ВЛАДО МАЛЕСКИ - ПИСАТЕЛ И ДИПЛОМАТ (1919 – 1984)

Рубенс Корубин: Владо Малески

работи на омасовување на македонскиот отпор против ненародната власт. Веќе со 
своето активно учество во литературната дружина од тоа време Малески со своите 
авторски текстови го најавил и потврдил и својот неспорен творечки  талент, иако 
училишните власти се обидувале да го сузбијат тој вид „јавно комуницирање“ со 
околината,  како што го дефинирале тогашните режимски професори.

По матурирањето, Владо Малески се запишува на Правниот факултет во Белград, 
заедно со една група Македонци кои подоцна стануваат јадрото на народно-
ослободителното движење на Македонија. Набргу тој станува член на Сојузот на 
комунистичката младина на Југославија и активно учествува во прогресивното 
студентско движење. Но студиите ги прекинува по фашистичката агресија врз 
Југославија  и во  април 1941 година се враќа во родниот град Струга.  Веднаш се 
вклучил во организирањето на народно-ослободителното движење во родниот 
крај, кога е избран и за организационен секретар во Месниот комитет за Струшко. 
Во илегалната работа воспоставува мрежа соработници со кои овозможува 
непрекината врска на антифашистичкото движење преку окупаторската 
демаркациона линија што ги разделувала Струга и Дебрца од Охрид. Неговите 
соборци го зачувале податокот дека на пречекот на новата 1942 на струшките 
напредни младинци, Малески прв пат ја испеал песната што лично ја составил 
за таа пригода „Денес над Македонија се раѓа“, која подоцна стана и национална 
химна на Македонија. Песната била отпечатена во 1943 од Коста Солев- Рацин во 
книшката “Македонски народноослободителни песни“.

По  излегувањето во партизани, на Владо Малески – Тале му се доверени 
разни политички функции, пред сè во областа на информирањето, како што би 
рекле со денешен јазик. Тоа подразбирало силна пропагандна активност со која 
се разобличувале целите на окупаторот, се кревал националниот дух на народот, 
толчен под жестоката политичка пресија и се мобилизирале нови борци. Владо 
пишува поезија и создава прозни текстови и особено револуционерни песни, 
кои со текот на времето биле прифаќани како народни. Во летото 1943 година 
го составува маршот на Првата македонско-косовска бригада /во 1946 година за 
маршот ја добива Сојузната награда за масовна песна/. Во таа бригада е член на 
редакцијата на гласилото „Братство“. Во монографијата за Првата македонска 
пролетерска бригада кај активностите на Малески наоѓаме податок дека секоја 
приредба почнувала со пеење на химната и на маршот на бригадата. 

Едновремено во оваа бригада го подготвува и изданието на бригадата „Народен 
војник“. Во монографијата на бригадата стои податокот дека за кусо време, во многу 
тешки технички и други услови за работа, во јуни 1944 редакцијата под раководство 
на Малески успеала мошне убаво содржински и ликовно да го обликува и издаде 
првиот број на гласилото со 21 статија на чист македонски јазик. Би можело да се 
каже дека тој период е почеток на неговата подоцнежна богата новинарска кариера. 
Пишува куси текстови и едночинки, наречени „врапчиња“, низ кои со шеговит, но 
жив народен јазик, се разјаснувале целите на народно-ослободителната борба. 

Исто така Владо Малески во вакви околноти ги организира и првите воени 
театарски групи, од кои  подоцна во Дебрца ја основа сценската екипа „Кочо Рацин“, 
на чии програми се наоѓаат и бројни негови драмски состави. Особена популарност 
доживеала неговата едночинка „Петоимениот Ѓоре“, прв пат изведена во летото 
1944 година во Мегленско, денес на територијата на Република Грција. Друштвото 
„Кочо Рацин“ настапувало во сите ослободени македонски краишта.

По ослободувањето, Малески зазема разни функции во општествениот и 
културниот живот на Републиката. Бил именуван за член на АВНОЈ, бил член на 
АСНОМ и потоа на Уставотворното собрание. Повеќе пати е избиран за пратеник 
во Сојузното и во Републичкото собрание, каде што во еден период бил и секретар. 
Како член на Извршниот совет на НР Македонија бил одговорен за ресорот култура, 
а по враќањето од дипломатската  служба бил претседател на Републичката 
комисија за културни врски со странство. Но, напоредно со политичките функции, 
неговата новинарска и писателска вокација се искажала со ангажирањето на 
раководни функции, како прв директор на Радио Скопје именуван уште пред 
неговото ослободување, помошник директор на Радио Белград во 1949 одговорен за 
програмите за странство. Во Скопје во 1945 го уредува првото списание за уметност, 
наука и општествени прашања „Нов ден”, во својство на главен и одговорен 
уредник, потоа главен уредник на списанието за уметност и општествени прашања 
„Разгледи“ во 1952, отпрво како прилог на „Нова Македонија“, и главен уредник 
на првиот хумористичен весник „Остен“. Бележит е неговиот удел во отворањето 
простор за први објавени текстови на редица македонски писатели кои денес 
претставуваат несомнени вредности на македонската современа книжевност.

Во списанијата кои продлабочено се занимаваат со литературата, во оваа година 
на одбележување на стогодишнината од неговоро раѓање, секако поопстојно ќе 
биде претставен неговиот литературен опус, но и неговото залагање за отворање 
простор за критичката уметничка мисла, за восприемање на нови уметнички 
изрази, за отворање кон модерните светски текови. За македонскот читател во 
драгоцената ризница на пишаниот збор се вбројуваат неговите збирки раскази 
почнувајќи од „Ѓурѓина алова“ во 1950 година, сè до „Синови“ во 1969. Неговиот 
прв роман „Она што беше небо“ во 1958 година, во еден текст на академик Милан 
Ѓурчинов е претставен како „напрегната композициона рамка, во која ликовите ја 
инкарнираат дамнешната и страдна историја на македонскиот човек и категорична 
решеност да се бори за поинаква судбина“. Со овој роман и подоцна со „Разбој“ 
Малески, според критичарот, влегува „во оној генерациски блок заедно со Јован 
Бошковски, Коле Чашуле и Славко Јаневски, кој одигра основоположничка улога во 
формирањето на македонскиот прозен израз“. Книжевниот опус на Владо Малески 
го опфаќа и сценариото за првиот игран македонски филм „Фросина”.

Во меѓувреме, не помалку значајниот дипломатски ангажман на Владо Малески 
започнува во Либан, каде што како југословенски амбасадор престојува од 1958 до 
1962 година. Тоа е периодот кога Либан се соочуваше со две опасности: вооружен 

внатрешен конфликт меѓу ривалските религиозни заедници и разијдувањето со 
Египет како водечка арапска држава во тој период. Либан се обратил до Советот 
за безбедност и Обединетите нации упатиле набљудувачка мисија. Амбасадорот 
Малески имал можност одблизу да сведочи до каква криза можат да ја одведат 
својата држава несогласувањата меѓу најбројните општествени групи. Положбата 
на Либан во една од најневралгичните зони на планетата наложи до денес таму да 
оперираат мисии на Обединетите нации. 

И следната дипломатска мисија на амбасадорот Малески го води во едно друго 
кризно подрачје - во Етиопија од 1962 до 1965 година. Таа држава е меѓу најстарите 
независни во Африка, но имала судбина во нејзиниот крајбрежен појас во Еритреја 
да се јави силно сепаратистичко движење. Обидите на централната власт со воена 
сила, но и со широка пан-африканска дипломатска активност и во движењето на 
неврзаните држави да ја смири состојбата не давале резултат. Дури и поддршката 
да се создаде Организацијата на африканското единство, а првата конференција да 
се одржи токму во Адис Абеба, не придонеле за мирно решение. Дека окончувањето 
на состојбата „ниту мир, ниту војна“ што траеше со децении е сепак можно, сведочи 
доделувањето на Нобеловата награда за мир годинава на премиерот на Етиопија 
Аби Ахмет Али за склучувањето мировен договор со Еритреја.

Амбасадорот Владо Малески во 1970 година е упатен во Полска, каде што 
останува до 1974 година. Политичките процеси во оваа земја во тој период се под 
силно влијание на опшата политичка клима во Источна Европа по задушувањето 
на демократските реформи во соседна Чехословачка. Врз полската внатрешно-
политичка состојба влијаело и антиеврејското дејствување на радикалните групи. 
Од друга страна Полска најнепосредно ги чувствувала последиците од Втората 
светска војна затоа што нејзините западни граници биле оспорувани, сè до 
потпишувањето на Договорот од Варшава во 1970 година, кога се нормализирани 
односите со СР Германија. Резултат на ангажирањето на амбасадорот Малески е и 
кревањето на нивото и интензитетот на соработката на соодветните македонски 
научни и културни институции со полските партнери во тоа време. 

Својата извонредно богата дипломатска и општествено-политичка дејност  Владо 
Малески - Тале ја завршува како член на Претседателството на Социјалистичка 
Република Македонија во перидот од 1974 до 1984 година. Со сите тие значајни и 
одговорни општествени и дипломатски активности и постигнувања во поранешната 
федерална заедница, но особено со оние остварени на тој план во националните 
рамки на СР Македонија, на Малески му определуваат достојно високо место и во 
македонската дипломатска галерија.

ИВАН ТОШЕВСКИ – ВАЊА
(АмбАсАдор, директор  нА Уредот  зА  докУментАцијА)

Благој ЗАШОВ, амбасадор 

Иван Тошевски – Вања е роден на 22 
август 1929 година во Битола. Како дете на 
печалбари, основно училиште завршил во 
Белград, а гимназија во Битола. Завршил 
Висока новинарско-дипломатска школа во 
Белград. Почина на 2 август 2008 година. 
Закопан е на гробиштата во Бутел во Скопје. 

Во личноста на Иван Тошевски, кај овој 
угледен новинар, публицист и дипломат 
беа собрани најдобрите квалитети на 

овие професии. Својата новинарска кариера ја започнал како новинар во Радио 
Скопје (1953–1961). Заедно со уште неколку новинари во 1961 година учествува во 
формирањето на Бирото за документација при тогашниот Извршен совет, орган кој 
му претходи на Бирото за односи со странство. Во овој владин орган Тошевски ќе 
се врати одново по завршувањето на амбасадорската мисија во Нов Зеланд во 1975 
година.

Есента 1963 година уште при првите почетоци на формирањето на Македонската 
радио-телевизија преоѓа на работа во телевизијата. Бил директор и главен уредник 
на Телевизија Скопје (1967-1970). Во овој период тој максимално ги вложува своите 
напори и веќе стекнато искуство во сферата на информирањето. Така, негова 
преокупација беше екипирањето на оваа национална институција, воведувањето на 
информативните емисии, (во првите години на македонски, а потоа и на албански 
и турски јазик), привлекување во редакциите новинари и друг кадар кои, како и тој 
самиот, од ден на ден ќе го откриваат за прв пат во Македонија овој медиум. сè до 
заминување на дипломатска служба, како амбасадор на СФРЈ во Нов Зеланд 1971 
година. Заедно со раководството на МРТ и новинарскиот и технички кадар тој го 
обезбеди емитувањето на централната информативна емисија на македонски јазик, 
самостојното учество во дневната телевизиска размена на Југословенската радио-
телвизија и опремувањето со современа студиска техника, како и формирањето на 
информативните редакции на албански и турски јазик, проширување на програмата 
со разни програмски содржини и сл. 

Инаку, својата дипломатска кариера во странство Тошевски ја започнува како 
амбасадор на поранешна Југославија во Нов Зеланд (1971-1975) и потоа ја продолжува 
како амбасадор во Финска (1985-1989). Како експерт за човекови права, Тошевски 

долги години беше член на југословенската делегација на конференциите на 
Обединетите нации за човекови права. Тој посебно се специјализираше за проблемот 
на исчезнатите лица во светот и како таков беше претседател на Работната група на 
Обединетите нации за исчезнати лица.

По враќањето од неговата прва дипломатска мисија во странство тој се вклучи 
во македонската дипломатија во службите за надворешни работи и односи 
со странство како виш советник на Владата на СРМ со работни ангажмани во 
Секретаријатот за односи со странство. По определен број години тој го формираше 
и  раководеше со Уредот за документација кој, како орган, се оддели од Републичкиот 
секретаријат за односи со странство. Во архивата и  библиотеката на овој уред се 
собрани и систематизирани значајни документи за состојбите и настаните битни 
за проучување на историјата на односите на Република Македонија со странство 
кои денес се наоѓаат во Министерството за надворешни работи и во Архивот на 
Република Северна Македонија.

По осамостојувањето на Република Македонија Тошевски продолжи да работи 
како советник на Претседателот на Републиката и на Владата  (1991–2003). Притоа 
учествуваше во бројни активности на меѓународен план: Конференцијата за 
Југославија во Хаг и во Брисел, приемот на Република Македонија во ООН и др. 

Потсетувајќи се на амбасадорот Тошевски мора да се нагласи дека е тој еден 
од врвните македонски дипломати кои го стекнаа искуството во југословенската 
дипломатија, како и на поширок меѓунарооден план, за потоа тоа искуство 
несебично да го вложи во градењето и спроведувањето на надворешната политика 
на Република Македонија.

Тошевски беше еден од врвните македонски дипломати, од кого многу 
своевремено млади дипломати почетници, меѓу кои е и авторот на овој текст, учеа 
од Вања, како што сите го викавме. Тој беше врвен дипломат затоа што должностите 
што ги извршуваше и задачите кои му беа доверувани беа од национален интерес 
и од темелно значење за нашата земја. Неговиот мирен карактер укажуваше покрај 
другото и на посветеноста и одговорноста со која ја вршеше секоја доверена 
задача. Она што го изјавуваше и пишуваше беше правено со аналитичност и со 
аргументирани заклучоци.

Пензионираниот амбасадор Ахил Тунтев, долги години ја споделуваше 
професионалната работа со Вања Тошевски. Нивната плодна соработка започна во 
Македонската радио-телевизија каде за времето кога Вања беше директор А.Тунтев 
беше главен и одговорен уредник на информативно-политичката програма. Таа 
соработка продолжи и наредните години во Секретаријатот/Републичкиот комитет 
за односи со странство, како и во периодот по осамостојувањето на нашата држава, 
сè до одењето во пензија како надворешно-политички советник на претседателот 
на Републиката Киро Глигоров.

По овој повод, за „Дипломатскиот летопис“ тој потсетува и сведочи за 
исклучителните квалитети на Вања  Тошевски, пред сè за неговата висока 

професионалност со која приоѓаше кон секоја работа. Особено неговата улога во 
првите години од осамостојувањето остави длабоки и неизбришиви траги, посебно 
на планот на меѓународното етаблирање на Републиката. Тошевски понесуваше и 
успешно ги извршуваше најсложените активности на македонската надворешна 
политика. Поради тоа тој се стекна со голема доверба, како кај домашните, така 
и кај странските партнери во надворешните работи. Карактеристично е за Вања 
што тој имаше свој став, свое мислење за битните прашања кое аргументирано 
го застапуваше при консултациите во земјата за остварување на принципите и 
конкретните потези во надворешната политика. 

Како специјален пратеник на претседателот Глигоров, амбасадорот Тошевски 
од 1993 како експерт, а од 1995 формално до 2002 година (значи безмалку цела 
деценија) тој беше непосредно ангажиран како официјален македонски преговарач 
во долгиот и сложен македонско-грчки дијалог околу наметнатиот спор околу 
името на нашата држава, застапувајќи го ставот за зачувување на уставното име на 
Република Македонија. 

Би требало да се одбележи дека во таа своја обврска тој никогаш не се истрча 
со некоја избрзана изјава. Тој жестоко се спротивставуваше на наметнувањето на 
кратенката од референцата, особено против нејзиното користење во внатрешната 
комуникација. Во едно интервју дадено за „Утрински весник“ Тошевски се изјасни 
против таканаречената двојна формула. „Што се однесува до решението во форма 
на двојна формула, лично сум и против тоа. Името е едно и нема тука простор за 
едно за меѓународна употреба, друго за билатерална“, тогаш изјави Тошевски.

Врз основа на своите акумулирани искуства, особено околу материјата во врска 
со човековите права, Тошевски се залагаше за имплементација на меѓународните 
принципи и во домашното законодавство и пракса. Во својата студија „Нација или 
нација“ Тошевски се обиде да разјасни што е тоа политичка, а што етничка нација. 
Притоа, врз база на своето меѓународно искуство, се заложуваше македонската 
нација да се конституира како политичка нација.

Амбасадорот Иван Тошевски во март 2006 година, нешто пред изборите од 
таа година, објави свој напис во весникот „Дневник“ во кој истакнува: „Повеќе 
од очигледно е дека денешна Македонија, втемелена врз АСНОМ, нема апсолутно 
никаква врска со замислената Македонија на историската ВМРО. Напротив, станува 
збор за две крајно спротивставени национални идеологии“. Тој, имајќи ги предвид 
современите услови во кои се развиваше Република Македонија, го критикуваше 
“револуционерниот” карактер на организацијата, односно на соодветните 
политички партии со предзнакот ВМРО, затоа што според него, истакнувањето на 
овој елемент не беше во согласност со демократските процеси во Македонија и со 
нејзините напори да се приспособи кон европските политички, граѓански и други 
стандарди. Според него, не беше добро за Македонија да има политички партии чии 
имиња вклучуваат и револуционерни активности. Во таа насока беа и критиките на 
познатата програмска определба на ВМРО за “обединета Македонија”. „Овој мит 
сè уште живее во главите на многу наши луѓе“, велеше Тошевски. Тој мит беше 
содржан и во многу документи на НОБ, вклучувајќи го и АСНОМ. Меѓутоа, во 
современи услови, кога Македонија настојува и мора да настојува да се зацврсти 
како стабилен и одговорен член на меѓународната заедница, подгревањето на 
митот за “обединета Македонија” со политички програми и средства не може да 
води кон добро. 

Во ноември 2006 година во напис објавен во весникот „Дневник“ Тошевски се 
изјасни против идејата 23 октомври да се прославува како ден на македонската 
револуционерна борба. Според него тоа е само една од нашите заблуди.

  Овој осврт на личноста и дејноста на амбасадорот Иван Тошевски – 
Вања нека претставува почеток на неопходното проучување на неговите ставови  и 
залагања во изградбата на нашата современа држава.

ВО СПОМЕН НА ВАЊА ТОШЕВСКИ

Трајан ПЕТРОВСКИ, писател, амбасадор

Чувствувам особена потреба и професионална 
должност да забележам неколку размислувања за Иван 
(Вања) Тошевски, професионален дипломат од првите 
децении по формирањето на македонската држава 
- Република Македонија. Тој спаѓа во ешалонот на 
дипломаатите од Македонија коишто се посветија на 
дипломатскиот занает и  имаа задача и чест да ја формираат 
и збогатуваат македонската дипломатија во рамките на 
југословенската федерација. Неговиот придонес, заедно 
со уште неколкумина истакнати дипломати од Македонија, 
заслужува респект и почит, бидејќи останува трајно 
забележан во летописот на југословенската и македонската 
дипломатска служба. 

Она што заслужува посебно да се истакне е фактот дека 
Вања Тошевски беше човек со стабилен карактер, сталожен, аналитичен, прониклив, 
впечатливо скромен, крајно совесен, дружељубив, исполнителен во обврските, 
заради што беше особено ценет од колегите, а посебно од надлежните органи и 
институции. Му беа доверени одговорни дипломатски задачи во дипломатските 
мисии во светот (Комисии за човекови права и др.), кои главно имаа универзален 
карактер, под закрилата на Обединетите нации. Посебно беше респектиран и од 
странските дипломати коишто имаа чест да соработуваат со  него.

Секретаријатот за односи со странство (сега МНР) беше негова матична куќа. 
При секое доаѓање од Белград задолжително доаѓаше во Секретаријатот и го 
манифестираше својот колегијален однос со сите вработени, независно од нивните 
функции и ангажман. Треба да се забележи дека Вања постојано (кога беше во 
Скопје) учествуваше во работата на Колегиумот на Секретаријатот, а кога се 
разгледуваа одредени теми во коишто тој беше пошироко упатен, беше повикуван 
да присуствува. Активно учествуваше во разгледувањето на платформите, 
специјалните информации, анализите и други материјали подготвувани од 
вработените во Секретаријатот и даваше драгоцен придонес со своите толкувања 
и ставови. Посебно важни беа материјалите коишто се однесуваа на односите на 
Република Македонија со соседните држави, како и оние коишто беа поврзани со 
соработката со сојузните органи во кои беа изнесувани мислењата и ставовите на 
Република Македонија.

Особено беше истакнат и треба да се забележи неговиот ангажман како 
преговарач на Македонија во врска со проблемот со името, којшто беше наметнат 

од Грција, по распаѓањето на СФРЈ. На таа функција, којашто ја вршеше крајно 
професионално, со дипломатска умешност, остана долги години. Беше во постојана 
комуникација со  македонскиот политички врв, особено со претседателот Глигоров, 
со кого кореспондираше во периодите кога ова прашање се разгледуваше со 
посредниците од Обединетите нации и во одделните средби со претставниците на 
Грција, најчесто во Њујорк и Вашингтон.

Ставот на Македонија беше познат, во целосна согласност со толкувањата на 
претседателот Глигоров. На Грците им беше предлагана варијанта со барање 
решение за име со меѓународна употреба, но во никој случај не беше прифатена 
промена на името Република Македонија за внатрешна употреба. Вања цврсто ги 
бранеше македонските ставови, Остана крајно тактичен и доследен.

Во текот на мојот мандат како амбасадор во Република Турција имав можност 
да ми биде гостин. Разговаравме за многу теми, но главно за ставовите на нашата 
земја во однос на името и перспективите за негово решавање. Ми ги елаборираше 
разговорите со грчките дипломати и меѓународните посредници, изнесуваше 
и суптилни моменти, непознати за јавноста. Цврсто го бранеше ставот којшто 
го пропагираше претседателот Глигоров. Во тие години и околности, имајќи го 
предвид и грчкиот фанатизам, сметаше дека нема прифатливо решение за нас. Со 
други зборови беше скептичен. Но остануваше упорен преговарач, со умешност 
да ги брани интересите на Македонија. Независно од разликите, беше ценет и од 
грчките дипломати со коишто се среќаваше.

Вања зад себе остави и свои гледишта. Се занимаваше и со публицистика. Може 
да се заклучи дека како дипломат ќе остане како светол позитивен пример, ценет 
и од дипломатската служба и од одговорните политичари. На неговиот пример 
треба да се поучуваат дипломатите коишто се во активна служба, како и оние од 
генерациите што доаѓаат. 

ОД СЕЌАВАЊАТА ЗА ИВАН ТОШЕВСКИ 

Виктор ГАБЕР, амбасадор 

Како повеќе наши колеги 
дипломати од Секретаријатот 
за односи со странство 
и Министерството за 
надворешни работи и јас 
имав чест да соработувам со 
амбасадорот Иван Тошевски. 
И не само службено!

Но, еве ги незаборавните 
денови - 29/30 август 1993 

година - првите средби со Сајрус Венс и со делегацијата на Република Грција во 
Њујорк, веднаш по усвоената Резолуција на Советот за безбедност на ОН  бр.845 од 
јуни 1993 година со која се бараше брзо решавање на последното прашање (името 
на државата) за полноправно членство и со сите суверени права на Република 
Македонија во ОН. Во делегацијата на Република Македонија која ја предводеше 
Тошевски, покрај мене како потсекретар во МНР, беше и колегата Димитар Бидиков, 
кој ја претставуваше нашата држава во ОН и пред да станеме  членка на  8 април 
1993, но со акредитација на новинар на „Нова Македонија“.

Атмосферата беше мачна и мрачна. Целиот напор на македонската делегација  
за конструктивност во приодот врз основа на важечките меѓународни принципи 
и Повелбата на ОН, иако земани како основа за изнаоѓање на решение, не беа 
прифатени од грчката страна (амбасадорите Папуљас, Захаракис и советникот 
Василакис). Сајрус Венс, кој беше домаќин, како копретседател на Конференцијата 
за поранешна Југославија и специјален пратеник на генералниот секретар на ОН за 
овој спор, главно ги пренесуваше барањата од едната во другата соба во неговата 
канцеларија – грчката страна не сакаше да седне во иста соба со нашата делегација.

Амбасадорот Тошевски беше во елемент: ладнокрвно ги повторуваше принципите 
врз основа на кои се примаат земјите за членки во ОН. Венс одобруваше, а кога 
одеше кај Грците се задржуваше многу подолго. Нам ни беше познат и првичниот 
Предлог текст на Венс и Овен од мај 1993 година, којшто уследи а по Резолуцијата 
на СБ на ОН бр. 817 од април 1993 година за прием на Република  Македонија со 
привремената референца и со барање за надминување на спорот околу името 
на државата. Тошевски објаснуваше  дека сме подготвени  да разговараме за 
формулациите  како рамноправни страни за кои се однесува тој текст , што беше 
одбивано од грчката страна која не сакаше да ни го признае тој статус.

Кога по долги паузи и убедување да дојде до компромис и беше видно дека 
цврстиот мандат на грчката делегација го оневозможува тоа, Венс, пред вратата на 

неговата канцеларија (во која работеше и Метју Нимиц), ги повика двете делегации 
на заедничка прес конференција. Но  само тој даде една дипломатска изјава, а 
двете делегации се разотидоа – без да се поздрават.

И тука повторно настапи дипломатот Тошевски. Ме замоли да му се јавам на 
Василакис, со кого и фамилијарно се дружевме за време на мојот мандат во Атина 
пред 10 години, и да го поканам на вечера. Василакис прифати со барање да биде 
присутен и Тошевски, што и се оствари. На вечерата Василакис ги изнесуваше 
„личните ставови“ дека му се познати меѓународните норми за овој спор, но 
дека Грција не може да прифати „недефинирани состојби кои во иднина можат 
да претставуваат територијални претензии“. Тошевски не се ни обиде да го 
убедува и многу не се осврнуваше на овие ставови, но создаде таква атмосфера 
на пријателство која овозможи следните македонско-грчки средби да се одвиваат 
„очи во очи“ во кои тој учествуваше. Така, и со голем придонес на Тошевски, се 
дојде и до можноста американскиот дипломат Ричард Холбрук да го доусогласи 
споменатиот текст од мај 1993 и во септември 1995 година да се потпише Времената 
спогодба, со која почнаа да се одмрзнуваат односите меѓу Македонија и Грција.

Уште еден куриозитет за дипломатот Тошевски. Тој упорно велеше дека 
референцата го содржи и нашето уставно име – Република Македонија, па „тие два 
збора со децении се и ќе останат непроменлива константа за името на државата“.

Фала му на професионалноста, истрајноста и љубовта за татковината!

ОД   ДИПЛОМАТСКИОТ   БЕЛЕЖНИК

За средбите, познанството и преписката на амбасадорот Трајан Петровски
со екуменскиот Патријарх Вартоломеј Први според неговата книга 

„Жезолот на Патријархот“ 2006 година 

МОЛИТВА ЗА МАКЕДОНИЈА: ИМПРЕСИВНИ ДУХОВНИ И
СВЕТОВНИ АКТИВНОСТИ ( 1 )

Благодарение на познанството со неговата 
светост Патријархот Вартоломеј, коe се случи 
на 8 март 1990 година, за време на мојата 
прва дипломатска мисија како вонреден и 
ополномоштен амбасадор на СФР Југославија 
во Република Турција и кое подоцна, во мојот 
мандат како прв ополномоштен амбасадор на 
независна Република Македонија во оваа земја 
прерасна во еден вид пријателство, имав ретка 
привилегија, но и предизвик цели 10 години да ги 
следам поодблизу случувањата во врска со Фенер 
патријаршијата.  Мој впечаток е дека Вартоломеј, 
за разлика од неговиот претходник Димитриос, 
набргу по изборот, се наложи како силна, стамена 
и високо интелектуална личност, духовен првенец 

со амбиции да го зајакне угледот на Патријаршијата во рамките на турската држава, 
во православниот свет, во релациите со Ватикан и на поширок световен план, во 
односите со интегрираните европски земји и со Соединетите Американски Држави. 
Неговата актива може да се резимира во три точки:  екуменски дијалог меѓу 
христијаните,  меѓурелигиски дијалог помеѓу христијаните, Евреите и муслиманите 
и со универзална порака до народите во светот за помирување и заштита на нашата 
природна околина.  Патријархот Вартоломеј Први, како лојален турски државјанин, е 
длабокoсвесен за својата позиција во современото турско општество, која објективно 
влијае  ограничувачки врз неговата позиција во светот на православието и пошироко, 
во новиот светски поредок.

Историјата и политиката низ вековите не ја одминале влијателната Цариградска 
патријаршија, туку и нанесле сериозни удари, лишувајќи ја од престижот штој го 
уживала, сведувајќи ја конечно во рамките на една повеќе или помалку  локална 
верска институција. Но, од превостепена важност за статусот на Патријаршијата 
остануваат односите со домицилната Република Турција. Одржувањето добри 
односи со турските власти со времето станала константа и на неговата политика. 
Но тоа не ретко било попречувано, понекогаш и без основа и во зависност од 

осцилациите во грчко-турските односи, кои на моменти сериозно се заострувале 
заради нерешените отворени проблеми околу Егејот, кипарското прашање, статусот 
на турското (муслиманското) малцинство во Западна Тракија и друго. Вартоломеј 
искрено се залага за пријателски односи меѓу Грција и Турција. И покрај тоа што 
некои негови помирливи постапки беа осудувани во одделни турски кругови, а 
особено од фундаменталистичкиот исламски печат, но тоа не го обесхрабруваше во 
настојувањето да игра улога на позитивен фактор. Токму кога се лансираа тези дека 
Фенер одново станува извор на заговор против земјата, благодарение на Вартоломеј 
беа зајакнати врските на пријателството со муслиманите од разни одговорни 
структури на бизнисот, политиката, културата, новинарството и други асоцијации во 
Турција.   

Тој полага искрена надеж во принципите врз кои е устроена и дејствува 
современата, секуларна турска држава, во која Евреите и христијаните од сите етноси 
коегзистираат со муслиманското мнозинство. Тенденциите за јакнење на исламскиот 
фундаментализам и обидите за понагласени промени во турското општество со 
оживување на традициите од минатото, што дојдоа до израз во времето на доаѓањето 
на власт на Партијата на благосостојбата (Рефах) на чело со Неџметин Ербакан, не го 
оставаа рамнодушен, како и секуларниот естаблишмент на Турција.

Во 1993 година се случи сквернавење на православните гробишта во Неохорион, 
во Истанбул. Тоа се повтори и по неколку години. Дел од турскиот конзервативен 
печат го обвини Патријархот за негување симпатии спрема Грција, а пак во грчкиот 
печат се појавија текстови во кои беше обвинуван за фаворизирање на Турција. 
Се појавија и идеи за преселување на Патријаршијата од Истанбул. Индикативна 
беше и изјавата на спикерот на Големото народно собрание на Турција, Хусаметин 
Џиндорук, дека Турција би можела да ја претвори Патријаршијата во музеј, до колку 
таа продолжи да инсистира на промена на одредбите од Лозанскиот договор.Но, како 
што констатира категорично во својата исповед Вартоломеј, иселувањето од Истанбул 
е нешто што не може да се замисли. Патријаршијата никогаш не го напуштила овој 
град, ниту во најтешките периоди во минатото. Карактеристичен е случајот од 13 
век, кога Константинопол бил окупиран од Латините. Патријархот се засолнил во 
Никеја. Преселувањето во Солун или во Патмос денес би значело идентификување на 
Патријаршијата со Грција, што е спротивно на нејзината природа да остане духовна 
институција над кој било нација. Истанбул е раскрсница на светот, мост меѓу Европа 
и Азија, меѓу Исток и Запад, меѓу христијанството и исламот.    
 Најболно прашање за Патријаршијата останува отворањето на теолошката 
школа на островот Халки (Хејбелиада), укината од турските власти пред триесетина 
години. Некои учени веруваат дека унапредувањето на статусот на Патријаршијата 
ќе ја подобри и претставата на Турција во светот. Тоа го тврди и Вартоломеј, 
нагласувајќи дека отворањето на школата на Халки ќе значи манифестација на 
вистинско почитување на верата. Повеќе теоретичари го поддржуваат ставот дека 
отворањето на школата нема да и донесе некоја посебна корист на Турција, туку 
пред сè би користело за обновувањето на историската претстава за Патријаршијата. 

Истовремено, прашањето се поврзува и со отворање на турска теолошка школа во 
Западна Тракија. Турците не забораваат дека меѓународната заедница реагирала 
негативно секогаш кога Турција се обидувала да врши контрола врз Патријаршијата. 
Најкарактеристично е влијанието на американските фактори.

Турската влада, по сугестија на американската администрација (претседателите 
Картер и Буш со турскиот премиер, а подоцна и претседател на државата Тургут Озал) 
и дозволи на Патријаршијата да ги обнови конаците кои биле уништени од пожар во 
1942 година. На прославата во чест на обновувањето, во 1989 година, присуствувале 
3000 гости, меѓу кои и грчки министри и други значајни личности. Претседателот 
на САД Бил Клинтон во март 1994 година ѝ упатил писмо на премиерката на Турција 
Тансу Чилер, во кое го актуелизира прашањето за подобрување на статусот на 
Патријаршијата. Една од причините за тоа, наводно е фактот дека во Америка живеат 
над пет милиони христијани од грчко потекло, дојдени од просторите на Анадолија, 
кои играат значајна улога во изборите на американските претседатели. 

Прашањето за екуменскиот статус на Фенер патријаршијата го има покренато 
во Вашингтон и грчкиот премиер Андреас Папандреу, со образложение дека тоа 
би имало благотворно влијание. Меѓутоа, проблемите со кои се соочува Фенер 
патријаршијата во турската држава не даваат надеж дека нејзиниот статус ќе биде 
суштински подобрен. Според документите кои ми беа ставени на располагање 
лично од патријархот Вартоломеј Први, на средбата што се одржа на 24 ноември 
2005 година во неговиот офис, може да се заклучи дека Патријаршијата живее 
под тешки и опресивни политички услови. Во последните пет години, значи од 
2000 година наваму, турската влада, како што се подвлекува, ги интензивирала 
напорите во ограничувањето на слободното практикување на верските активности 
на Екуменската патријаршија.

Како прво ограничување (лишување од правата) се смета постојаното одбивање 
на турската влада да ја прифати употребата на титулата „Екуменски патријарх“, 
која постои од 6 век. Оваа титула ја користат сите православни цркви во светот, 
кои обединуваат 300 милиони верници. Турските официјални фактори опстојуваат 
на ставот дека Фенер патријархот не е ништо повеќе од верски водач на грчкото 
малцинство во Турција, кое денес брои од две до три илјади души. Како пример 
за ригидност на турската страна се наведува официјалната покана испратена од 
Папскиот нунцие од Анкара до Вартоломеј Втори, со титулата Екуменски патријарх, во 
врска со предавањето во чест на папата Јован Павле Втори, по повод 25 годишнината 
од неговото папство, во 2003 година. Турската влада одговорила на поканата со 
забрана на присуство на кој било турски претставник на тој настан.Екуменската 
патријаршија ја дели судбината со сите малцински верски институции во Турција, 
кои мора да дејствуваат во рамките на Директоратот за верски прашања. Тоа значи 
дека Фенер патријаршијата нема статус на независна институција, а Екуменскиот 
патријарх не ужива легален персоналитет. 

Сепак, останува неспорна улогата на Патријаршијата во унапредувањето на 
духовните вредности, заеднички и на христијаните и на муслиманите. Патријархот 
Вартоломеј високо го цени традиционално богатото турско гостопримство. Во 
неговата резиденција во Фенер постои мозаик на кој е претставен султанот Мехмет 
Фатих (освојувачот на Константинопол) со Патријархот Генадиос Схолариос, како 
склучуваат сојуз за гарантирање на верските права на православното население. 
Но, се почестото појавување на Патријархот Вартоломеј на светската сцена не 
престана да предизвикува внимание во турската јавност, а особено меѓу екстремните 
муслимански, националистички кругови.Посебно внимание привлекоа патувањата 
на Вартоломеј во Европа и неговите контакти со претставниците на Европскиот 
парламент и Европската унија. Вартоломеј се сретнал трипати со Жак Делор во мај 
1993 и двапати во 1994 година. Во ноември 1994 година тој се сретнал со Жак Сантер.

На 19 април 1994 година бил повикан да му се обрати на Европскиот парламент 
во Стразбур. Притоа, тој се заложил за религиско  единство и помирување меѓу 
Католичката и Православната црква. Ги осудил фанатизмот, национализмот и 
насилствата. Ја истакнал потребата од продолжување на теолошкиот дијалог меѓу 
црквите. Посетата на Вартоломеј на Белгија, Холандија и на Луксембург во ноември 
1994 година, имаше за цел реализација на идејата за отворање еден вид претставништво 
(офис) за координација на односите меѓу Европската унија и православниот свет.
Патријархот Вартоломеј ги негираше тврдењата дека Фенер патријаршијата има 
амбиции да стане држава како Ватикан и да отвора дипломатски претставништва. За 
магазинот Тајм тој тогаш изјави дека сè што сака е да биде почитуван како екуменски 
патријарх, нагласувајќи дека Патријаршијата има специјален статус во границите на 
Турција, кој е гарантиран со меѓународното право и со Лозанскиот договор. 

“Се разбира, ние живееме на турска земја, но ние сме тука 17 векови.” (Според 
происламскиот весник Заман од 30 април 1997 година).Неговата посета на Ватикан 
и средбата со Папата Јован Павле Втори, во јули 1995 година, беа пречекани со низа 

претпоставки и шпекулации. Папата во 
една тогашна енциклика повика на целосно 
единство во соочувањето на постојното 
разнообразие, односно помирување на 
двете фетви на едно исто религиозно 
учење - христијанството. Патријархот 
Вартоломеј во црквата Свети Петар во 
Рим, на 29 јуни 1995 година, изложи строга 
проповед во која ги дефинира патиштата 
за реално приближување. Тој отворено 
го постави прашањето на приматството, 
односно на неговите модалитети. Треба 
да промислуваме заедно, истакна тој, 
за да станеме достојни на милоста 
на заедничкиот путир. Заеднички 
да ја развиваме вистинската смисла 
на вероисповедувањето на Петар во 
Филипова Кесарија. Денес низ страдања и 
понижувања ја достигнуваме зрелоста на 
една вистинска апостолска свест, односно 
сфаќаме дека приматството е помалку 
прашање на личноста, а повеќе работа на 
вршење на службата.

Главна христијанска одлика, нагласува 
Вартоломеј е скромноста (смиреноста) 
неразделна од покајувањето. Невозможно 
е во византиската литургија да се проповеда дека еден е светот, еден е Господ Исус 
Христ, во слава на Богот Отец, а истовремено во црквата да се бара некоја друга моќ 
и слава, освен славата на кенозата и служењето. Во врска со приматството е особено 
карактеристично искажувањето на Вартоломеј во Цирих на 14 декември 1995 година 
во кое тој јасно се спротивставува на идејата дека папската светослужба, сфатена како 
управување со целината на црквата, произлегува од втемеленоста во Светото писмо. 
На Римската црква што ја основале апостолите Петар и Павле ѝ е доверена посебна 
одговорност, “во љубов да претседава” меѓу локалните цркви, но не и да врши власт 
над нив. Римскиот епископ пред расколот бил само примус интер парес, во целосна 
меѓузависност со сите епископи, кои се наследници на апостолите.Приближувањето 
меѓу Рим и Цариград не смее да ги занемари протестантите, туку ги опфаќа и нив. 
За Вартоломеј западно христијанство е Рим и неговата реформација, реформата која 
Рим не можеше да ја прифати, но чиишто барања во присуство на православието 
можеби би ги прифатил полесно. Врските меѓу протестантите и православието се 
стари и тие допираат со почетоците на реформацијата.

Својата неуморна мисија тој ја продолжува со посетите на православните цркви 
на Александрија, Синај, Антиохија, Русија, Србија, Романија, Бугарија (1993), Грузија 
(1994), Ерусалим (1995). (Продолжува во  следниот број) 

Д-р Коста БАЛАБАНОВ

СЕСЛОВЕНСКИТЕ ПРОСВЕТИТЕЛИ СВ. КИРИЛ И МЕТОДИЈ 
ВО ФРЕСКОЖИВОПИСОТ НА БАЗИЛИКАТА 
САН КЛЕМЕНТE ВО РИМ (IX-XI ВЕК)

Постои повеќегодишна традиција државни делегации и 
дипломатски претставници на Македонија и Бугарија, отпрвин 
посебно, а последните две-три години заедно, да присуствуваат на 
поменот што го чинодејствуваат свештеници на двете православни 
цркви: Македонската и Бугарската во базиликата Сан Клементе во 
Рим.

Притоа би било добро, надвор од рамките на протоколот врзан за 
поменот, присутните да одвојат малку време и поблизу да се запознаат 
со археолошките и ликовните дела кои се наоѓаат во просторот на 
базиликата, а се непосредно врзани со гробот на Св. Кирил.

     

На 14 февруари 869 година во Рим почина Кирил 
Филозоф. Згасна едно од „сјајните сонца”, умре “sapienti-
simus vir” најмудриот маж, како што го нарекува Атанасиј 
Библиотекар во своето писмо до епископот Гавлариј 
Велетријски. Тој лично ги познавал Сесловенските 
просветители бидејќи со нив заедно служел Служба божја 
во црквата на св. Апостол Павел.

Тогаш „заповеда апостолскиот намесник на сите Грци 
кои се наоѓале во Рим, а исто така и на Римјаните, кои 
беа надошле со свеќи, да пеат над него и да му направат 
погребение онака како би направиле на свој папа... И така 
го положија во гробницата од десната страна на олтарот 

во црквата Св. Климент, каде што почнаа многу чуда да се случуваат. Гледајќи го 
тоа, Римјаните уште повеќе се приврзаа кон неговата светост и почит, и насликувајки 
негова икона над гробот негов, почнаа на него да палат свеќи….”

Од житието јасно произлегува дека непосредно по погребот над гробот бил 
насликан портретот на Кирил. Кој е тој портрет, „негова икона“ и дали е зачуван? Сè 
до 1857 година не можело да биде познато дали е зачуван портретот за кој станува 
збор во житието, затоа што првобитната црква посветена на папата римски Св. 
Климент I била затрупана во својот долен дел. Во таа година познатиот италијански 
археолог De Rossi започнал археолошки ископувања што го опфаќаат долниот дел 
на првобитната црква. Тој го открил гробот на Кирил Филозоф и констатирал дека 
од споменатиот портрет не останале никакви траги. Но за разлика од судбината 

на овој, секако најдрагоцен Кирилов портрет, на западниот и јужниот ѕид во 
непосредна близина на Константиновиот гроб (Константин е секуларното име на 
Кирил Филозоф) останале траги од живопис и тоа неколку цели композиции. Меѓу 
нив посебен интерес побудува композицијата во која, за прв пат, се гледаат ликовите 
на Сесловенските просветители, релативно добро зачувани. Композицијата е 
наречена „Последниот суд на Кирил пред Исус Христос“. Композицијата се наоѓа 
во притворот на храмот на источниот ѕид. Сцената ја сочинуваат седум фигури. На 
средината е насликан Исус Христос како најкрупна фигура, облечен во црвен хитон 
и темно црвен химатион. Лицето е насликано анфас, а го оивичува куса, кафејава 
брада. Христос во левата рака држи евангелие, а со десната благословува. Седумте 
фигури се распоредени во симетрична  композиција. На левата страна се насликани 



Број 8, 2019

84

архангелот Гаврил, сигниран со почетната буква од името Gabriel, папата римски св. 
Климент, чија сигнатура е испишана врз лентата од рамката на композицијата со 
вертикално наредени букви S Clemente и еден од Сесловенските просветители кој 
коленичи пред нозете на архангелот, имајќи го како фон неговото тело. Сликарот 
не ја испишал сигнатурата. Папата Климент I и словенскиот просветител држат во 
левата рака евангелие. Облеката на двајцата светители е јасно издиференцирана. 
Св. Климент е облечен во фелон, со палиум на градите, а словенскиот просветител 
во архиерејска облека, онаква каква што носат архиереите на Источната црква. Од 
десната страна на Христа се претставени Архангел Михаил, сигниран со почетната 
буква од името Michael, св.Андреја, со сигнатура испишана вертикално врз синиот 
фон; (S)Andreas и вториот словенски просветител кој коленичи пред Христос и во 
рацете, покриени со бела крпа, држи златна чаша.

Разгледувајќи ја оваа композиција, се наложува да се каже дека некои историчари 
на уметноста, кои ја анализирале оваа композиција, ликот од левата страна на Христа, 
врз чие рамо архангелот Гаврил ја поставил својата рака, го сметаат за лик на Кирил, 
а оној од десната страна за лик на Методиј.

Анализирајки ја подолго време оваа композиција во базиликата Сан. Клементе во 
Рим, дојдов до заклучок дека при одредувањето кој е Кирил, а кој од насликаните 
ликови е Методиј, била направена  грешка од страна на поранешните истражувачи.

Композицијата „Последниот суд на Кирил пред Исус Христос” била насликана, 
секако, непосредно по смртта на Кирил, а пред неговиот брат Методиј да биде 
испратен во 870 година .за епископ во Моравија. Значајно е да се одбележи, исто 
така, дека споменатата сцена била придружена со текст од кој останал делумно 
зачуван само долниот дел испишан во пет реда. Делот од текстот во просторот над 
композицијата наполно е уништен. Иако во зачуваните редови од овој епитаф не 
се наоѓа името на Кирил Филозоф, интересна е реконструкцијата што ја направил 
истражувачот Вилперт.

Првиот од сочуваните пет реда, според него, го содржи крајот од осмиот стих 
на глава четврта од Второто послание на  апостол Павел до Тимотеја, а целосната 
реконструкција на текстот испишан на латински јазик, според Вилперт, гласи:

„Со добриот подвиг се подвизував, патот го изминав, верата ја зачував. Понатаму 
ме очекува венецот на правдата ,која ќе ми ја даде во оној ден Господ, праведниот 
судија. Боже, штедри, човечки судија и управител, почуј ги нашите молитви (за да 
може Кирил по твоето милосрдие – или – во твое име) со твоите светители заедно 
да се зарадува (преку Исус Христос) нашиот Господ кој ќе дојде пак. Читателу кажи: 
Боже, дај на Кирила грешникот вечен покој. Амин.”

Денес овој натпис речиси наполно е уништен заради рапидното пропаѓање на 
фрескоживописот.

Она што е од посебна важност е дека ликовите на Сесловенските просветители се 
насликани од раката на сликар кој работел во периодот од последните три децении 
на IX век, со сосема јасни стилски карактеристики негувани во Источното римско 
царство (Византија) во овој период.

Кон седумдесеттите години на XI век, повторно, во оваа базилика бил насликан 
фрескоживопис во кој, покрај другото, наоѓаат и ликовите на Сесловенските 



Дипломатски летопис

85

просветители св. Кирил и св. Методиј. Композицијата се наоѓа во притворот на 
храмот, на спротивната страна од претходната композиција, а во литературата е 
позната  под називот „Пренесување на моштите на папата Климент I од Ватикан во 
базиликата Сан Клементе”.

Композицијата всушност претставува една широко опфатена и предадена 
погребална процесија во чија средина на олтар, носен од млади ѓакони, се наоѓаат 
отелотворените мошти на папата Климент. Од десната страна на олтарот е насликана 
непрегледна поворка, над која се издигаат црковни знамиња, крстови, жезли и 
палмови вејки. Поворката е предводена од младоликиот папа Адриан II. Од неговата 
десна страна е насликан Кирил, а од левата Методиј. Зад нив е група ѓакони со 
тензури  на главата. На левата страна од одарот е издигнат олтар во кој служи папата 
Адриан II. Податокот дека папата е прикажан во две различни функции покажува 
дека композицијата се состои од два дела.

Она што е од значење секако се насликаните ликови на Сесловенските 
просветители, насликани од двете страни на папата Адриан II. Кој е овде Кирил? Во 
литературата е назначено дека Кирил е оној кој стои десно од папата, со ореол на 
главата. Методиј е насликан лево од папата, без ореол. Тој во десната рака држи крст.

Ако ги споредиме ликовите на Сесловенските просветители кои се насликани 
во оваа композиција со оние во истиот притвор во IX век, ќе видиме дека сликарот 
на „Пренесувањето на моштите на папата Климент” се послужил при сликањето на 
ликовите на Кирил и Матодиј со постарата композиција, која подоцна е наречена 
„Последниот суд на Кирил пред Христа“. 

Meѓутоа, често се правени грешки .при определувањето на ликовите. Прв таа 
грешка ја направил професорот Иван Огиенко, во неговата обемна книга посветена на 
Св. Кирил и Методиј публикувана во 1922 година во Варшава. (Iван Огиенко,Констятин 
и Мефодий iх життя та дiалъностъ, историска монографија, Варшава 1922). . Проф.
Огиенко за композицијата „Последниот суд на Кирил Филозоф” напишал дека од 
левата страна на Исус Христос е насликан Методиј со чаша во рацете, а десно е Кирил 
со евангелие во раката. И бугарските автори В.Пандурски и А.Василиев, врз основа 
на текстот кај Огиенко, ја прават истата грешка. Меѓутоа, споредувањето на ликот со 
ореол од композицијата „Пренесувањето на моштите на папата Климент” со ликот од 
композицијата „Последниот суд на Кирил Филозоф” јасно укажува дека помладиот 
светител, оној кој има издолжено и избричено лице, а во раката држи голема чаша 
е Кирил Филозоф, кој починал млад на возраст од 42 години. Постариот лик со куса 
брада, кој во левата рака држи евангелие му припаѓа на Методиј. Но, во врска со 
идентификацијата, најмногу помагаат предметите што во рецете ги држат Кирил и 
Методиј. Кирил држи златна чаша на која јасно се распознаваат две украсни ленти, а 
Методиј евангелие со богато украсени корици.

Што претставуваат овие предмети? Какво е нивното симболично значење и во 
колкава мера придонесуваат за идентификацијата  на насликаните ликови?

За тоа што претставува златната чаша во Кириловите раце сосема солиден одговор 
дава текстот во Кириловото житие каде што се вели: „Во Света Софија се наоѓа чаша 
со бесценети камења, дело на Соломона, на која со еврејски и самариќански букви 
се испишани стихови кои никој не можел да ги прочита и протолкува. Земајќи ја 
чашата Филозофот прочита и протолкува. Првиот стих гласи: ”Чашо моја, чашо моја, 
пророкувај до каде е звездата. За пиење била на Господа, Првенецот кој бдее ноќе”. 
Вториот стих гласи: „Господ да ја вкуси творевината, плодот на друго дрво. Пиј и 
опивај се со веселба  и извикај Алелуја“. Третиот стих гласи: „Еве го кнезот, и сиот 
собор ќе ја види неговата слава, и цар Давид е меѓу нив. Потоа е напишан бројот 
деветстотини и девет. Кога филозофот Филозофот поточно го пресмета, најде дека 
од дванаесеттата година на Соломоновото царство до Христовото царство изминале 
деветстотини и девет години, и тоа е пророштво  за Христа.”

Цитираниот текст од Кириловото житие покажува дека Кирил во рацете ја 
држи токму оваа чаша, „Соломоново дело”, која се наоѓала во црквата св. Софија во 
Цариград. На неа, со еврејски и самариќански букви биле изгравирани споменатите 
стихови, кои дотогаш никој не успеал да ги прочита и протолкува. Претставувањето 
на Кирил во оваа композиција со познатата чаша во рацете, ја симболизира на тој 
начин врската и улогата што Кирил Филозоф ја имал во ширењето на христијанството 
меѓу незнабошците во текот на неговите мисии.

Евангелието што Методиј го држи во раце го симболизира неговото залагање 
околу преводот на светите книги од грчки на словенски јазик, а од друга страна може 
да претставува и чин на  прифаќањето на јазикот на кој биле испишани од страна на 
Христовата црква. На тој начин би можело да се смета дека композицијата содржи 
елементи на еден политички документ, во кој со ликовен јазик е искажана потврдата 
за улогата на Методиј во неговата мисија меѓу Словените во Моравија.

Меѓу двата броја

По повод барањето на колегата Ахил Тунтев за 
ослободување од  обврските како член на Издавачкиот 

совет на списанието „Дипломатски летопис“, Извршниот 
одбор на Диплотоматскиот клуб Скопје, уважувајќи го 
неговото барање, ја користи можноста и во името на 

сите свои членови  му изразува особени благодарност и 
признание на Тунтев за неговиот долгогодишен ангажман 

и придонес, во работата на Дипломатскиот клуб и 
списанието „Дипломатски летопис, од неговото основање 

до денес. Како истакнат македонски општественик, 
политичар, дипломат и публицист тој со својот влог и 

богатото искуство во областа на меѓународните односи 
и надворешно-политичката соработка на Македонија со 
сотранство, остави бележити траги во македонската 

дипломатија, која годинава ја одбележува својата 50 
годишнина. Членовите на Клубот, како и членовите на 

Издавачкиот совет и на Редакцијата на „Дипломатскиот 
летопис“, изразувајќи ја својата благодарност за 
досегашната плодна десетгодишна соработка со 

колегата Ахил Тунтев, очекуваат неговите драгоцени 
професионални знаења и искуство во оваа област и 

натаму уште долго да им бидат достапни преку неговите 
натамошни активности во работата на Клубот, а 

преку страниците на списанието, и до поширокиот круг 
читатели!

Скопје, ноември 2019 година                    
      Извршен одбор на ДК
                               Скопје



Број 8, 2019

88

По добиената информација  за видео настапот на амбасадорот на Израел 
во Република Северна Македонија, Н. Е. Дан Ориан на комеморативната 
манифестацијата по повод 81-годишнина од нацистичката „Кристална ноќ“ 
во Институтот за духовно и културно наследство на Албанците во Скопје, 
Извршниот одбор на Дипломатскиот клуб – Скопје го издава следното

СООПШТЕНИE
 Дипломатскиот статус и настапите на секој странски претставник 

подразбираат активности согласно нормите на Виенската Конвенцијата 
за дипломатски односи од 1963 година,  кои што сметаме дека амбасадорот 
Ориан ги пречекорил во своето излагање на 9 ноември 2019 година, искажувајќи 
неприфатливи и тенденциозни ставови и мислења за односите и состојбите 
во одделни субјекти во Република Северна Македонија.

 Делови од  наводите изнесени во настапот на амбасадорот сe субјективни 
и се насочени единствено кон истакнување на неговата улога во активностите 
да се сочува и негува традицијата културно - историското богатство на 
Евреите во Битола, а со тоа тој всушност создава раздор во зачувување на 
овие светли еврејски традиции во Битола и во Скопје и во Штип. 

Амбасадорот вели дека е „срамно дека еврејските гробишта во Битола биле 
претворени во ѓубриште“ и дека тој бил „горд дека тоа веќе не е случај“;  
дека „гледа еден Фонд на Холокаустот и еден Музеј на холокаустот – иако би 
требало да се бават со некои сериозни прашања“: „гледа дека некои работи 
не треба само да се покријат или споменат туку и да се поправат“. За него 
тие прашања се поврзани со потребата да се изврши ревизија во Фондот на 
Холокаустот, бидејќи „парите на Фондот не се приватни пари. Тие пари се 
сопственост на Евреите, а тоа значи дека од страна на Фондот треба да 
бидат редистрибуирани за соодветни цели“. Потоа амбасадорот дели совети 
за начинот на користењето на средствата на Фондот, за наплатата на 
влезници во Музејот на Холокаустот и за кадровските промени во него, за што 
„чул“.

Кога вели дека „тие работи треба да се средат“, амбасадорот Ориан вели 
„тоа е наша должност, ако ништо друго барем да пробаме“. Како тој мисли да 
среди работи во друга, суверена земја...?

Сметаме дека со ваквиот настап амбасадорот Оран ја злоупотребил 
манифестација во Институтот за изнесување на лични ставови, што 
веруваме дека не кореспондираат со официјалната политика на неговата 
земја. 

Според сознанијата на членовите на Дипломатскиот клуб ова не е прв 
пат амбасадорот Ориан да се поставува патерналистички кон еврејските 
организации и институции во нашата земја па зачудува дека во нашата 
јавност нема сеуште официјална реакција во одбрана на интересите на 
засегнатите македонски субјекти.

Скопје 29 ноември 2019

ПОРАНЕШНИОТ МИНИСТЕР ЗА НАДВОРЕШНИ РАБОТИ 
НА РЕПУБЛИКА МАКЕДОНИЈА АЛЕКСАНДАР ДИМИТРОВ 
ОДЛИКУВАН СО ОРДЕН НА ИТАЛИЈА

  Амбасадорот на Италија во 
Република Северна Македонија, 
Неговатакселенција, Карло Ромео на 
поранешниот македонски министер 
за надворешни работи, Александар 
Димитров неодамна му го врачи 
орденот „Ѕвезда на Италија“, со 
почесен ранг на „Cavaliere“, со 
кој го одликува претседателот на 
Италијанската Република Серџо 
Матарела. На свечената церемонија 
по тој повод, во резиденцијата на 
италијанскиот амбасадор во Скопје, 
присуствуваше и претседателот на 
Република Северна Македонија Стево 
Пендаровски.
  Овој орден на Александар 
Димитров му e доделен за неговиот 
долгогодишен придонес во развојот 
на мошне добрите македонско-италијански политички односи и за унапредувањето 
на вкупната македонско-италијанска соработка во повеќе области, како и за јакнење 
на врските меѓу народите и граѓаните од двете пријателски земји. Александар 
Димитров беше министер за надворешни работи на Република Македонија од 
ноември 1998 до ноември 2000 година. Претходно, од 1979 до 1992 година, тој 
работеше во областа на надворешната политика и меѓународните односи, прво како 
секретар на Републичкиот совет за односи со странство на Претседателството на 
СР Македонија, а потоа како потсекретар и заменик претседател во Републичкиот 
комитет за меѓународни односи, кој по независноста на нашата држава стана 
Министерство за надворешни работи.  
  Од 1994 до 1996 година Димитров работеше во Рим како директор на 
претставништвото на авиокомпанијата „Палер Македонија“. Од 2011 година тој 
едипломатски уредник во македонското неделно списание „Фокус“.

ПРОМОЦИЈА НА КНИГАТА „ДИПЛОМАТСКИ ПРОТОКОЛ, 
ЕТИКЕЦИЈА И КОРЕСПОНДЕНЦИЈА“ ОД АМБАСАДОРОТ  

ДОЦ. Д-Р ДАНЧО МАРКОВСКИ

Данчо МАРКОВСКИ

Во издание на Универзитетот Американ 
колеџ Скопје неодамна излезе книгата од 
нашиот член, амбасадорот доц. д-р Данчо 
Марковски под наслов „Дипломатски 
протокол, етикеција и кореспонденција“.

Иако според насловот оваа публикација 
е наменета за дипломатски службеници 
и други учесници во настани кои имаат 
меѓународна димензија, таа содржи 
систематизиран приказ на оние вештини 
кои се дел од протоколот во поширока 
смисла на зборот. Објаснети се најбитните 
функции и инструменти со кои дејствуваат 
сегментите на државната администрација 

кои одржуваат меѓународни релации, пред сè службите за протокол. Низ редица 
практични примери се опфатени широк спектар теми, почнувајќи од иницијалната 
кореспонденција сè до деталите за пресеансот, за официјалното обраќање и 
етикецијата. Посветено е должно внимание на техничките аспекти на организација 
на меѓународни настани. За збогатување на содржината на книгата своја додадена 
вредност имаат историскиот преглед, како и речникот на дипломатски и протоколарни 
поими. Освен тоа, широкиот избор на примери од дипломатската кореспонденција го 
дополнува впечатокот дека се работи за богат компендиум за секого што има допир 
со оваа материја. 

Како што во својата рецензија пишува амбасадорот на Кралството Шведска Матс 
Стафансон, „во Република Македонија досега немало некоја навистина опсежна 
книга за протоколот издадена на македонски јазик“. И понатаму ја оценува како 
„извонреден нов прирачник, кој ја пополнува оваа празнина, а притоа тоа го прави 
на високопрофесионален и сеопфатен начин“. 

За широката палета на интереси на авторот сведочи и податокот дека часописот 
„European Perspectives“ од Љубљана пред извесно време објави негова статија под 
наслов „Public Diplomacy – A Modern Tool in International Activities of Small Countries 
– The Case of the Republic of Macedonia“.

